ಕುಮ್ಮಟದುರ್ಗದ ಅರಸರು: ಲೇಖಕರ ಮಾತು
ಕನ್ನಡ ವಿಶ್ವವಿದ್ಯಾಲಯವು ನಾಡು-ನುಡಿಗೆ ಸಂಬಂಧಿಸಿದ ಸಂಶೋಧನೆಯಲ್ಲಿ ತನ್ನನ್ನು ತೊಡಗಿಸಿಕೊಂಡಿದೆ. ಅಜ್ಞಾತ ಮತ್ತು ನಿರ್ಲಕ್ಷ್ಯಕ್ಕೊಳಗಾದ ಹತ್ತು ಹಲವು ಸಂಗತಿಗಳನ್ನು ಸಂಶೋಧಿಸಿ ಬೆಳಕಿಗೆ ತರುತ್ತಿರುವುದು ಹೆಮ್ಮೆಯ ಸಂಗತಿ. ಈ ನಿಟ್ಟಿನಲ್ಲಿ ಕನ್ನಡ ವಿಶ್ವವಿದ್ಯಾಲಯವು ‘ಕರ್ನಾಟಕದಲ್ಲಿ ಕುಮಾರರಾಮನ ಪಂಥ’ ಎಂಬ ಯೋಜನೆಯನ್ನು ಬಹುಶಿಸ್ತೀಯ ನೆಲೆಯಲ್ಲಿ ಕೈಗೊಳ್ಳಲು ಅವಕಾಶ ಮಾಡಿಕೊಟ್ಟಿತು. ಕಾರಣಾಂತರದಿಂದ ಈ ಯೋಜನೆಯು ಪ್ರಕಟವಾಗಲಿಲ್ಲ. ಇದರ ಅಂಗವಾಗಿ ರಚಿಸಿದ ಚರಿತ್ರೆ ಭಾಗವೆ ಪ್ರಸ್ತುತ ‘ಕುಮ್ಮಟದುರ್ಗದ ಅರಸರು’. ಇದನ್ನು ವಿಶ್ವವಿದ್ಯಾಲಯವು ಈಗ ಪ್ರಕಟಿಸುತ್ತಿರುವುದು ಸಂತಸದ ಸಂಗತಿ.
ಕರ್ನಾಟಕದ ಚರಿತ್ರೆಯನ್ನು ಕುರಿತ ಗ್ರಂಥಗಳಲ್ಲಿ ಕುಮ್ಮಟದುರ್ಗವನ್ನಾಳಿದ ಅರಸರನ್ನು ಕುರಿತು ಒಂದೆರಡು ವಾಕ್ಯಗಳಲ್ಲಿ ಮಾತ್ರ ಪ್ರಸ್ತಾಪಿಸಿರುವುದನ್ನು ಕಾಣುತ್ತೇವೆ. ಕುಮ್ಮಟದುರ್ಗದ ಮೇಲಿನ ದೆಹಲಿ ಸುಲ್ತಾನರ ನಾಲ್ಕು ದಾಳಿಗಳನ್ನು ದಿಟ್ಟತನದಿಂದ ಎದುರಿಸಿದ ಕೀರ್ತಿ ಈ ಪುಟ್ಟ ರಾಜ್ಯಕ್ಕೆ ಸಲ್ಲುತ್ತದೆ. ಸೇವುಣ ಮತ್ತು ಹೊಯ್ಸಳ ರಾಜ್ಯಗಳ ನಡುವೆ ಇದ್ದ ಕುಮ್ಮಟದುರ್ಗ ತಡೆ ರಾಜ್ಯವಾಗಿತ್ತು. ಕರ್ನಾಟಕದಲ್ಲಿ ಗೆರಿಲ್ಲಾ ಮಾದರಿಯ ಯುದ್ಥತಂತ್ರವನ್ನು ಅಳವಡಿಸಿಕೊಂಡ ಮೊದಲ ರಾಜ್ಯ ಎನ್ನಬಹುದು. ಈ ಮನೆತನದ ಕುಮಾರರಾಮ ಇಂದಿಗೂ ಜನಸಾಮಾನ್ಯರಿಂದ ಪೂಜಿತಗೊಳ್ಳುತ್ತಿದ್ದಾನೆ. ಅದರಲ್ಲೂ ಕೆಳವರ್ಗದ ಜನರ ಆರಾಧ್ಯ ದೈವವಾಗಿದ್ದಾನೆ. ಶೌರ್ಯ ಮತ್ತು ಆದರ್ಶಗಳ ಗಣಿಯಾಗಿರುವ ಕುಮಾರರಾಮ ಕರ್ನಾಟಕದ ಚರಿತ್ರೆ ಕಂಡ ಅಪರೂಪದ ವ್ಯಕ್ತಿತ್ವ. ಕುಮ್ಮಟ ರಾಜ್ಯದ ಪಥನಾನಂತರ ಅಂದರೆ ವಿಜಯನಗರ ಕಾಲದಲ್ಲಿ ಅಧಿಕಾರಿಗಳು ಮತ್ತು ಜನಸಾಮಾನ್ಯರು ಈತನ ಹೆಸರಿನಲ್ಲಿ ದೇವಾಲಯಗಳನ್ನು ನಿರ್ಮಿಸಿ ಆರಾಧಿಸಿದರು. ಇದರ ಪರಿಣಾಮವಾಗಿ ಆತನ ಹೆಸರಿನಲ್ಲಿ ಸಾಹಿತ್ಯ ಕೃತಿಗಳು ರಚನೆಗೊಂಡವು. ಅವು ಕುಮಾರರಾಮನ ಸಾಂಗತ್ಯಗಳೆಂದು ಸಾಹಿತ್ಯಲೋಕದಲ್ಲಿ ವಿಜೃಂಭಿಸಿವೆ. ಕರ್ನಾಟಕದ ಬೇರೆ ಯಾವುದೇ ಪ್ರಸಿದ್ಧ ರಾಜಮನೆತನದ ವ್ಯಕ್ತಿಗೆ ಈ ಬಗೆಯ ಗೌರವ ದೊರೆತಿಲ್ಲ. ಇದು ಗಮನಾರ್ಹ ಸಂಗತಿ. ಹೀಗಾಗಿ ಕುಮ್ಮಟದುರ್ಗದ ಅರಸರು ಕರ್ನಾಟಕದ ಇತಿಹಾಸದಲ್ಲಿ ವಿಶಿಷ್ಟ ಸ್ಥಾನ ಪಡೆದಿದ್ದಾರೆ. ಇತ್ತೀಚೆಗೆ ಡಾ. ಎಂ.ಎಂ. ಕಲಬುರ್ಗಿ ಅವರು ಕುಮಾರರಾಮನ ನಾಲ್ಕು ಅಪ್ರಕಟಿತ ಸಾಂಗತ್ಯ ಕಾವ್ಯಗಳನ್ನು ಪ್ರಕಟಿಸುವ ಮೂಲಕ ಕನ್ನಡದ ಸಾರಸ್ವತ ಲೋಕವನ್ನು ವಿಸ್ತರಿಸಿದ್ದಾರೆ. ಕುಮ್ಮಟದುರ್ಗ ಮತ್ತು ಅಲ್ಲಿನ ಅರಸರನ್ನು ಕುರಿತು ಎಂ.ಎಚ್. ರಾಮಶರ್ಮ, ಜಿ. ವರದರಾಜರಾವ್, ಹುಲ್ಲೂರು ಶ್ರೀನಿವಾಸ ಜೋಯಿಸರು, ಚೆನ್ನಬಸಪ್ಪ ಎಸ್ ಪಾಟೀಲ್ ಮೊದಲಾದ ಮಹನೀಯರು ಬಿಡಿ ಲೇಖನ ಮತ್ತು ಕೃತಿಗಳನ್ನು ರಚಿಸಿದ್ದಾರೆ. ಇತ್ತೀಚೆಗೆ ವಿಶ್ವವಿದ್ಯಾಲಯಗಳಲ್ಲಿ ಕುಮ್ಮಟದುರ್ಗದ ಅರಸರನ್ನು ಕುರಿತಂತೆ ಸಂಶೋಧನ ಅಧ್ಯಯನಗಳು ನಡೆಯುತ್ತಿವೆ. ಇವೆಲ್ಲವು ಮುಂದಿನ ಅಧ್ಯಯನ ಮತ್ತು ಸಂಶೋಧನೆಗಳಿಗೆ ಪ್ರಮುಖ ಆಕರಗಳಾಗಿವೆ. ಹಾಗಾಗಿ ಈ ಕುರಿತ ಎಲ್ಲ ಲೇಖಕ ಮಹಾಶಯರನ್ನು ಗೌರವದಿಂದ ನೆನೆಯುವುದು ಆದ್ಯ ಕರ್ತವ್ಯವೆಂದು ತಿಳಿಯುತ್ತೇನೆ.
ಪ್ರಸ್ತುತ ಕೃತಿ ರಚನೆಯಲ್ಲಿ ವಿದೇಶಿಯರ ಬರಹಗಳು, ದೇಸಿ ಸಾಹಿತ್ಯ ಕೃತಿಗಳು, ಕೈಫಿಯತ್ತುಗಳು, ಪುರಾತತ್ವ ಆಕರಗಳು ಮತ್ತು ಮೌಖಿಕ ಆಕರಗಳನ್ನು ಬಳಸಿಕೊಳ್ಳಲಾಗಿದೆ. ಈ ಮೂಲಕ ಕರ್ನಾಟಕದ ಚರಿತ್ರೆ ಅಧ್ಯಯನದ ಪಠ್ಯಗಳಲ್ಲಿ ಕುಮ್ಮಟದ ಅರಸರನ್ನು ಕುರಿತು ಸ್ವತಂತ್ರವಾದ ಅಧ್ಯಾಯವೊಂದು ಆರಂಭವಾಗಬೇಕೆನ್ನುವುದು ಪ್ರಸ್ತುತ ಕೃತಿ ರಚನೆಯ ಪ್ರಮುಖ ಆಶಯವಾಗಿದೆ.
ಈ ಯೋಜನೆಯಲ್ಲಿ ತೊಡಗಲು ಅವಕಾಶ ಮಾಡಿಕೊಟ್ಟವರು ಡಾ. ಪುರುಷೋತ್ತಮ ಬಿಳಿಮಲೆ. ಅವರು ನೀಡಿದ ಲಕಿಜಿತ್ಸಾಹ ಮತ್ತು ಸಹಕಾರವನ್ನು ತುಂಬು ಗೌರವದಿಂದ ನೆನೆಯುತ್ತೇನೆ. ಅದೇ ರೀತಿ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಡಾ. ಶರಣ ಬಸಪ್ಪ ಕೋಲ್ಕಾರ ಅವರುಗಳು ಈ ಪ್ರಯತ್ನದಲ್ಲಿ ನೆರವಾಗಿದ್ದಾರೆ. ಅವರಿಗೆ ನನ್ನ ವಂದನೆಗಳು. ಇನ್ನು ವಿಭಾಗದ ಮುಖ್ಯಸ್ಥರಾದ ಡಾ. ವಾಸುದೇವ ಬಡಿಗೇರ ಹಾಗು ಸಹೋದ್ಯೋಗಿ ಮಿತ್ರರು ನೀಡಿದ ಸಹಕಾರವನ್ನು ಇಲ್ಲಿ ಸ್ಮರಿಸುತ್ತೇನೆ.
ಮುಖ್ಯವಾಗಿ ಪ್ರಸ್ತುತ ಕೃತಿ ಪ್ರಕಟಗೊಳ್ಳಲು ನಮ್ಮ ನೆಚ್ಚಿನ ಮಾನ್ಯ ಕುಲಪತಿಗಳಾದ ಡಾ.ಎ.ಮುರಿಗೆಪ್ಪ ಅವರು ಕಾರಣರಾಗಿದ್ದಾರೆ. ಅವರಿಗೆ ಗೌರವಪೂರ್ವಕವಾದ ವಂದನೆಗಳು. ಅದೇ ರೀತಿ ಕುಲಸಚಿವರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರು ಸಹ ಆಸ್ಥೆಯಿಂದ ಸಹಕರಿಸಿದ್ದಾರೆ. ಅವರಿಗೂ ಪ್ರೀತಿಯ ವಂದನೆಗಳು. ಮಾನ್ಯ ವಿಶ್ರಾಂತ ಕುಲಪತಿಗಳಾದ ಡಾ. ಎಂ.ಎಂ. ಕಲಬುರ್ಗಿ ಅವರು ಹಸ್ತಪ್ರತಿಯನ್ನು ಪರಿಶೀಲಿಸಿ ಸೂಕ್ತ ಸಲಹೆ, ಸೂಚನೆಗಳನ್ನು ನೀಡಿದ್ದಾರೆ. ಅವರಿಗೆ ತುಂಬು ಹೃದಯದ ವಂದನೆಗಳು.
ಪ್ರಸ್ತುತ ಕೃತಿಯನ್ನು ಅಚ್ಚುಕಟ್ಟಾಗಿ ಪ್ರಕಟಿಸಿದ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಅವರಿಗೆ ನನ್ನ ವಂದನೆಗಳು. ಕೃತಿ ವಿನ್ಯಾಸ ಮಾಡಿದ ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರ ಶ್ರಮವನ್ನು ನೆನೆಯುತ್ತೇನೆ. ಡಿ.ಟಿ.ಪಿ. ಕೆಲಸ ನಿರ್ವಹಿಸಿದ ಯಾಜಿ ಗ್ರಾಫಿಕ್ಸ್‌ನ ಶ್ರೀಮತಿ ಸವಿತಾ ಯಾಜಿ ಅವರಿಗೆ ತುಂಬು ವಂದನೆಗಳು.
ಸಿ. ಮಹದೇವ
ಹಂಪಿ ಸಂಪುಟ: ಸಂಪಾದಕರ ಮಾತು
ಹಂಪೆ ಎಂದಾಕ್ಷಣ ಅಲ್ಲಿ ಬಾಳಿ ಬೆಳಗಿದ ವಿಜಯನಗರ ಸಾಮ್ರಾಜ್ಯದ ನೆನಪು ನಮಗೆ ಆಗುತ್ತದೆ. ಇದು ಕೇವಲ ಕರ್ನಾಟಕದವರಿಗಷ್ಟೇ ಅಲ್ಲ, ಕೃಷ್ಣೆಯ ದಕ್ಷಿಣದ ಪ್ರದೇಶಗಳಾದ ಕರ್ನಾಟಕ, ಆಂಧ್ರ, ತಮಿಳುನಾಡಿನ ಜನರೂ ಈ ಹೆಸರಿನಿಂದ ಪುಳಕಗೊಳ್ಳುತ್ತಾರೆ. ಬಳ್ಳಾರಿ ಜಿಲ್ಲೆ ಮೈಸೂರು ರಾಜ್ಯದಲ್ಲಿ ವಿಲೀನವಾದಾಗಲೂ ಕೆಲವು ಕಾಲ ಆಂಧ್ರದ ಜನರು ಇದನ್ನು ತಮ್ಮ ಸಾಂಸ್ಕೃತಿಕ ಕೇಂದ್ರವೆಂದೇ ಭಾವಿಸಿದ್ದರು. ವಿಜಯನಗರ ಕೃಷ್ಣದೇವರಾಯ ಇಂದಿಗೂ ಆಂಧ್ರದ ಜನರ ಕಣ್ಮಣಿ. ಕ್ರಿ.ಶ. ೧೩೩೬ ರಿಂದ ೧೫೬೫ರ ವರೆಗೆ ಸುಮಾರು ೨೩೬ ವರ್ಷ ಹಂಪಿಯನ್ನು ರಾಜಧಾನಿಯನ್ನಾಗಿ ಮಾಡಿಕೊಂಡು ಆಳಿದ ಅರಸರು ದಕ್ಷಿಣ ಭಾರತದ ಜನರ ಮನಸ್ಸಿನ ಮೇಲೆ ಬೀರಿರುವ ಪ್ರಭಾವ ಅಷ್ಟಿಷ್ಟಲ್ಲ. ಇಂತಹ ಸಾಮ್ರಾಜ್ಯವು ಸೋಲನ್ನು ಅನುಭವಿಸಿ ಹಂಪೆಯಿಂದ ಹೊರ ನಡೆದಾಗ ಕೆಲವು ವರ್ಷ ಹಂಪೆ ಅನಾಥವಾಯಿತು. ಛತ್ರಪತಿ ಶಿವಾಜಿಯು ಇಲ್ಲಿಗೆ ಬಂದು ಇಲ್ಲಿನ ದುಃಸ್ಥಿತಿಯನ್ನು ಕಂಡು ಮಮ್ಮಲ ಮರುಗಿ ವಿರೂಪಾಕ್ಷನ ಪೂಜಾಸೇವೆ ಸಾಂಗೋಪಾಂಗವಾಗಿ ನೆರವೇರಬೇಕೆಂದು ಆಶಿಸಿ ಇದರ ಏರ್ಪಾಡಿಗಾಗಿ ಕೆಲವು ಮಾಗಣೆಗಳನ್ನು ಆನೆಗೊಂದಿ ಅರಸರಿಗೆ ಬಿಟ್ಟುಕೊಟ್ಟಿದ್ದು ನಮಗೆ ತಿಳಿದುಬರುತ್ತದೆ. ಮುಂದೆ ಚಿತ್ರದುರ್ಗದ ಭರಮಣ್ಣನಾಯಕ ಇಲ್ಲಿಗೆ ಬಂದಹೋದ. ವಿರೂಪಾಕ್ಷನ ಪೂಜೆ ಮತ್ತೆ ಮುಂದುವರಿದು ಹಂಪೆಯು ಧಾರ್ಮಿಕ ಕ್ಷೇತ್ರವಾಯಿತು. ಹಾಳುಪಟ್ಟಣವಾದ ವಿಜಯನಗರವು ಗತವೈಭವದ ಕುರುಹಾಗಿ ನಿಲ್ಲುವಂತಾಯಿತು. ಇಂತಹ ಹಂಪಿಯನ್ನು ಶಾಸನಗಳಲ್ಲಿ ಹಾಗೂ ಕಾವ್ಯಗಳಲ್ಲಿ ಪಂಪಾಕ್ಷೇತ್ರ, ಪಂಪಾತೀರ್ಥ, ಪಂಪಾತಟ, ಭಾಸ್ಕರಕ್ಷೇತ್ರ, ಹಂಪೆ ಇವೇ ಮುಂತಾದ ಹೆಸರುಗಳಿಂದ ಕರೆಯಲಾಗಿದೆ. ರಾಜ್ಯಗಳಿರಲಿ ರಾಜ್ಯಗಳುರುಳಲಿ ಹಂಪೆಯನ್ನು ಜನಸಾಮಾನ್ಯರು ಮರೆತಿಲ್ಲವೆಂಬುದು ಇದಕ್ಕೆ ಕಾರಣ.
ಹೀಗೆ ಜನಸಾಮಾನ್ಯರ ಮನಸ್ಸಿನಲ್ಲಿ ನೆಲೆ ನಿಂತ ಈ ಹಂಪೆಯು ಪುರಾಣಗಳ ಕಾಲಕ್ಕೆ ಇದು ಕಿಷ್ಕಿಂಧೆಯಾಗಿ ವಾನರ ರಾಜ್ಯದ ಪ್ರಮುಖ ನೆಲೆಯಾಗಿತ್ತು. ಪಂಪಾತಟದ ಉತ್ತರಕ್ಕೆ ಕಿಃಕಿಂಧೆ ಇತ್ತೆಂದು ಗಂಗಾವತಿ ತಾಲೂಕಿನ ದೇವಿಗಾಟ್ ರ ಶಾಸನವೊಂದು ನಮಗೆ ತಿಳಿಸುತ್ತದೆ. ಇದು ಪುರಾಣಗಳ ಹೇಳಿಕೆಯನ್ನು ಪುಷ್ಟೀಕರಿಸುತ್ತದೆ. ಇದು ೩೩ ದೇವತೆಗಳ ಸ್ಥಾನವಾಗಿತ್ತೆಂಬ ಅಂಶವನ್ನು ಈ ಶಾಸನ ತಿಳಿಸುತ್ತದೆ. ಇದಕ್ಕೆ ಪೂರಕವಾಗಿ ಸಮೀಪದ ಹಿರೇಬೆಣಕಲ್ ಬೆಟ್ಟದಲ್ಲಿನ ಪ್ರಾಗೈತಿಹಾಸಿಕ ಕಾಲದ ಮಾನವಾಕೃತಿಯ ರೇಖಾಚಿತ್ರಗಳಲ್ಲಿ ಮಾನವನಿಗೆ ಬಾಲವನ್ನು ಬಿಡಿಸಲಾಗಿದೆ. ಇಂತಹ ಚಿತ್ರಗಳು ಆನೆಗೊಂದಿ, ಮಲ್ಲಾಪುರದ ಬಳಿಯಲ್ಲೂ ದೊರೆತಿವೆ. ಹಂಪಿ ಮತ್ತು ಸುತ್ತಮುತ್ತಲ ಪ್ರದೇಶವು ಬಹುಹಿಂದಿನಿಂದಲೂ ರಾಮಾಯಣದ ಕಥೆಯೊಂದಿಗೆ ತಾದಾತ್ಮ್ಯ ಸಂಬಂಧವನ್ನು ಹೊಂದಿರಬೇಕು. ಇಲ್ಲಿಯ ವಾಲಿದಿಬ್ಬ, ಸೀತೆ ಸೆರಗು ಮುಂತಾದ ಸ್ಥಳಗಳು ರಾಮಾಯಣ ಕಾಲದಿಂದ ಇಲ್ಲಿ ಜನವಸತಿ ಇತ್ತೆಂಬುದನ್ನು ನಮಗೆ ನೆನಪಿಸುತ್ತದೆ.
ಹಂಪೆ ಮತ್ತು ಅದರ ಪರಿಸರದಲ್ಲಿ ಪ್ರಾಗೈತಿಹಾಸಿಕ ನೆಲೆಗಳು ಕಂಡುಬರುತ್ತವೆ. ಹಳೆಯ ಶಿಲಾಯುಗ, ನೂತನ ಶಿಲಾಯುಗ, ಕಬ್ಬಿಣ ಸಂಸ್ಕೃತಿಯುಗಗಳೂ ಕಂಡುಬಂದಿರುವುದನ್ನು ವಿದ್ವಾಂಸರು ಈಗಾಗಲೆ ಗುರುತಿಸಿದ್ದಾರೆ. ಹಾಗೆಯೇ ಹಂಪಿಗೆ ಸಮೀಪದ ಅಂಜನಹಳ್ಳಿ, ಆನೆಗೊಂದಿ, ವೆಂಕಟಾಪುರ ಮುಂತಾದ ಕಡೆಗಳಲ್ಲಿ ಕೆಂಪುಬಣ್ಣದಲ್ಲಿ ಬರೆದಿರುವ ಹಲವಾರು ಚಿತ್ರಗಳಿವೆ. ಹಂಪಿಯಲ್ಲಿಯೂ ಅನೇಕ ಕಡೆಗಳಲ್ಲಿ ಈ ಬಗೆಯ ಚಿತ್ರಗಳು ಕಂಡುಬರುತ್ತವೆ. ವಿರೂಪಾಕ್ಷ ದೇವಾಲಯದ ಹಿಂಬದಿಯಲ್ಲಿನ ಬಾಗಿದ ಗುಂಡಿನ ಮೇಲಿನ ಚಿತ್ರಗಳಲ್ಲಿ ಗಂಡುಹೆಣ್ಣಿನ ಚಿತ್ರಗಳನ್ನು ನಾವು ಕಾಣಬಹುದು. ವಿಠಲದೇವಾಲಯದ ಬಳಿಯ ಮೊಸಳಯ್ಯನ ಗುಡ್ಡದಲ್ಲಿ ಪ್ರಾಣಿಗಳ ಚಿತ್ರಗಳನ್ನು ಬಿಡಿಸಲಾಗಿದೆ.
ಇವೆಲ್ಲಕ್ಕಿಂತ ಇಂದಿಗೂ ಬಹಳ ಕಾಲದಿಂದ ಆಚರಣೆಯಲ್ಲಿರುವ ಪದ್ಧತಿಯೊಂದು ಇಲ್ಲಿ ಜೀವಂತವಾಗಿರುವುದನ್ನು ಚಕ್ರತೀರ್ಥದ ಬಳಿ ನಾವು ಕಾಣಬಹುದು. ಚಕ್ರತೀರ್ಥದಲ್ಲಿ ನಡೆಯುವ ಪ್ರಮುಖ ಕಾರ್ಯವೆಂದರೆ ಫಲಪೂಜೆ. ಫಲಪೂಜೆ ಇಲ್ಲಿ ಜನಸಾಮಾನ್ಯರ ಬದುಕಿನ ಪ್ರಮುಖ ವಿಷಯ. ಈ ಪ್ರದೇಶದಲ್ಲಿ ಫಲಪೂಜೆ ನಂತರವೇ ಮದುವೆಗಳ ನಿಶ್ಚಯ, ಮದುವೆಗಳು ನಡೆಯುವುದು. ಅಷ್ಟೇ ಅಲ್ಲ ಆದಿಮಕಾಲದಿಂದ ನಡೆದುಬಂದ ಸಂಪ್ರದಾಯವೊಂದು ಇಂದಿಗೂ ಇಲ್ಲಿ ಸವಕಲಾಗಿ ನಡೆದುಬರುತ್ತಿರುವ ವಿಷಯವನ್ನು ಅನೇಕರು ಗಮನಿಸಿರಬಹುದು. ಚಕ್ರತೀರ್ಥದಲ್ಲಿ ಮಿಂದು ಮೇಲಿನಬೆಟ್ಟದಲ್ಲಿ ಮೂರು ಕಲ್ಲಿಟ್ಟು ಅದರ ಮೇಲೆ ಮತ್ತೊಂದು ಕಲ್ಲನ್ನಿಟ್ಟು ಮನೆ ರಚಿಸುತ್ತಾರೆ. ಅನಂತರ ಸಣ್ಣ ಕಲ್ಲೊಂದನ್ನು ತೆಗೆದುಕೊಂಡು ಗಿಡದ ಟೊಂಗೆಗೆ ಬಟ್ಟೆಯಲ್ಲಿ ಸುತ್ತಿ ತೊಟ್ಟಿಲಿನಂತೆ ನೇತಾಡುವಂತೆ ಕಟ್ಟುತ್ತಾರೆ. ಹೀಗೆ ಮಾಡಿದರೆ ತಮ್ಮ ಅಭೀಪ್ಸೆಗಳು ಈಡೇರುತ್ತವೆಯೆಂಬ ನಂಬಿಕೆ ಆ ಜನರದ್ದು. ಇಂತಹದೇ ಕಾರ್ಯಗಳು ಬೇರೆಡೆಯ ಪ್ರಾಗೈತಿಹಾಸಿಕ ನೆಲೆಗಳಲ್ಲಿ ಇಂದಿಗೂ ನಡೆಯುತ್ತವೆ. ಹೀಗೆ ಕಟ್ಟಿದ ಮನೆಗಳು ಶತಶತಮಾನಗಳ ಕಾಲ ಬೀಳುತ್ತವೆ. ಮತ್ತು ರಚನೆಯಾಗುತ್ತವೆ. ಇಂತಹ ರಚನೆಗಳಲ್ಲಿ ಕೆಲವು ಬೃಹತ್ತಾಗಿರುವುದೂ ಉಂಟು. ಹಂಪೆಯಲ್ಲಿ ಈ ಸ್ಥಳವನ್ನು ಬಿಟ್ಟರೆ ಬೇರೆಡೆ, ಜನ ಈ ಕಟ್ಟಣೆ ಕಾರ್ಯ ಮಾಡುವುದಿಲ್ಲ. ಪಾರಂಪರಿಕವಾಗಿ ಅನೂಚೂನವಾಗಿ ಇದು ನಡೆಯುತ್ತಾ ಬಂದಿದೆ.
ಹಂಪೆ ಮೂಲತಃ ತೀರ್ಥ. ಇಲ್ಲಿ ಹರಿಯುವ ತುಂಗಭದ್ರ ನದಿಯೇ ಶ್ರೇಷ್ಠ. ವಿರೂಪಾಕ್ಷ ಮತ್ತು ಪಂಪಾಂಬಿಕೆ ನಂತರ ಬಂದವರು. ಇಂದಿಗೂ ಜನರು ಈ ತೀರ್ಥಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ನೀಡುತ್ತಿದ್ದಾರೆ. ರಾಜಕೀಯ ಆಡಳಿತಕ್ಕಾಗಿ ಬಂದ ಜನ ರಾಜಕೀಯ ಬೀಳಿನ ನಂತರ ಹೊರಟುಹೋದರೂ, ಸಾಂಸ್ಕೃತಿಕ ಮನಸ್ಸಿನ ಜನ ಈ ಸ್ಥಳವನ್ನು ಬಿಡಲಿಲ್ಲ.
ಪಂಪಾ ಸ್ಥಳದ ಉಲ್ಲೇಖ ನಮಗೆ ಕ್ರಿ.ಶ. ೬೮೬ರ ತಾಮ್ರಪಟದಲ್ಲಿ ಕಂಡುಬಂದರೂ ನಂತರ ಸುಮಾರು ಕ್ರಿ.ಶ. ೧೦೧೧ನೆಯ ಶತಮಾನದವರೆಗೆ ಇದರ ಉಲ್ಲೇಖ ನಮಗೆ ದೊರೆತಿಲ್ಲ. ಕ್ರಿ.ಶ. ೧೧ ನೆಯ ಶತಮಾನದಲ್ಲಿ ಈ ಕ್ಷೇತ್ರ ತನ್ನ ಹರವನ್ನು ವಿಸ್ತಾರಗೊಳಿಸಿಕೊಂಡು ಇಲ್ಲಿಯ ದೈವವಾದ ವಿರೂಪಾಕ್ಷ ತನ್ನ ಪ್ರಭಾವವನ್ನು ಬೀರಿರುತ್ತಾನೆ. ಕೊಪ್ಪಳ ಜಿಲ್ಲೆಯ ಪುರದ ಶಾಸನ, ಬಾಗಳಿ ಶಾಸನ ಮುಂತಾದವುಗಳಲ್ಲಿ ಇದೊಂದು ಪುಣ್ಯಕ್ಷೇತ್ರವಾಗಿತ್ತೆಂಬ ಉಲ್ಲೇಖ ಬರುತ್ತದೆ. ದೂರ ದೂರದ ಜನರು ಹಂಪೆಗೆ ಬಂದು ದಾನ ನೀಡುತ್ತಿದ್ದರು ಇಲ್ಲವೇ ದಾನ ಪಡೆಯುತ್ತಿದ್ದರು ಎಂಬ ಉಲ್ಲೇಖಗಳು ಸಾಕಷ್ಟಿವೆ.
ಹಂಪಿ ಹೆಚ್ಚಿನ ಪ್ರಸಿದ್ಧಿಗೆ ಬಂದದ್ದು ಇಲ್ಲಿ ನೆಲೆಸಿ ಕಾವ್ಯ ಬರೆದ ಕವಿಗಳಿಂದ. ಹರಿಹರ, ರಾಘವಾಂಕ, ಚಂದ್ರಮ, ಅದೃಶ್ಯಕವಿ, ಲಕ್ಕಣದಂಡೇಶ ಇನ್ನೂ ಮೊದಲಾದವರು ವಿರೂಪಾಕ್ಷನನ್ನು ಮನಸಾರೆ ಸ್ತುತಿಸಿದ್ದಲ್ಲದೆ ಈ ಸ್ಥಳದ ಮಹಿಮೆ ಹೆಚ್ಚಾಗಲು ಕಾರಣರಾಗಿದ್ದರು. ಹರಿಹರನಿಗೆ ಹಂಪೆಯ ವಿರೂಪಾಕ್ಷನೇ ಸರ್ವಸ್ವ. ಇವನ ಪ್ರಕಾರ ಕಾಮದಹನವಾದದ್ದು ಹೇಮಕೂಟದಲ್ಲಿ. ರಾಘವಾಂಕನು ವಸಿಷ್ಠಮುನಿಗಳ ಆಶ್ರಮ ಇಲ್ಲೇ ಇತ್ತೆಂದು ಹೇಳುತ್ತಾನೆ. ಹಂಪಿಯು ಹೀಗೆ ಕವಿ, ಕಾವ್ಯ ಮತ್ತು ಸ್ಥಳ ಇವುಗಳ ಅವಿನಾಸಂಬಂಧ ಇಲ್ಲಿಯ ಕವಿಗಳ ಕಾವ್ಯದಲ್ಲಿ ಪ್ರತಿಧ್ವನಿಸಿದೆ.
ಇದಕ್ಕೆ ವಿಭಿನ್ನವಾಗಿ ಯೋಚಿಸುವ ಜನರ ಪ್ರಕಾರ ಇದು ಪಂಪಾದೇವಿಯ ಕ್ಷೇತ್ರ. ಇಲ್ಲಿ ಬಾಲ ಪಂಪಾದೇವಿ, ಹಿರಿಯ ಪಂಪಾದೇವಿ ನೆಲೆಸಿದ್ದ ಸ್ಥಳ. ಸೋಮನಾಥನು ಬರೆದ ಉದ್ಭಟಕಾವ್ಯದಲ್ಲಿ ಇಲ್ಲಿಯ ಹಿರಿಯ ಪಂಪಾದೇವಿ ದೇವಸ್ಥಾನದಲ್ಲಿ ನಡೆಯುತ್ತಿದ್ದ ಕನ್ನಿಕಾಪೂಜೆಯ ಬಗ್ಗೆ ವರ್ಣಿಸಿದ್ದಾನೆ. ಆತ ಬಹಳಷ್ಟು ವಿವರಗಳನ್ನು ನೀಡಿದ್ದಾನೆ.
ಪಂಪಾ ಎಂಬುದು ಒಂದು ದ್ರಾವಿಡ ಭಾಷೆಯ ಪದ. ಸೀಳಿ ಮತ್ತೆ ಸೇರು ಎಂಬ ಕ್ರಿಯಾಸೂಚಕವಾದುದು. ತುಂಗಭದ್ರಾ ನದಿ ಈ ಪ್ರದೇಶದಲ್ಲಿ ಸೀಳು ಸೀಳಾಗಿ ಒಡೆದು ಹರಿಯುವುದು, ಮತ್ತೆ ಒಂದಾಗುವುದು ಭೌತಿಕವಾಗಿ ನಮಗೆ ಕಾಣುತ್ತದೆ. ಇದನ್ನು ಗಮನಿಸಿದವರು ಈ ನದಿಯನ್ನು ಪಂಪಾ ಎಂದು ಕರೆದ ಹಾಗೆ ತೋರುತ್ತದೆ. ಇದು ಈ ಪ್ರದೇಶದಲ್ಲಿ ಹಂಪಿ ಹೊಳೆ ಎಂದೇ ಗುರುತಿಸಿಕೊಂಡಿದೆ. ಅನೇಕರು ಇದನ್ನೇ ತಮ್ಮ ಮನೆಯ ಹೆಸರನ್ನಾಗಿಯೂ ಇರಿಸಿಕೊಂಡಿದ್ದಾರೆ. ಈ ರೀತಿಯಿಂದಲೂ ಈ ಹೊಳೆಯು ಶತಮಾನಗಳಿಂದ ಜೀವಂತವಾಗಿದೆ.
ಹಂಪೆ ಮತ್ತದರ ಪರಿಸರವು ಬಾದಾಮಿ ಚಲುಕ್ಯರು, ಕಲ್ಯಾಣದ ಚಾಳುಕ್ಯರು, ದ್ವಾರ ಸಮುದ್ರದ ಹೊಯ್ಸಳರು, ಕುಮ್ಮಟದುರ್ಗದ ಅರಸರು, ಕುರುಗೋಡಿನ ಸಿಂಧರು ಮೊದಲಾದ ಅರಿಸರಿಗೆ ಪರಿಚಿತ ಸ್ಥಳವಾಗಿತ್ತು. ಈ ರಾಜ್ಯರೆಲ್ಲ ಇಲ್ಲಿ ಬಂದು ದಾನ ನೀಡಿದ್ದಾರೆ, ಇಲ್ಲವೇ ಇಲ್ಲಿಯ ದೈವದ ಹೆಸರಿನಲ್ಲಿ ದೂರದಲ್ಲಿ ದಾನ ನೀಡಿದ್ದಾರೆ. ಈ ವಿರೂಪಾಕ್ಷನ ಹೆಸರಿನಲ್ಲಿ ಬೇರೆ ಬೇರೆ ಸ್ಥಳಗಳಲ್ಲಿ ದೇವಾಲಯಗಳನ್ನು ಸ್ಥಾಪಿಸಿದ್ದಾರೆ. ಕುರುಗೋಡಿನ ಸಿಂಧರು ಮನ್ಮುಖತೀರ್ಥದ ಬಳಿ ಇರುವ ದುರ್ಗಾದೇವಾಲಯಕ್ಕೂ ದತ್ತಿ ನೀಡಿರುವುದನ್ನು ನಾವು ಸ್ಮರಿಸಬಹುದು. ಇಂತಹ ದಾನದತ್ತಿಗಳಿಂದ ಈ ಕ್ಷೇತ್ರದ ಕೀರ್ತಿ ಬೇರೆ ಬೇರೆಡೆ ಹಬ್ಬಲು ಕಾರಣವಾಯಿತು.
ಸಂಗಮ ವಂಶದ ಹರಿಹರ ಬುಕ್ಕ ಮೊದಲಾದ ಐದು ಜನ ಸಹೋದರರು ಮೊದಲು ಆನೆಗೊಂದಿಯಲ್ಲಿ ರಾಜ್ಯಸ್ಥಾಪನೆ ಮಾಡಿ ಆನೆಗೊಂದಿಯನ್ನು ರಾಜ್ಯಧಾನಿಯನ್ನಾಗಿ ಮಾಡಿಕೊಂಡರೂ ಕೆಲವೇ ವರ್ಷಗಳಲ್ಲಿ ವಿರೂಪಾಕ್ಷನ ಸನ್ನಿಧಿಯಲ್ಲಿ ನಗರವೊಂದನ್ನು ನಿರ್ಮಿಸಿ ಅಲ್ಲಿಗೆ ರಾಜಧಾನಿಯನ್ನು ಬದಲಾಯಿಸಿದರು. ಹಂಪೆಯ ಇತಿಹಾಸದಲ್ಲಿ ಇದೊಂದು ಸುವರ್ಣ ಅಧ್ಯಾಯವೇ ಸರಿ. ಇದು ರಾಜಧಾನಿಯಾದ ಕೂಡಲೇ ಇಲ್ಲಿಗೆ ನಾನಾ ಬಗೆಯ ಜನರು ಬಂದರು. ಸೈನಿಕರು, ಸಾಧು ಸನ್ಯಾಸಿಗಳು, ವ್ಯಾಪಾರಿಗಳು, ಕೃಷಿಕರು, ಕಟ್ಟಣೆಗಾರರು, ಹೀಗೆ ಅನೇಕ ವೃತ್ತಿ-ಪ್ರವೃತ್ತಿಗಳ ಜನರು ಬಂದು ನೆಲೆಸಿದರು. ರಾಜಧಾನಿ ಹೊಸದಾಗಿ ನಿರ್ಮಾಣವಾದ್ದರಿಂದ ಕಟ್ಟಣೆಕಾರ್ಯ ಮಾಡುವ ಜನರಿಗೆ ಸಾಮಾನ್ಯವಾಗಿ ಹೆಚ್ಚಿನ ಬೇಡಿಕೆ ಇತ್ತು. ವಾಸಿಸುವ ಸ್ಥಳಕ್ಕೆ ಚಿನ್ನದ ಬೆಲೆ. ಹೀಗಾಗಿ ಬಡವರು ಬೆಟ್ಟಗುಡ್ಡಗಳ ಬಯಲು ಪ್ರದೇಶವನ್ನು ಆರಿಸಿಕೊಂಡರು. ಇವರಲ್ಲಿ ಕೆಲವು ರಾವುತರೂ ಇದ್ದರು. ಅಂತಹ ರಾವುತರ ಬಿಡಾರದ ಪ್ರದೇಶದಲ್ಲಿ ಕುದುರೆಗಳನ್ನು ಕಟ್ಟಲು ಬಂಡೆಯಲ್ಲಿ ಹಿಡಿಕೆಯನ್ನು ಬಿಡಿಸಲಾಗಿದೆ. ಹಂಪಿಯ ಬಳಿ ರಚಿತವಾದ ವಿಜಯನಗರವೆಂಬ ರಾಜಧಾನಿಯ ಹೆಸರನ್ನೇ ಮುಂದಕ್ಕೆ ರಾಜ್ಯವೂ ಪಡೆಯಿತು. ಕೃಷ್ಣಾ ನದಿಯ ದಕ್ಷಿಣದ ಬಹುತೇಕ ಭಾಗ ವಿಜಯನಗರದ ಅರಸರ ಕೈಯಲ್ಲಿದ್ದುದರಿಂದ ಆ ಕಾಲಕ್ಕೆ ಭಾರತಕ್ಕೆ ಬಂದಿದ್ದ ಯುರೋಪಿನ ಪ್ರವಾಸಿಗರಲ್ಲದೆ, ಬೇರೆ ಪ್ರದೇಶದ ಪ್ರವಾಸಿಗರು ಈ ನಗರಕ್ಕೆ ಭೇಟಿ ನೀಡಿ ಮುಕ್ತವಾಗಿ ಇಲ್ಲಿಯ ವೈಭವದ ಬಗ್ಗೆ ವರ್ಣಿಸಿದ್ದಾರೆ.
ವಿಜಯನಗರದ ಅರಸರು ಕೇವಲ ರಾಜಕೀಯಕ್ಕಷ್ಟೇ ತಮ್ಮ ಜೀವನವನ್ನು ಮುಡಿಪಾಗಿಡಲಿಲ್ಲ. ಕಲೆ, ಕ್ರೀಡೆ, ಕಟ್ಟಡ ನಿರ್ಮಾಣ, ಕೆರೆಗಳ ರಚನೆ ಮುಂತಾದವುಗಳ ಕಡೆಗೂ ಹೆಚ್ಚಿನ ಗಮನ ಹರಿಸಿದರು. ನೀರಾವರಿಗಂತೂ ಹೆಚ್ಚಿನ ಪ್ರೋತ್ಸಾಹವನ್ನು ಅವರು ನೀಡಿದ್ದರು. ಉಳಿದುಕೊಂಡು ಬಂದಿರುವ ನಾಲೆಗಳು, ಕಟ್ಟೆಗಳು ಅವರ ಕೆಲಸಗಳ ಸಾಕ್ಷಿಯಾಗಿ ಇಂದಿಗೂ ನಾವು ನೋಡಬಹುದು. ವೀರಹರಿಹರರಾಯನ ಮಗ ಪ್ರತಾಪಬುಕ್ಕರಾಯನು ಪೆನುಗೊಂಡೆ ಪಟ್ಟಣದಲ್ಲಿ ಆಳುತ್ತಿದ್ದಾಗ ಪೆನುಗೊಂಡೆಗೆ ಪೆನ್ನೆಯ ನದಿಯ ನೀರನ್ನು ತರಬೇಕೆಂದು ದಶವಿದ್ಯಾ ಚಕ್ರವರ್ತಿ ಜನಸೂತ್ರದ ಸಿಂಗಾಯಭಟ್ಟನಿಗೆ ನಿರೂಪವನ್ನು ನೀಡುತ್ತಾನೆ. ಅದರಂತೆ ಸಿಂಗಾಯಭಟ್ಟನು ಪೆನ್ನೆಗೆ ಕಾಲುವೆಯನ್ನು ತೋಡಿ ಆ ನೀರನ್ನು, ಸಮೀಪದ ಕೆರೆಗೆ ತಂದ ಉಲ್ಲೇಖ ಗೌರಿಬಿದನೂರು ತಾಲೂಕಿನ ಶಾಸನವೊಂದರಲ್ಲಿ ಉಲ್ಲೇಖಿತವಾಗಿದೆ. ಈ ಶಾಸನದ ಕಾಲ ಕ್ರಿ.ಶ. ೧೩೮೮. ವಿಜಯನಗರ ಸಾಮ್ರಾಜ್ಯದ ಆರಂಭದಲ್ಲಿ ಜೀರ್ಣ ದೇವಾಲಯಗಳ ಜೀರ್ಣೋದ್ಧಾರ ಹಾಗೂ ನೀರಾವರಿಯ ವ್ಯವಸ್ಥಾ ಕಾರ್ಯವನ್ನು ಆದ್ಯಕಾರ್ಯವನ್ನಾಗಿ ಕೈಗೊಂಡಿದ್ದರು. ಇದನ್ನೇ ಒಂದನೆಯ ದೇವರಾಯನ ಕಾಲದ ಕ್ರಿ.ಶ. ೧೪೧೧ರ ಹಂಪೆಯ ಶಾಸನದಲ್ಲಿ ಮಾದರಸ, ಸಾಯಣರ ಕಾರ್ಯಗಳ ಬಗ್ಗೆ ಹೇಳುವಾಗ:
ತೋಡದ ಬಾವಿಯಿಲ್ಲ ಮರೆಕಟ್ಟದ ಪೆರ್ಗ್ಗೆರೆಯಿಲ್ಲ, ಲೀಲೆಯಿಂ
ಮಾಡದ ದೇವತಾಭವನಮಿಲ್ಲೊಲವಿಂ ಬಿಡದಗ್ರಹಾರಮಿಲ್ಲಾ…
ಎಂದು ಮುಕ್ತವಾಗಿ ಹೊಗಳಿದೆ. ಬಾವಿ ತೋಡುವ ದೊಡ್ಡ ದೊಡ್ಡ ಕೆರೆಗಳನ್ನು ನಿರ್ಮಿಸುವ ಕಲೆಯಲ್ಲಿ ವಿಜಯನಗರದ ಅರಸರ ಕಾಲದ ಜನ ಜಲಸೂತ್ರ ಪರಿಣತರಾಗಿದ್ದರು. ಇಂತಹ ಪರಿಣತರು ಬಹಳಷ್ಟು ಮಂದಿ ಇದ್ದಿರಬಹುದಾದರೂ ಅವರೆಲ್ಲರ ಹೆಸರುಗಳು ನಮಗೆ ತಿಳಿಯುವುದಿಲ್ಲ. ತುಂಗಭದ್ರಾನದಿಗೆ ಅಡ್ಡಕಟ್ಟೆ ಕಟ್ಟಿ ತುರ್ತಾ ಕಾಲುವೆಯನ್ನು ಹಂಪೆಗೆ ತರಲಾಗಿದೆಯಷ್ಟೆ? ಇದರ ಸಮಪಾತಳಿಯನ್ನು ಕಾಪಾಡಿಕೊಳ್ಳಲು ಅಲ್ಲಲ್ಲಿ ಎದುರು ಬಂದ ಗುಂಡುಗಳನ್ನು ಒಡೆದಿರುವುದು, ಇಲ್ಲವೇ ಆ ಗುಂಡುಗಳನ್ನೇ ಸೀಳಿ ಮಧ್ಯದಲ್ಲಿ ನೀರು ಹರಿಯುವಂತೆ ಮಾಡಿರುವುದು ಇದರ ಹಿಂದಿನ ತಾಂತ್ರಿಕ ಕೌಶಲವನ್ನು ತಿಳಿಯಲು ಇಂದು ನಮಗೆ ಸಾಧನಗಳಿಲ್ಲ.
ನೀರಾವರಿಯಲ್ಲದೆ ಕಲ್ಲಿನಲ್ಲಿ ದೇವಾಲಯ ಕಟ್ಟಡ ರಚನೆ, ದೇವಾಲಯದ ಮುಂಬದಿಯಲ್ಲಿ ಗಾರೆಯಲ್ಲಿ ಗೋಪುರ ರಚನೆ, ನಗರ ನಿಮಾಣದಲ್ಲಿನ ಶಿಸ್ತು ಇವೂ ಸಹ ನಮಗೆ ಅಚ್ಚರಿಯನ್ನುಂಟುಮಾಡಿವೆ. ವಿದೇಶಿಯರ ಬರೆಹಗಳಲ್ಲಿ ಕೆಲವೆಡೆ ಕೋಟೆ ರಚನೆಯಲ್ಲಿ ಪೋರ್ಚುಗೀಸರ ಸಹಕಾರ ಪಡೆದಂತೆ ಹೇಳಲಾಗಿದೆ. ಹೀಗಾಗಿ ವಿಜಯನಗರದ ಅನೇಕ ಕಟ್ಟಣೆಗಳಲ್ಲಿ ಇವರ ಸಹಕಾರವನ್ನು ಪಡೆದಿರಬಹುದಾದ ಸಾಧ್ಯತೆಗಳಿವೆ.
ಒಂದೆರಡು ಬಾರಿ ಹಂಪೆಗೆ ಮುಸ್ಲಿಂ ಅರಸರು ದಾಳಿ ಮಾಡಿದ್ದನ್ನು ಬಿಟ್ಟರೆ ವಿಜಯನಗರವು ಬಹುತೇಕ ಶಾಂತಿಯಿಂದ ಕೂಡಿದ, ಅಪಾಯರಹಿತ ರಾಜಧಾನಿಯಾಗಿತ್ತು. ಈ ಕಾರಣದಿಂದ ಇದರ ಬೆಳವಣೆಗೆ ಬಹು ಶೀಘ್ರಗತಿಯನ್ನು ಬೆಳೆದುದಲ್ಲದೆ. ಸಮೃದ್ಧಿಗೂ ಕಾರಣವಾಯಿತು. ಈ ಸಮೃದ್ಧಿಯ ಕಲೆ, ಸಾಹಿತ್ಯ ಬೆಳೆಯಲು ಪರ್ಯಾಯವಾಗಿ ಕಾರಣವಾಯಿತು. ಈ ಸಮೃದ್ಧಿಯನ್ನು ಧಾರ್ಮಿಕ ಕಟ್ಟಡಗಳಲ್ಲೇ ಅಲ್ಲದೆ ವಸತಿಗೃಹ, ಸ್ನಾನದ ಗೃಹ, ಮಹಾನವಮಿ ದಿಬ್ಬ ಮುಂತಾದ ರಚನೆಗಳಲ್ಲಿ ಕಾಣಬಹುದಾಗಿದೆ.
ಪ್ರಸ್ತುತ ಈ ಸಂಪಾದನ ಕೃತಿಯಲ್ಲಿ ಮೂರು ಭಾಗಗಳಿವೆ. ಅವೆಂದರೆ ಕಲೆ, ಕ್ರೀಡೆ ಮತ್ತು ಕೌಶಲ. ಇವು ಒಂದು ಇನ್ನೊಂದಕ್ಕೆ ಪೂರಕವಾಗಿವೆ. ಇದು ಇದೇ ವರ್ಗಕ್ಕೆ ಬರುತ್ತದೆಂದು ಗೆರೆ ಎಳೆದು ಹೇಳುವುದು ಕಷ್ಟವೇ ಸರಿ. ಆದರೂ ಮೇಲ್ನೋಟಕ್ಕೆ ಕಾಣುವ ಸಂಗತಿಗಳನ್ನು ಗಮನದಲ್ಲಿರಿಸಿಕೊಂಡು ಪ್ರಬಂಧಗಳನ್ನು ಇಲ್ಲಿ ಸಂಗ್ರಹಿಸಿ ವಿಂಗಡಿಸಲಾಗಿದೆ. ಕಲೆ, ಕ್ರೀಡೆ ಮತ್ತು ಕೌಶಲದ ಬಗ್ಗೆ ಲೇಖನಗಳನ್ನು ಸಂಗ್ರಹಿಸುವಾಗ ಕೇವಲ ಕನ್ನಡ ಲೇಖನಗಳಿಗಷ್ಟೇ ನಮ್ಮ ಗಮನವನ್ನು ಕೇಂದ್ರೀಕರಿಸಿಕೊಂಡಿದ್ದೇವೆ. ಆಂಗ್ಲ ಭಾಷೆಯಲ್ಲಿ ಪ್ರಕಟವಾಗಿರುವ ಲೇಖನಗಳನ್ನು ಗಣನೆಗೆ ತೆಗೆದುಕೊಳ್ಳಲು ಸಾಧ್ಯವಾಗಿಲ್ಲ. ಸಾಮಾನ್ಯವಾಗಿ ಹಂಪಿಯನ್ನು ಕುರಿತು ಅಭ್ಯಾಸ ಮಾಡುವವರು ಧಾರ್ಮಿಕ ವಾಸ್ತುವಿನ ಅಭ್ಯಾಸಕ್ಕೆ ಹೆಚ್ಚು ಒತ್ತು ನೀಡುತ್ತಾರೆ. ಉಳಿದ ವಿವರಗಳ ಕಡೆಗೆ ಗಮನ ಹರಿಸುವುದು ಕಡಿಮೆ. ಆದ್ದರಿಂದ ಈ ಸಮಪುಟದಲ್ಲಿ ಹೆಚ್ಚಿಗೆ ವಿದ್ವಾಂಸರ ಗಮನ ಸೆಳೆಯದಿರುವ ಕಲೆ, ಕ್ರೀಡೆ, ಕೌಶಲದ ಕಡೆಗೆ ವಿಶೇಷ ಒತ್ತು ನೀಡಲಾಗಿದೆ. ಧಾರ್ಮಿಕ ರಚನೆಗಳು ಹಾಗೂ ಶಿಲ್ಪಗಳನ್ನು ಕಲಾ ವಿಭಾಗದಲ್ಲಾಗಲೀ, ಕೌಶಲದ ವಿಭಾಗದಲ್ಲಾಗಲೀ, ಕೌಶಲದ ವಿಭಾಗದಲ್ಲಾಗಲಿ ಸೇರಿಸಿರುವುದಿಲ್ಲ. ಈ ಕೃತಿಯನ್ನು ಸಂಪಾದಿಸಲು ದೊರೆತ ಕಾಲಮಿತಿ ಬಹು ಕಡಿಮೆಯಿದ್ದು, ಅದರಲ್ಲಿಯೇ ಈ ಸಂಗ್ರಹ ಸಾಧನಕಾರ್ಯವನ್ನು ಮಾಡಲಾಗಿದೆ. ಹೀಗಾಗಿ ಕೆಲವು ಸಂಬಂಧಿತ ಲೇಖನಗಳು ಇದರಲ್ಲಿ ಸೇರ್ಪಡೆಯಾಗದೆ ತಪ್ಪಿ ಹೋಗಿರುವ ಸಾಧ್ಯತೆಗಳಿವೆಯೆಂದು ನಮಗೆ ಗೊತ್ತು. ಈ ಸಂಗತಿಯನ್ನು ವಿನಮ್ರದಿಂದ ತಿಳಿಸಲಿಚ್ಛಿಸುತ್ತೇವೆ. ಹಾಗೆಯೇ ಸಂಶೋಧನಾತ್ಮಕ ಲೇಖನಗಳಿಗೇ ಇಲ್ಲಿ ಆದ್ಯತೆಯನ್ನು ನೀಡಲಾಗಿದೆ.
ಹಾಗೆಯೇ ಕ್ರೀಡಾ ವಿಭಾಗದಲ್ಲಿ, ಕ್ರೀಡೆಯೆಂದು  ಪರಿಗಣಿಸುವಾಗ ಪ್ರದರ್ಶನಾತ್ಮಕ ಜಾನಪದ ಕಲೆಗಳನ್ನು ಕ್ರೀಡೆಯೆಂದೆ ಪರಿಗಣಿಸಿ ಕ್ರೀಡಾ ವಿಭಾಗದಲ್ಲಿ ಸೇರಿಸಿಕೊಳ್ಳಲಾಗಿದೆ. ಕಲಾ ವಿಭಾಗದಲ್ಲಿ ಕಲೆಯ ಬಗ್ಗೆ ಹೇಳುವಾಗ ಪ್ರಾಗೈತಿಹಾಸಿಕ ರೇಖಾಚಿತ್ರದಿಂದ ಪ್ರಾರಂಭಿಸಿ ವಿಜಯನಗರ ಕಾಲದ ಭಿತ್ತಿಚಿತ್ರಗಳವರೆಗೆ ದೊರೆತ ಮಾಹಿತಿಯನ್ನು ಸ್ವೀಕರಿಸಲಾಗಿದೆ. ಕೌಶಲ ಭಾಗದಲ್ಲಿ ರಕ್ಷಣಾವಾಸ್ತು, ನೀರಾವರಿ, ನಗರ ರಚನೆ, ಸಾರಿಗೆ ವ್ಯವಸ್ಥೆ ಇವುಗಳಿಗೆ ಸಂಬಂಧಿಸಿದ ಲೇಖನಗಳಿಗೆ ವಿಶೇಷವಾಗಿ ಒತ್ತು ನೀಡಲಾಗಿದೆ.
ಈ ಮಹಾಸಂಪುಟವು ಈರೂಪಕ್ಕೆ ಬರಲು ಕಾರಣಕರ್ತರಾದ ವಿಶ್ವವಿದ್ಯಾಲಯದ ಕುಲಪತಿ ಡಾ. ಬಿ.ಎ. ವಿವೇಕ ರೈ ಅವರು. ಇವರು ಕಾಲಕಾಲಕ್ಕೆ ಅಮೂಲ್ಯ ಸಲಹೆಗಳನ್ನು ಕೊಟ್ಟು, ಪ್ರಗತಿ ಪರಿಶೀಲಿಸಿ ಪ್ರೋತ್ಸಾಹಿಸಿದ್ದಾರೆ. ಇವರಿಗೆ ನನ್ನ ಕೃತಜ್ಞತೆಗಳು.
ಈ ಮಹಾಸಂಪುಟಕ್ಕಾಗಿ ಕರ್ನಾಟಕದ ಬೇರೆಬೇರೆ ಲೇಖಕರ ಅಮೂಲ್ಯ ಲೇಖನಗಳನ್ನು ಸೌಜನ್ಯಪೂರ್ವಕವಾಗಿ ಇಲ್ಲಿ ಬಳಸಿಕೊಳ್ಳಲಾಗಿದೆ. ಆ ಎಲ್ಲ ವಿದ್ವಾಂಸ ಮಹನೀಯರಿಗೆ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ. ಈ ಸಂಪುಟದಲ್ಲಿ ಬಳಸಿಕೊಳ್ಳಲಾಗಿರುವ ರೇಖಾಚಿತ್ರ ಮತ್ತು ನಕಾಶೆಗಳನ್ನು ಬೇರೆ ಬೇರೆ ಮೂಲಗಳಿಂದ ಬಳಸಿಕೊಳ್ಳಲಾಗಿದೆ. ಆ ಎಲ್ಲ ಸಂಸ್ಥೆಗಳಿಗೂ ಆಭಾರಿಯಾಗಿದ್ದೇನೆ. ಹಾಗೆಯೇ ನನ್ನೊಂದಿಗೆ ಲೇಖನಗಳನ್ನು ಆಯ್ಕೆ ಮಾಡುವುದರಿಂದ ಹಿಡಿದು, ಅವುಗಳನ್ನು ಪರಿಶೀಲಿಸಿ, ಅಕ್ಷರ ಸಂಯೋಜಿಸಿ, ಅವುಗಳ ಕರಡಚ್ಚನ್ನು ತಿದ್ದಿ ಸಹಕರಿಸಿದ ಡಾ. ಸಿ.ಎಸ್. ವಾಸುದೇವನ್, ಡಾ. ಎಂ. ಕೊಟ್ರೇಶ್, ಡಾ. ಎಸ್. ವೈ. ಸೋಮಶೇಖರ್ ಅವರಿಗೂ ವಂದನೆಗಳು.
ಛಾಯಾಚಿತ್ರಗಳನ್ನು ನೀಡಿದ ಡಾ. ಎಸ್.ವೈ. ಸೋಮಶೇಖರ್, ಶ್ರೀ ಗಣೇಶ ಯಾಜಿ ಅವರಿಗೂ, ಸಂಪುಟದ ಕೆಲವು ಲೇಖನಗಳ ಕರಡಚ್ಚನ್ನು ತಿದ್ದುವಲ್ಲಿ ಸಹಕರಿಸಿದ ಡಾ. ಶ್ರೀಧರರಾವ್ ಪಿಸ್ಸೆಯವರಿಗೂ ನನ್ನ ಕೃತಜ್ಞತೆಗಳು.
ನಮ್ಮ ಈ ಕಾರ್ಯಗಳಿಗೆ ನಾನಾ ರೀತಿಯ ಸಲಹೆ ಸೂಚನೆ ನೀಡಿ ಈ ಸಂಪುಟವು ಅಂದವಾಗಿ ಬರಲು ಕಾರಣರಾದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರಿಗೂ ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರಿಗೂ ಗಣಕಕೇಂದ್ರದ ವೈ.ಎಂ. ಶರಣಬಸವ, ಜೆ. ಬಸವರಾಜ ಮತ್ತು ಜೆ. ಶಿವಕುಮಾರ ಅವರಿಗೂ ನನ್ನ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ.
ಸಂಪಾದಕರು
ಕುಮ್ಮಟದುರ್ಗದ ಅರಸರು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡು ನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಈ ಹಿಂದೆ ನಡೆದ ರಾಜಕೀಯ ಚರಿತ್ರೆ ಅಧ್ಯಯನಗಳು ಹೆಚ್ಚಾಗಿ ಪ್ರಮುಖ ರಾಜಮನೆತನಗಳನ್ನು ಕುರಿತು ನಡೆದಿವೆ. ಆದರೆ ಇತ್ತೀಚೆಗೆ ಪ್ರಾದೇಶಿಕ ಮತ್ತು ಸ್ಥಳೀಯ ಮಟ್ಟದ ರಾಜಮನೆತನಗಳನ್ನು ಕುರಿತು ಅಧ್ಯಯನ ಮಾಡುವ ಒಲವನ್ನು ಕಾಣುತ್ತೇವೆ. ಈ ನಿಟ್ಟಿನಲ್ಲಿ ಸಾಗಿದ ಕನ್ನಡ ವಿಶ್ವವಿದ್ಯಾಲಯವು ಸಹ ಅನೇಕ ಸ್ಥಳೀಯ ಅರಸು ಮನೆತನಗಳನ್ನು ಕುರಿತಂತೆ ಅಧ್ಯಯನ ಯೋಜನೆಗಳನ್ನು ಕೈಗೊಂಡು ಪ್ರಕಟಿಸುತ್ತಿದೆ. ಮಧ್ಯಕಾಲೀನ ಕರ್ನಾಟಕದಲ್ಲಿ ಹೊಯ್ಸಳ ಮತ್ತು ಸೇವುಣ ರಾಜ್ಯಶಕ್ತಿಗಳ ನಡುವೆ ಹುಟ್ಟಿಕೊಂಡ ಕುಮ್ಮಟದುರ್ಗ ರಾಜ್ಯವು ತನ್ನ ಅಸ್ತಿತ್ವಕ್ಕಾಗಿ ಆರಂಭದಿಂದಲೂ ಹೋರಾಟದ ಹಾದಿಯಲ್ಲಿ ಸಾಗಿ ಬಂದಿರುವುದು ಗಮನಾರ್ಹ ಸಂಗತಿ. ದೆಹಲಿ ಸುಲ್ತಾನರ ನಾಲ್ಕು ದಾಳಿಗಳನ್ನು ಎದುರಿಸಿದ ಕೀರ್ತಿ ಕುಮ್ಮಟದುರ್ಗಕ್ಕೆ ಸಲ್ಲುತ್ತದೆ. ಪ್ರಕೃತಿ ಪೋಷಿತ ರಕ್ಷಣಾ ವ್ಯವಸ್ಥೆ ಹೊಂದಿರುವ ಕುಮ್ಮಟದುರ್ಗ ಅಭೇದ್ಯವಾದ ಗಿರಿದುರ್ಗ. ಹೀಗಾಗಿ ಹೊಯ್ಸಳ ಮತ್ತು ಸೇವುಣ ರಾಜ್ಯಗಳ ನಡುವೆ ಇದ್ದ ಕುಮ್ಮಟದುರ್ಗವನ್ನು ಇತಿಹಾಸಕಾರರು ತಡೆರಾಜ್ಯ ಎಂದು ಕರೆದಿದ್ದಾರೆ.
ಕುಮ್ಮಟದುರ್ಗವನ್ನಾಳಿದ ಮುಮ್ಮಡಿ ಸಿಂಗೆಯನಾಯಕ, ಕಂಪಿಲದೇವ ಮತ್ತು ರಾಮನಾಥ ಶೌರ್ಯ, ಸಾಹಸಗಳಿಗೆ ಹೆಸರಾದವರು. ಜನಪದರಲ್ಲಿ ಮತ್ತು ಸಾಹಿತ್ಯ ಕೃತಿಗಳಲ್ಲಿ ಕುಮಾರರಾಮನೆಂದು ಪ್ರಸಿದ್ಧನಾಗಿರುವ ರಾಮನಾಥನು ಶೌರ್ಯ ಮತ್ತು ಸದ್ಗುಣಗಳ ಗಣಿಯಾಗಿದ್ದು, ಆದರ್ಶಪುರುಷ ಎನಿಸಿದ್ದಾನೆ. ಕುಮ್ಮಟದುರ್ಗ ರಾಜ್ಯವು ಅವನತಿಗೊಂಡ ನಂತರ ರಾಮನಾಥನ ಹೆಸರಿನಲ್ಲಿ ದೇವಾಲಯಗಳು ಮತ್ತು ಸ್ಮಾರಕ ಶಿಲ್ಪಗಳು ನಿರ್ಮಾಣ ಗೊಂಡು ಪೂಜಿಸಲ್ಪಟ್ಟವು. ಕರ್ನಾಟಕದ ಇನ್ನಾವುದೇ ಪ್ರಸಿದ್ಧ ರಾಜನಿಗೆ ಈ ಗೌರವ, ಮರ್ಯಾದೆಗಳು ಸಿಗಲಿಲ್ಲ. ರಾಮನಾಥನು ಕುಮಾರರಾಮನೆಂಬ ಹೆಸರಿನಲ್ಲಿ ಕರ್ನಾಟಕದೆಲ್ಲೆಡೆ ಆರಾಧನೆಗೊಂಡು, ಜಾತ್ರೆ ಉತ್ಸವಗಳು ನಡೆಯುತ್ತಿರುವುದು ಅಧ್ಯಯನ ಯೋಗ್ಯ ವಿಷಯವೆಂದು ಭಾವಿಸುತ್ತೇನೆ. ಜನಸಾಮಾನ್ಯರು ಅದರಲ್ಲೂ ಮುಖ್ಯವಾಗಿ ತಳಸಮುದಾಯಗಳು ಕುಮಾರ ರಾಮನನ್ನು ಇಂದಿಗೂ ಆರಾಧಿಸುತ್ತಿವೆ. ಈ ಐತಿಹಾಸಿಕ ಆರಾಧನೆ ಸಂಶೋಧಿತಗೊಂಡು ಪ್ರಕಟವಾಗಬೇಕಿದೆ. ಪ್ರಸ್ತುತ ‘ಕುಮ್ಮಟದುರ್ಗದ ಅರಸರು’ ಕೃತಿ ನಮ್ಮ ವಿಶ್ವವಿದ್ಯಾಲಯವು ಪ್ರಕಟಿಸುತ್ತಿರುವುದು ಸಂತಸದ ಸಂಗತಿ. ಇದನ್ನು ಆಗು ಮಾಡಿದ ಡಾ. ಸಿ. ಮಹದೇವ ಅವರನ್ನು ಪ್ರೀತಿಯಿಂದ ಅಭಿನಂದಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ.ಮುರಿಗೆಪ್ಪ
ಕುಲಪತಿ
ಕುಮ್ಮಟದುರ್ಗದ ಅರಸರು: ಸಂಕ್ಷೇಪ ಸೂಚಿ
ARI E – Annual Reports on Indian Epigraphy
ARSIE – Annual Reports on South Indian Epigraphy
EC – Epigraphia Carnatika
EI – Epigraphia Indica
JRAS – Journal of the Royal Asiatic Society
MAR – Mysore Archaeological Reports
QJMS – Quarterly Journal of Mythic Society
VPR – Vijayanagar progress of Research
ವಿಅ – ವಿಜಯನಗರ ಅಧ್ಯಯನ
ಕುಮ್ಮಟದುರ್ಗದ ಅರಸರು: ೧. ಮೂಲ ಮತ್ತು ವಂಶಾವಳಿ
ಕಲ್ಯಾಣದ ಚಾಲುಕ್ಯರ ಅವನತಿಯ ನಂತರ ಅವರ ಸಾಮ್ರಾಜ್ಯ ದ್ವಾರಸಮುದ್ರದ ಹೊಯ್ಸಳರು, ದೇವಗಿರಿಯ ಸೇವುಣರು ಮತ್ತು ವಾರಂಗಲ್ಲಿನ ಕಾಕತೀಯರ ನಡುವೆ ಹಂಚಿಹೋಯಿತು. ಹೊಯ್ಸಳರು ಉತ್ತರದ ಕಡೆಯಿಂದ ದೇವಗಿರಿ ಸೇವುಣರ ದಾಳಿಯನ್ನು ಎದುರಿಸಬೇಕಾಗಿತ್ತು. ಹೊಯ್ಸಳರ ಮೂರನೆಯ ನರಸಿಂಹನಿಗೂ ಮತ್ತು ರಾಮನಾಥನಿಗೂ ರಾಜ್ಯಹಂಚಿಕೆ ಸಂಬಂಧವಾಗಿ ಮೊದಲಿನಿಂದಲೂ ಅಂತಃಕಲಹ ನಡೆಯುತ್ತಿತ್ತು. ಹೀಗಾಗಿ ಹೊಯ್ಸಳರು ತಮ್ಮ ರಾಜ್ಯದ ಉತ್ತರ ಭಾಗದ ಗಡಿಗಳನ್ನು ಸಂರಕ್ಷಿಸುವಲ್ಲಿ ಅಸಮರ್ಥರಾದರು. ಇದು, ಸೇವುಣರು ಹೊಯ್ಸಳರ ರಾಜ್ಯದೊಳಗೆ ನುಗ್ಗಲು ಅವಕಾಶ ಕಲ್ಪಿಸಿತು (Desai 1981: 281). ಇಂತಹ ಸಮಯಾವಕಾಶವನ್ನು ಬಳಸಿಕೊಂಡು ಮುಮ್ಮಡಿ ಸಿಂಗೆಯನಾಯಕ ಎಂಬುವನು ಹಂಪೆಯ ಪರಿಸರದಲ್ಲಿದ್ದ ಕುಮ್ಮಟದುರ್ಗವನ್ನು ಹಿಡಿದು, ಸ್ವತಂತ್ರವಾಗಿ ಆಳಲು ಪ್ರಾರಂಭಿಸಿದನು. ಚರಿತ್ರೆಕಾರರು ಈ ಕುಮ್ಮಟರಾಜ್ಯವನ್ನು ತಡೆರಾಜ್ಯವೆಂದು ಕರೆದಿದ್ದಾರೆ. ಏಕೆಂದರೆ ಇದು ಹೊಯ್ಸಳ, ಸೇವುಣ ಮತ್ತು ಕಾಕತೀಯರ ರಾಜ್ಯಗಳ ನಡುವೆ ಇತ್ತು. ಪ್ರಸ್ತುತ ಅಧ್ಯಯನದಲ್ಲಿ ಕುಮ್ಮಟದುರ್ಗದಿಂದ ಆಳ್ವಿಕೆ ನಡೆಸಿದ ಮುಮ್ಮಡಿ ಸಿಂಗೆಯನಾಯಕ ಮತ್ತು ಇವನ ಉತ್ತರಾಧಿಕಾರಿಗಳನ್ನು ಕುಮ್ಮಟದ ಅರಸರೆಂದು ಕರೆಯುವ ಪ್ರಯತ್ನ ಮಾಡಲಾಗಿದೆ.
ಕುಮ್ಮಟದ ಅರಸರ ಮೂಲವನ್ನು ಕುರಿತಂತೆ ವಿದ್ವಾಂಸರಲ್ಲಿ ಬಹಳಷ್ಟು ಚರ್ಚೆ ನಡೆದಿದೆ. ಮೊದಲನೆಯದಾಗಿ, ಈ ವಂಶದ ಕುಮಾರರಾಮನನ್ನು ಕುರಿತು ರಚಿತಗೊಂಡ ಸಾಂಗತ್ಯಗಳು ಇವರು ಬೇಡರೆಂದು ತಿಳಿಸುತ್ತವೆ. ಕೈಫಿಯತ್ತುಗಳು ಬೇಡರಾಗಿರುವ ಇವರ ಅಡ್ಡಹೆಸರು ಮರುಳೆನವರು ಹಾಗೂ ಮುಮ್ಮಡಿ ಮನೆಯವರು ಎಂದು ತಿಳಿಸುತ್ತವೆ (ಕಲಬುರ್ಗಿ ೧೯೯೪: ೫೧೦, ೪೬೬). ಹುಲ್ಲೂರು ಶ್ರೀನಿವಾಸ ಜೋಯಿಸರು ಕುಮ್ಮಟದ ಅರಸರನ್ನು ಬೇಡರಲ್ಲಿ ಒಂದು ಬೆಡಗಾದ ‘ಪುವ್ವಲ’ ಕುಲಕ್ಕೆ ನಿರ್ದೇಶಿಸಿ, ಅವರನ್ನು ಪುವ್ವಲ ಅರಸರೆಂದು ಕರೆದಿದ್ದಾರೆ (ಲಕ್ಷ್ಮಣ್ ಮತ್ತು ಶ್ರೀನಿವಾಸ ೧೯೯೫: ೪೫೬). ಇನ್ನು ಸಮಕಾಲೀನ ದಾಖಲೆಗಳಾದ ಶಾಸನಗಳನ್ನು ಆಧಾರವಾಗಿಟ್ಟುಕೊಂಡು ಸೀತಾರಾಮ್ ಜಾಗೀರ್‌ದಾರರು ಮತ್ತು ಇತರರು ಇವರನ್ನು ಹೊಯ್ಸಳ ವಂಶದ ಒಂದು ಶಾಖೆಗೆ ಸೇರಿದವರೆಂದು ತಿಳಿಸುತ್ತಾರೆ (ವರದರಾಜರಾವ್ ೧೯೮೬: ಸಂ: ೧೬, ಸಂಚಿಕೆ: ೨-೩-೪). ಹೀಗೆ ಕುಮ್ಮಟದ ಅರಸರ ಮೂಲವನ್ನು ಕುರಿತಂತೆ ಬೇರೆ ಬೇರೆ ಹೇಳಿಕೆಗಳಿವೆ. ಈ ಮುಂದೆ ಇವುಗಳನ್ನು ಪರಿಶೀಲಿಸುವ ಪ್ರಯತ್ನ ಮಾಡಲಾಗಿದೆ.
ನಂಜುಂಡ ಕವಿಯ ‘ರಾಮನಾಥ ಚರಿತೆ’ ಎಂಬ ಸಾಂಗತ್ಯದಲ್ಲಿ ಮುಮ್ಮಡಿ ಸಿಂಗೆಯ ನಾಯಕನ ಮೂಲ ಕುರಿತಂತೆ ಒಂದು ಐತಿಹ್ಯವಿದೆ. ಇದರ ಪ್ರಕಾರ, ಸೇವುಣ ರಾಜಕುಮಾರ ನೊಬ್ಬ ಪುಳಿಂದ (ಬೇಡ) ಯುವತಿಯನ್ನು ಮದುವೆಯಾಗಿದ್ದರಿಂದ ಬಹಿಷ್ಕರಿಸಲ್ಪಟ್ಟು ಚಿತ್ರಕೂಟದುರ್ಗದ ದೊರೆಯನ್ನು ಆಶ್ರಯಿಸಿದನೆಂದು, ಈ (ಅರೆಸೇವುಣರ) ವಂಶದಲ್ಲಿ ಮುಮ್ಮಡಿ ಸಿಂಗೆಯನಾಯಕನ ಜನನವಾಯಿತೆಂದು ತಿಳಿದುಬರುತ್ತದೆ. ಇದಕ್ಕೆ ಯಾವುದೇ ಐತಿಹಾಸಿಕ ಆಧಾರವಿಲ್ಲವೆಂದು ಚರಿತ್ರೆಕಾರರು ತಿಳಿಸುತ್ತಾರೆ (ಅಭಿಶಂಕರ್ ೧೯೯೦: ೧೩೮). ಈ ಬಗೆಯ ಸಂಬಂಧದ ಕತೆಗಳು ಮಧ್ಯಕಾಲದ ಕರ್ನಾಟಕದಲ್ಲಿ ಕಂಡುಬರುತ್ತವೆ. ಈ ಸಂಬಂಧಗಳಲ್ಲಿ ಸಾಮಾನ್ಯವಾಗಿ ತಂದೆ ಮೇಲ್ವರ್ಗದವನಿದ್ದು, ತಾಯಿ ಕೆಳವರ್ಗದವಳಾಗಿರು ತ್ತಾಳೆ. ಇದೇ ರೀತಿಯ ಕತೆಯೊಂದು ವೀರಶೈವ ಪಂಥದ ಪಂಚಗಣಾಧೀಶ್ವರರಲ್ಲಿ ಒಬ್ಬರಾದ ಗೋಣಿಬಸವೇಶ್ವರರ ಹುಟ್ಟಿಗೆ ಸಂಬಂಧಿಸಿದೆ. ಕೊಟ್ಟೂರು ಬಸವೇಶ್ವರರ ಮತ್ತು ಬೇಡ ಸ್ತ್ರೀಯ ಸಂಪರ್ಕದಿಂದ ಗೋಣಿಬಸವೇಶ್ವರರು ಹುಟ್ಟಿದರೆಂದು ಹೇಳಲಾಗುತ್ತದೆ. ಹೀಗಾಗಿ ಈ ಕತೆಗಳು ಎಷ್ಟರಮಟ್ಟಿಗೆ ನಿಜ ಎಂದು ನಮ್ಮ ಮುಂದೆ ಪ್ರಶ್ನೆಯಾಗಿ ನಿಲ್ಲುತ್ತದೆ. ಇಲ್ಲಿ ಕುಮಾರರಾಮನನ್ನು ಕುರಿತು ರಚನೆಯಾದ ಕೆಲವು ಸಾಂಗತ್ಯಗಳ ಕಾಲವನ್ನು ಗಮನಿಸುವುದು ಬಹುಮುಖ್ಯ. ಈ ಆಧಾರಗಳನ್ನು ಮುಂದಿಟ್ಟುಕೊಂಡು ಹುಲ್ಲೂರು ಶ್ರೀನಿವಾಸ ಜೋಯಿಸರು ಕುಮ್ಮಟದ ಅರಸರನ್ನು ಪುವ್ವಲ ಅರಸರೆಂದು ಕರೆಯುವುದರ ಮೂಲಕ ಬೇಡರೆಂದು ಗುರುತಿಸುತ್ತಾರೆ (ಲಕ್ಷ್ಮಣ್ ತೆಲಗಾವಿ ಮತ್ತು ಶ್ರೀನಿವಾಸ ೧೯೯೫: ೪೫೬). ಅಲ್ಲದೆ ಚಿತ್ರದುರ್ಗದ ಪಾಳೆಯಗಾರರು ಕುಮಾರರಾಮನ ಕುಲಸ್ಥರೆಂದು, ಗುಡಿಕೋಟೆ, ಹರಪನಹಳ್ಳಿ ಮತ್ತು ತರೀಕೆರೆ ಪಾಳೆಯಗಾರರು ಕುಮಾರರಾಮನ ವಂಶೀಯರೆಂದು ಬರೆಯುತ್ತಾರೆ (ಅದೇ: ೧೦೩). ಕುಮ್ಮಟದ ಅರಸರು ಬೇಡರೆಂದು ಹೇಳುವುದು ಸಾಂಗತ್ಯಗಳ ರಚನೆ ಕಾಲದಿಂದ ಇಂದಿನವರೆಗೂ ನಡೆದುಬಂದಿವೆ. ಇನ್ನು ಕೈಫಿಯತ್ತುಗಳ ಹೇಳಿಕೆಯನ್ನು ಗಮನಿಸಿದರೆ, ಅಡ್ಡಹೆಸರು ಮರುಳೆನವರೆಂದು ತಿಳಿಸುತ್ತವೆ.
ಈಗ ಸಮಕಾಲೀನ ದಾಖಲೆಗಳಾದ ಶಾಸನಗಳನ್ನು ಪರಿಶೀಲಿಸುವುದಾದರೆ ಕುಮ್ಮಟ ದುರ್ಗದ ಕ್ರಿ.ಶ. ೧೩೧೫ರ ವೀರಗಲ್ಲು ಶಾಸನವೊಂದನ್ನು ಆಧರಿಸಿ ಜಿ. ವರದರಾಜರಾವ್, ಬಿ.ಆರ್.ತುಬಾಕಿ ಮತ್ತು ಸೀತಾರಾಮ ಜಾಗೀರ್‌ದಾರರು ಕುಮ್ಮಟದ ಅರಸರು ಹೊಯ್ಸಳ ವಂಶದ ಒಂದು ಶಾಖೆಗೆ ಸಂಬಂಧಪಟ್ಟವರೆಂದು ತಿಳಿಸುತ್ತಾರೆ (ವರದರಾಜರಾವ್ ೧೯೮೬: ಸಂಪುಟ ೧೬, ಸಂಚಿಕೆ ೨-೩-೪). ಸೀತಾರಾಮ ಜಾಗೀರ್‌ದಾರರು ಈ ಶಾಸನದ ಪಾಠವನ್ನು
‘‘ಸ್ವಸ್ತಿ ಶ್ರಿಮತು ಯಾದವ ನಾರಾಯಣಭುಜಭಳ ಪ (ರಾ)
ಕ್ರಮ ಪ್ರತಾಪ ಚಕ್ರವರ್ತಿ ಶ್ರೀಮನು ಮಹಾಮಂಡಲಿಕ ಹೊ
ಯ್ಯಸ (ಣ) ವೀರಕಂಪಿಲದೇವನು ಕುಮ್ಮಟದಲಿ…..’’
ಎಂದು ಓದಿದ್ದಾರೆ (ತುಬಾಕಿ ನಿಲೋಗಲ್ ೧೯೯೩ : ೧೨-೧೪). ಇದೇ ಶಾಸನವನ್ನು ಸಿ.ಎಸ್. ಪಾಟೀಲರು ತಮ್ಮ ‘‘ಕುಮ್ಮಟ’’ ಎಂಬ ಲೇಖನದಲ್ಲಿ
‘‘ಸ್ವಸ್ತಿ ಶ್ರೀಯಾದವ ನಾರಾಯಣ ಭುಜಭಳ ಮ
…..ಳ ಪ್ರತಾಪ ಚಕ್ರವರ್ತಿ ಶ್ರೀಮನುಮಹಾನಾಯಕಾಚಾ
ರ್ಯ್ಯ ಶ್ರೀ ವೀರ ಕಂಪಿಲದೇವನು ಕುಮ್ಮಟದಲಿ ರಾಜ್ಯೆಂಗೆಯು…….’’
ಎಂದು ಓದಿದ್ದಾರೆ (Patil, 1991: 211-12). ಇಲ್ಲಿ ಒಂದೇ ಶಾಸನವನ್ನು ಬೇರೆ, ಬೇರೆಯಾಗಿ ಓದಲಾಗಿದೆ. ಈ ಎರಡೂ ಓದುಗಳನ್ನು ಗಮನಿಸಿದಾಗ ಜಾಗೀರ್‌ದಾರರು ಓದಿದ ‘‘ಮಂಡಲಿಕ ಹೊಯ್ಯಸ (ಣ)’’ ಎಂಬುದನ್ನು ಸಿ.ಎಸ್.ಪಾಟೀಲರು ‘‘ನಾಯಕಾಚಾರ್ಯ್ಯ’’ ಎಂದು ಓದಿದ್ದಾರೆ. ಶಾಸನದಲ್ಲಿ ಈ ಅಕ್ಷರಗಳು ಸ್ಪಷ್ಟವಾಗಿ ಕಾಣಿಸುವುದಿಲ್ಲ. ಈ ವೀರಗಲ್ಲು ಶಾಸನದ ಸಮೀಪದಲ್ಲಿ ಮತ್ತೊಂದು ವೀರಗಲ್ಲು ಶಾಸನ ದೊರೆತಿದ್ದು ಅದನ್ನು ಸಿ.ಎಸ್. ಪಾಟೀಲ್ ಅವರು
‘‘ಸ್ವಸ್ತಿ ಶ್ರೀಮತು ನಾಯಕಾಚಾರ್ಯ್ಯ…..
(ಲ) ದೇವನು ಸುರತಾಣನ ದಳವ……’’
ಎಂದು ಓದಿದ್ದಾರೆ (Patil, 1991:213). ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ ಕುಮ್ಮಟದ ಕ್ರಿ.ಶ. ೧೩೧೫ರ ವೀರಗಲ್ಲು ಶಾಸನದ ಪಾಟೀಲರ ಓದನ್ನು ಎರಡನೇ ವೀರಗಲ್ಲು ಶಾಸನದ ಓದು ಸಮರ್ಥಿಸುತ್ತದೆ. ಅಲ್ಲದೆ ಸೀತಾರಾಮ ಜಾಗೀರ್‌ದಾರರು ಓದಿರುವ ಎಂಟು ಅಕ್ಷರಗಳನ್ನು ಕೊರೆಯಲು ಶಾಸನದ ಸಾಲಿನಲ್ಲಿ ಸ್ಥಳಾವಕಾಶವಿಲ್ಲ. ಬದಲಾಗಿ ಪಾಟೀಲರು ಓದಿರುವ ಐದು ಅಕ್ಷರಗಳನ್ನು ಮಾತ್ರ ಕೊರೆಯಲು ಸ್ಥಳಾವಕಾಶವಿದೆ. ಆದ್ದರಿಂದ ಸೀತಾರಾಮ ಜಾಗೀರ್‌ದಾರರು ಓದಿರುವ ಪಾಠಕ್ಕಿಂತ ಸಿ.ಎಸ್.ಪಾಟೀಲರ ಓದು ಹೆಚ್ಚು ಸಂಭವನೀಯ ವಾಗಿದೆ. ಕೂಡಲಿಯ ಕಲ್ಲುಮಠದ ಮುಂಭಾಗದಲ್ಲಿರುವ ವೀರಗಲ್ಲುಶಾಸನ ಬಲ್ಲಾಳನಿಗೂ ಮತ್ತು ಕಂಪಿಲನಿಗೂ ನಡೆದ ಸಿರುಗುಪ್ಪೆಯ ಕದನವನ್ನು ಉಲ್ಲೇಖಿಸುತ್ತದೆ (MAR 1923: 121). ಇದರಲ್ಲಿನ
‘‘ಶ್ರೀ ಮನ್ಮಹಾಮಾಂಡಲಿಕ ಖಂಡೆಯರಾಯ ಸಿವರ ಸ್ವಯಂಭು
ನಾಯಕಾಚಾರ್ಯನ ಮಲಜೆ…. ಲೆಗಂ ಗಂಡಗೋವ ಮೀಸೆಯರ
ಗಂಡ ಪಿಂಗಳರಾಯ ರಕ್ಕಪಾಲಕಿ ವೀರಕಂಪಿಲದೇವ…..’’
ಎಂಬ ಸಾಲುಗಳನ್ನು ಗಮನಿಸಿದಾಗ ಕಂಪಿಲದೇವನಿಗೆ ‘‘ಮಹಾಮಾಂಡಲಿಕ’’ ಮತ್ತು “ನಾಯಕಾಚಾರ್ಯ’’ ಎಂಬ ಎರಡು ಪದಗಳನ್ನು ಬಳಸಲಾಗಿದೆ. ಈ ಎರಡು ಪದಗಳು ಕಂಪಿಲನಿಗೆ ಅನ್ವಯಿಸುವುದರಿಂದಾಗಿ, ಕುಮ್ಮಟದ ವೀರಗಲ್ಲು ಶಾಸನದ ಅಸ್ಪಷ್ಟವಾದ ಅಕ್ಷರಗಳನ್ನು ಜಾಗೀರದಾರರು “ಮಹಾಮಂಡಲಿಕ ಹೊಯ್ಸಳ (ಣ)’’ ಎಂದು, ಸಿ.ಎಸ್. ಪಾಟೀಲರು “ನಾಯಕಾಚಾರ್ಯ’’ ಎಂದು ಓದಿದ್ದಾರೆ. ಕೂಡಲಿಯ ವೀರಗಲ್ಲು ಶಾಸನದಲ್ಲಿ ಕಂಪಿಲನ ಮತ್ತೊಂದು ಹೆಸರಾದ ಖಂಡೆಯರಾಯ ಎಂಬುದು ಉಲ್ಲೇಖವಾಗಿದೆ. ಆದರೆ ಇಲ್ಲಿ ಅವರು ಹೊಯ್ಸಳ ಶಾಖೆಗೆ ಸೇರಿದವರೆಂದು ಹೇಳುವ ಯಾವುದೇ ಸೂಚನೆ ಇಲ್ಲ. ಹೀಗಾಗಿ ಕುಮ್ಮಟದ ವೀರಗಲ್ಲು ಶಾಸನದಲ್ಲಿನ ಜಾಗೀರ್‌ದಾರರ ‘‘ಮಂಡಲಿಕ ಹೊಯ್ಯಸ (ಣ)’’ ಎಂಬ ಓದನ್ನು ಕೈಬಿಟ್ಟು, ಸಿ.ಎಸ್.ಪಾಟೀಲರ ‘‘ನಾಯಕಾಚಾರ್ಯ್ಯ’’ ಎಂಬ ಓದನ್ನು ಸ್ವೀಕರಿಸಬಹುದು.
ಕುಮ್ಮಟದ ಅರಸರು ಹೊಯ್ಸಳವಂಶದ ಒಂದು ಶಾಖೆಗೆ ಸೇರಿದವರೆಂಬ ಜಾಗೀರ್‌ದಾರರ ಹೇಳಿಕೆಯನ್ನು ಪರಿಶೀಲಿಸುವುದಾದರೆ, ಅವರು ತಮ್ಮ ಈ ವಾದಕ್ಕೆ ಸೊಂಡೂರು ತಾಲ್ಲೂಕಿನ ರಾಮಘಡದ ಕ್ರಿ.ಶ. ೧೩೨೩ರ ವೀರಗಲ್ಲು ಶಾಸನವನ್ನು ಬಳಸಿಕೊಂಡಿದ್ದಾರೆ. ಈ ಶಾಸನ ಹೊಯ್ಸಳರ ಮತ್ತು ಕುಮ್ಮಟದ ಅರಸರ ಸಂಬಂಧವನ್ನು ಕುರಿತು ಮಹತ್ವದ ಬೆಳಕು ಚೆಲ್ಲುತ್ತದೆ. ಶಾಸನತಜ್ಞ, ಜಿ.ಎಸ್.ಗಾಯಿಯವರ ನೆರವಿನಿಂದ ಜಿ. ವರದರಾಜರಾವ್ ಅವರು ಉಲ್ಲೇಖಿಸಿ ರುವುದನ್ನು ಸೀತಾರಾಮ ಜಾಗೀರದಾರರು ವಿದ್ವಾಂಸರ ಗಮನಕ್ಕೆ ತಂದಿದ್ದಾರೆ (ಅಭಿಶಂಕರ ೧೯೯೦ : ೧೩೮). ಈ ಶಾಸನದ
“ಶ್ರೀ ವೀರ ಕಂಪಿಲದೇವನ ಮೇಲೆ ಬಲ್ಲಾಳರಾಯನು (ದಂಡೆತ್ತಿ) ಬಂದಲ್ಲಿ
ಯಿಬ್ಬರು ದಾಯದ ದಂಡಿನೊಳಗೆ ದಂಡಿನ ಬಯಿಚಯ್ಯನು…’’
ಎಂಬ ಸಾಲುಗಳಲ್ಲಿನ ‘‘ಯಿಬ್ಬರು ದಾಯದ ದಂಡಿನೊಳಗೆ’’ ಎಂಬ ಪದಗಳು ಮುಖ್ಯವಾಗಿವೆ. ಅಂದರೆ ಕಂಪಿಲದೇವ ಮತ್ತು ಬಲ್ಲಾಳ ದಾಯಾದಿಗಳಾಗಿದ್ದರೆಂದು ತಿಳಿದುಬರುತ್ತದೆ. ಇಲ್ಲಿ ದಾಯಾದಿ ಎಂಬುದನ್ನು ಬಂಧುಗಳೆಂಬ ಅರ್ಥದಲ್ಲಿ ಬಳಸಿರಬಹುದೆ? ಮುಮ್ಮಡಿ ಸಿಂಗೆಯನಾಯಕ ಹೊಯ್ಸಳರ ಮೂರನೆ ನರಸಿಂಹನ ಸಮಕಾಲೀನ. ಸಿಂಗೆಯ ಹೆಸರಿನ ಅನೇಕ ಮಂದಿ ದಣ್ಣಾಯಕರು ಹೊಯ್ಸಳರ ಸೇವೆಯಲ್ಲಿದ್ದ ಬಗ್ಗೆ ಶಾಸನ ಆಧಾರಗಳಿವೆ (MAR. 1906-1909: EC V: AK 149). ಇಂತಹ ದಣ್ಣಾಯಕರು ರಾಜನ ನೇರ ಸಂಬಂಧಿಗಳಾಗಿರು ತ್ತಿದ್ದರು. ಇವರನ್ನು ಶಾಸನಗಳಲ್ಲಿ ‘‘ತಸ್ಯ ರಾಜಾನ್ವಯಸ್ಯ’’ ಎಂದಿದೆ (EC IX : Anekal 84, Hoskote 90). ಈ ಸಂಬಂಧಗಳು ಒಂದು ಸಾಮ್ರಾಜ್ಯದ ಬೆಳವಣಿಗೆಗೆ ಅನಿವಾರ್ಯವಾಗಿದ್ದವು. ಬಹುಶಃ ಕುಮ್ಮಟದ ಮುಮ್ಮಡಿ ಸಿಂಗೆಯನಾಯಕನು ಕ್ರಿ.ಶ. ೧೨೮೦ಕ್ಕೆ ಮುಂಚೆ ಹೊಯ್ಸಳ ರಾಜ್ಯದಲ್ಲಿ ದಂಡನಾಯಕನಾಗಿದ್ದು, ಅವರ ಸಂಬಂಧಿ ಯಾಗಿದ್ದಿರಬಹುದು (ಪಾಂಚಾಲಗಂಗನ ಚೆನ್ನರಾಮನ ಸಾಂಗತ್ಯದಲ್ಲಿ ಮುಮ್ಮಡಿ ಸಿಂಗನು ಮಲೆಪ್ರಾಂತ್ಯ ದೇಶದ ಸಾಮಂತ ಮನೆತನವೊಂದಕ್ಕೆ ಸೇರಿದವನೆಂದು ತಿಳಿದುಬರುತ್ತದೆ). ಇದೇ ಸಮಯದಲ್ಲಿ ಹೊಯ್ಸಳರ ಮೂರನೆ ನರಸಿಂಹನಿಗೂ ಮತ್ತು ರಾಮನಾಥನಿಗೂ ರಾಜ್ಯ ಹಂಚಿಕೆಯ ಸಂಬಂಧವಾಗಿ ಅಂತಃಕಲಹವಿತ್ತು ಮತ್ತು ರಾಜ್ಯದ ಉತ್ತರ ಗಡಿಯ ಕಡೆಯಿಂದ ದೇವಗಿರಿಯ ಸೇವುಣರ ದಾಳಿ ನಿರಂತರವಾಗಿ ನಡೆಯುತ್ತಿತ್ತು. ಬಹುಶಃ ಇಂತಹ ಒಂದು ಪರಿಸ್ಥಿತಿಯ ಲಾಭಪಡೆದ ಸಿಂಗೆಯನು ತನ್ನ ದಣ್ಣಾಯಕ ಹುದ್ದೆಯನ್ನು ತೊರೆದು, ಹೊಯ್ಸಳರ ಮತ್ತು ಸೇವುಣರ ಗಡಿಭಾಗದಲ್ಲಿ ಸ್ವತಂತ್ರವಾಗಿ ಆಳಲು ಪ್ರಾರಂಭಿಸಿರಬೇಕು. ಹೀಗೆ ದಣ್ಣಾಯಕ ಹುದ್ದೆಯನ್ನು ತ್ಯಜಿಸಿದ ನಂತರ ನಾಯಕನಾಗಿ ಉಳಿದುಕೊಂಡ ಸಿಂಗೆಯನು ಮುಂದೆ ಬಹುಶಃ ತನ್ನ ಮನೆತನದ ಹೆಸರಾದ ಮುಮ್ಮಡಿ ಎಂಬುದನ್ನು ಸೇರಿಸಿಕೊಂಡು ಮುಮ್ಮಡಿ ಸಿಂಗೆಯನಾಯಕ ಎನಿಸಿಕೊಂಡಿರಬೇಕು (ಕಲಬುರ್ಗಿ, ೧೯೯೪ : ೪೪೬).
ಕುಮ್ಮಟದ ವೀರಗಲ್ಲು ಶಾಸನದಲ್ಲಿ ಉಲ್ಲೇಖಿಸಿರುವ ‘‘ಮಹಾನಾಯಕಾಚಾರ್ಯ್ಯ’’ ಎಂಬ ಬಿರುದನ್ನು ವಿಜಯನಗರೋತ್ತರ ಕಾಲದ ಬೇಡನಾಯಕರು ಬಳಸಿಕೊಂಡಿದ್ದಾರೆ. ಇದನ್ನು ಆಧರಿಸಿ ಕೆಲವು ವಿದ್ವಾಂಸರು ಕುಮ್ಮಟದ ಅರಸರನ್ನು ಸಹ ಬೇಡರೆಂದು ಗುರುತಿಸುವಲ್ಲಿ ಆಸಕ್ತಿ ತೋರುತ್ತಾರೆ. ನಾಯಕ ಎಂಬುದಕ್ಕೆ ಬೇರೆ ಬೇರೆ ಅರ್ಥಗಳಿವೆ (ಕಿಟ್ಟಲ್ ಶಬ್ದಕೋಶ). ಅಂದರೆ ನಾಯಕ ಎಂಬುದು ಕಾಲ ಮತ್ತು ಸಂದರ್ಭಗಳ ಹಿನ್ನೆಲೆಯಲ್ಲಿ ಬೇರೆಬೇರೆ ಅರ್ಥಗಳನ್ನು ಪಡೆದುಕೊಳ್ಳುತ್ತದೆ. ಆದರೆ ಕೆಲವು ವಿದ್ವಾಂಸರು, ಅದನ್ನು ಒಂದು ಜಾತಿಯ ನೆಲೆಯಲ್ಲೇ ನೋಡುವ ಪ್ರಯತ್ನ ಮಾಡುತ್ತಿದ್ದಾರೆ. ಬಹುಶಃ ಕಂಪಿಲದೇವನು ಅಪಾರ ಸಂಖ್ಯೆಯ ಸಣ್ಣಪುಟ್ಟ ನಾಯಕರ ಬೆಂಬಲವನ್ನು ಹೊಂದಿದ್ದು, ‘‘ನಾಯಕಾಚಾರ್ಯ್ಯ’’ ಎಂಬ ಬಿರುದನ್ನು ಧರಿಸಿದಂತೆ ಕಂಡುಬರುತ್ತದೆ.
ಹೀಗೆ ಲಭ್ಯವಿರುವ ಮಾಹಿತಿಗಳನ್ನು ಮತ್ತು ಚಾರಿತ್ರಿಕ ಹಿನ್ನೆಲೆಗಳನ್ನು ಗಮನಿಸಿ ವಿಶ್ಲೇಷಿಸಿದಾಗ ಇವರನ್ನು ಕುಮ್ಮಟದ ಅರಸರೆಂದು ಕರೆದು, ಇವರು ಹೊಯ್ಸಳರ ಬಂಧು ಗಳಾಗಿದ್ದರೆಂದು ಹೇಳಬಹುದು. ಆದರೆ ವಿದ್ವಾಂಸರು ಅವರನ್ನು ಹೊಯ್ಸಳರ ದಾಯಾದಿಗಳು, ಸಾವುಣರ ವೈಂಶಿಕರು ಮತ್ತು ಬೇಡರು ವಿಭಿನ್ನವಾಗಿ ಗುರುತಿಸಿದ್ದಾರೆ. ಈ ಕುರಿತು ನಿರ್ಧರಿಸುವುದು ಕಷ್ಟಕರ. ಆದರೂ ಕುಮ್ಮಟದ ಅರಸರ ಮೂಲನೆಲೆಯನ್ನು ಹೊಯ್ಸಳ ರಾಜ್ಯದಲ್ಲೇ ಗುರುತಿಸಬಹುದಾಗಿದೆ.
ವಂಶಾವಳಿ
ಕುಮ್ಮಟದ ಅರಸರ ವಂಶಾವಳಿಯನ್ನು ಕುರಿತಂತೆ ಸಾಹಿತ್ಯ, ಕೈಫಿಯತ್ತು ಮತ್ತು ಶಾಸನಗಳು ಬೇರೆ ಬೇರೆ ಚಿತ್ರಗಳನ್ನು ನೀಡುತ್ತವೆ. ಹುಲ್ಲೂರು ಶ್ರೀನಿವಾಸ ಜೋಯಿಸರು ‘‘ಬಾಲಕುಮಾರ ರಾಮನ ಸಾಂಗತ್ಯ’’ವನ್ನು ಆಧರಿಸಿ ಕಾಮಗೇತಿ ವಂಶದ ಮೂಲಪುರುಷ ಕಸ್ತೂರಿನಾಯಕ. ಇವನ ನಂತರ ಇಬ್ಬರು ಶೂರರು ಆಳಿದರು. ನಾಲ್ಕನೆಯವನೇ ಹೆಬ್ಬುಲಿ ಮುಮ್ಮಡಿಸಿಂಗ. ಇವನ ಮಗ ಕಂಪಿಲರಾಯ, ಈತನ ಮಗ ಕುಮಾರರಾಮನೆಂದು ತಮ್ಮ ಲೇಖನದಲ್ಲಿ ತಿಳಿಸಿದ್ದಾರೆ (ಲಕ್ಷ್ಮಣ್ ತೆಲಗಾವಿ ಮತ್ತು ಶ್ರೀನಿವಾಸ ೧೯೯೫: ೫೭೫). ‘ಬಾಲಕುಮಾರರಾಮನ ಸಾಂಗತ್ಯ’ದಲ್ಲಿ ಕುಮ್ಮಟದ ಅರಸರನ್ನು ವಿಜಯನಗರೋತ್ತರ ಕಾಲದ ಬೇಡನಾಯಕರ ವಂಶದೊಂದಿಗೆ ಸಂಪರ್ಕಿಸುವ ಪ್ರಯತ್ನ ಸ್ಪಷ್ಟವಾಗಿ ಎದ್ದು ಕಾಣುತ್ತದೆ. ಇದರಿಂದಾಗಿ ಸಾಂಗತ್ಯ ಮೂಲದ ಈ ವಂಶಾವಳಿಯ ಚಿತ್ರ ನಂಬಲರ್ಹವಾಗಿಲ್ಲ. ಇನ್ನು ಸಾಂಗತ್ಯಗಳ ಬೆನ್ನಲ್ಲೆ ಹುಟ್ಟಿಕೊಂಡಂತೆ ಕಂಡುಬರುವ ಕೈಫಿಯತ್ತು ಮೂಲದ ವಂಶಾವಳಿಯ ಚಿತ್ರಗಳನ್ನು ಗಮನಿಸೋಣ.ಇತ್ತೀಚೆಗೆ ಪ್ರಕಟಗೊಂಡಿರುವ ಭಟ್ಟರಹಳ್ಳಿ ಕೈಫಿಯತ್ತು ಅಥವಾ ಕೊಮಾರ ರಾಮನ ಕೈಫಿಯತ್ತು (ಕಲಬುರ್ಗಿ ೧೯೯೪). ಈ ಕೆಳಕಂಡಂತೆ ವಂಶಾವಳಿಯ ಚಿತ್ರವನ್ನು ನೀಡುತ್ತದೆ.
ಖಂಡೆರಾಯ
(ಮೂಲಪುರುಷ)
|
ಖಂಡೆರಾಯ
|
ಮುತ್ತಿನ ಮುಮ್ಮಣಿರಾಯ
|
ನರಸಿಂಗರಾಯ
|
ಕೋವಿನ ತಿಮ್ಮನಾಯಕ
|
ಹೆಬ್ಬುಲಿ ಕಂಪಲಿರಾಯ
|
ಕೊಮಾರರಾಮ
ಈ ಮೇಲಿನ ವಂಶಾವಳಿ ಪಟ್ಟಿಯಲ್ಲಿ ಮುಮ್ಮಡಿ ಸಿಂಗೆಯನಾಯಕನ ಹೆಸರು ಕಂಡು ಬರುವುದಿಲ್ಲ ಹಾಗು ಇಲ್ಲಿ ಹೇಳಿರುವ ಹೆಸರುಗಳಲ್ಲಿ ಸಂಬಂಧವಾಗಲಿ, ಕ್ರಮವಾಗಲಿ ಕಾಣಬರುವುದಿಲ್ಲ. ಹೀಗಾಗಿ ಸಾಹಿತ್ಯ ಮತ್ತು ಕೈಫಿಯತ್ತು ಮೂಲದ ವಂಶಾವಳಿ ಚಿತ್ರಗಳು ಕುಮ್ಮಟದ ಅರಸರ ವಂಶಾವಳಿ ಕುರಿತಂತೆ ಸ್ಪಷ್ಟ ಚಿತ್ರವನ್ನು ನೀಡುವುದಿಲ್ಲ.
ಹಂಪಿಯ ಹೇಮಕೂಟದಲ್ಲಿರುವ ಶಾಸನವೊಂದು (ARIE 1934-45: B 353), ಕಂಪಿಲದೇವನು ತನ್ನ ತಂದೆ ಮುಮ್ಮಡಿ ಸಿಂಗೆಯನಾಯಕ, ತಾಯಿ ಮಾದನಾಯಕಿತಿ ಮತ್ತು ಪೆರುಮೆಯನಾಯಕ ಎಂಬುವರ ಹೆಸರಿನಲ್ಲಿ ಲಿಂಗಗಳನ್ನು ಪ್ರತಿಷ್ಠಾಪಿಸಿದನೆಂದು ತಿಳಿಸುತ್ತದೆ. ಹಾಗೆಯೆ ಸೊಂಡೂರು ತಾಲ್ಲೂಕಿನ ರಾಮಘಡದ ಶಾಸನ, ವೀರ ಗುಜಲಹರಿಹರದೇವಿಯ ಮಗನಾದ ರಾಮನಾಥವೊಡೆಯನ ನೆನಪಿಗೆ ಹೊಸಮಲೆದುರ್ಗ (ರಾಮಘಡ)ದಲ್ಲಿ ರಾಮನಾಥ ದೇವಾಲಯವನ್ನು ನಿರ್ಮಿಸಿದ ಸಂಗತಿಯನ್ನು ತಿಳಿಸುತ್ತದೆ. ಈ ಎರಡೂ ಶಾಸನಗಳನ್ನಾಧರಿಸಿ ಸಿ.ಎಸ್.ಪಾಟೀಲರು ಈ ಕೆಳಕಂಡಂತೆ ಕುಮ್ಮಟದ ಅರಸರ ವಂಶಾವಳಿಯ ಚಿತ್ರವನ್ನು ನೀಡುತ್ತಾರೆ (Patil1991: 191).
ಪೆರುಮೆಯ ನಾಯಕ (?)
|
ಮುಮ್ಮಡಿ ಸಿಂಗೆಯನಾಯಕ
(ಹೆಂಡತಿ-ಮಾದನಾಯಕಿತಿ)
|
ಖಂಡೆಯರಾಯ ಅಥವಾ ಕಂಪಿಲದೇವ
(ಹೆಂಡತಿ-ಗುಜಲ ಹರಿಹರದೇವಿ)
|
ಕುಮಾರ ರಾಮನಾಥ
ಇಲ್ಲಿ ಪೆರುಮೆಯ ನಾಯಕನನ್ನು ಮುಮ್ಮಡಿ ಸಿಂಗೆಯನಾಯಕನ ತಂದೆಯೆಂದು ಗ್ರಹಿಸಿ ಪ್ರಶ್ನಾರ್ಥಕ ಚಿಹ್ನೆಯನ್ನಿಡಲಾಗಿದೆ. ಆದರೆ ಪಾಟೀಲರ ಈ ಗ್ರಹಿಕೆಗೆ ಯಾವುದೇ ಆಧಾರಗಳಿಲ್ಲ. ಪೆರುಮೆಯನಾಯಕ ಮುಮ್ಮಡಿ ಸಿಂಗೆಯನಾಯಕನಿಗೆ ಸಹೋದರನಾಗಿರುವ ಸಾಧ್ಯತೆಯೂ ಇದೆ. ಏಕೆಂದರೆ ನಮ್ಮ ಪರಂಪರೆಯಲ್ಲಿ ತಂದೆಯಷ್ಟೇ ಸ್ಥಾನಮಾನವನ್ನು ಚಿಕ್ಕಪ್ಪನಿಗೆ ನೀಡಲಾಗುತ್ತದೆ. ಅಂದರೆ ಕಂಪಿಲದೇವನಿಗೆ ಪೆರುಮೆಯನಾಯಕ ಚಿಕ್ಕಪ್ಪನಾಗಿದ್ದು, ತಂದೆ-ತಾಯಿಯ ಜೊತೆಗೆ ಚಿಕ್ಕಪ್ಪನ ಹೆಸರಿನಲ್ಲೂ ಲಿಂಗ ಪ್ರತಿಷ್ಠಾಪನೆಯನ್ನು ಮಾಡಿರಬಹುದು. ಇಂತಹ ಉದಾಹರಣೆಯನ್ನು ಚರಿತ್ರೆಯಲ್ಲಿ ಕಾಣಬಹುದು. ಆದರೂ ಪೆರುಮೆಯನಾಯಕ ಮತ್ತು ಮುಮ್ಮಡಿ ಸಿಂಗೆಯನಾಯಕ ಇವರ ನಡುವಿನ ಸಂಬಂಧ ಸ್ಪಷ್ಟವಾಗುವುದಿಲ್ಲ. ಹೀಗಾಗಿ ಪೆರುಮೆಯ ನಾಯಕನ ಹೆಸರನ್ನು ಒಂದೆಡೆ ಇಟ್ಟು, ಕುಮ್ಮಟದ ಅರಸರ ವಂಶಾವಳಿ ಯನ್ನು ಹೇಳುವುದು ಹೆಚ್ಚು ಸೂಕ್ತ.
ಕುಮ್ಮಟದ ಅರಸರ ಮೂಲಪುರುಷ ಮುಮ್ಮಡಿ ಸಿಂಗೆಯನಾಯಕನೆಂದು ಸಮಕಾಲೀನ ಶಾಸನಾಧಾರಗಳು ಸ್ಪಷ್ಟವಾಗಿ ತಿಳಿಸುತ್ತವೆ. ಈ ವಂಶದಲ್ಲಿ ಮುಮ್ಮಡಿ ಸಿಂಗೆಯನಾಯಕ ಮತ್ತು ಆತನ ಹೆಂಡತಿ ಮಾದನಾಯಕಿತಿ, ಇವರ ಮಗ ಕಂಪಿಲದೇವ ಮತ್ತು ಆತನ ಹೆಂಡತಿ ಗುಜಲ ಹರಿಹರದೇವಿ ಹಾಗೂ ಇವರ ಮಗ ರಾಮನಾಥ ಇವರುಗಳನ್ನು ಸ್ಪಷ್ಟವಾಗಿ ಗುರುತಿಸಬಹುದು. ನಂಜುಂಡ ಕವಿಯ ರಾಮನಾಥ ಚರಿತೆ ಎಂಬ ಸಾಂಗತ್ಯ ಕೃತಿಯಿಂದ ಕಂಪಿಲದೇವನಿಗೆ ಮಾರವ್ವ ಮತ್ತು ಸಿಂಗಮ್ಮ ಎಂಬ ಹೆಣ್ಣುಮಕ್ಕಳಿದ್ದರೆಂದು ತಿಳಿದುಬರುತ್ತದೆ. ಮಾರವ್ವನ ಗಂಡನ ಹೆಸರು ಭಾವಸಂಗಮ. ಈತನನ್ನು ಗುರುತಿಸುವ ಪೋಷಕ ಆಧಾರಗಳು ಶಾಸನ ಮತ್ತು ಕೈಫಿಯತ್ತಿನಲ್ಲಿವೆ (ಮುಂದೆ ವಿವರಿಸಲಾಗುವುದು). ಇದರಿಂದಾಗಿ ಕಂಪಿಲದೇವನಿಗೆ ರಾಮನಾಥನಲ್ಲದೆ ಮಾರವ್ವ ಮತ್ತು ಸಿಂಗಮ್ಮ ಎಂಬ ಇಬ್ಬರು ಹೆಣ್ಣುಮಕ್ಕಳಿದ್ದರೆಂದು ಸ್ಪಷ್ಟವಾಗುವುದು. ಈ ಮೇಲಿನ ವಿವರಗಳಿಂದ ಅಂತಿಮವಾಗಿ ಕುಮ್ಮಟದ ಅರಸರ ವಂಶಾವಳಿಯನ್ನು ಈ ಕೆಳಕಂಡಂತೆ ನೀಡಬಹುದು.
ಮುಮ್ಮಡಿ ಸಿಂಗೆಯನಾಯಕ
(ಹೆಂಡತಿ-ಮಾದನಾಯಕಿತಿ)
|
ಕಂಪಿಲದೇವ ಅಥವಾ ಖಂಡೆಯರಾಯ
(ಹೆಂಡತಿ-ಗುಜಲ ಹರಿಹರದೇವಿ)
|                                   |                                   |
ಮಾರವ್ವ                     ಸಿಂಗಮ್ಮ                    ರಾಮನಾಥ
(ಗಂಡ-ಭಾವಸಂಗಮ)
ಅಂತಾಪುರ ಕೈಫಿಯತ್ತು ಮತ್ತು ದರೋಜಿ ಗ್ರಾಮದ ಕೈಫಿಯತ್ತುಗಳಲ್ಲಿ, ಕೊಮಾರರಾಮನ ವಂಶಸ್ಥನಾದ ಬೊಮ್ಮಂತರಾಜ ಮರಳನವರಿಗೆ ಏಳು ಮಕ್ಕಳಿದ್ದ ಸಂಗತಿ ತಿಳಿದುಬರುತ್ತದೆ. ಕೃಷ್ಣದೇವರಾಯನು ಈ ಬೊಮ್ಮಂತ ರಾಜನಿಗೆ ಕುತ್ತಾನೆ, ಸೊಂಡೂರು, ಜೆರಿಮಲ, ಬಾಣಾರಾವಿ, ವಡ್ಡುದರೋದಿ, ಗುಡೆಕೋಟೆ, ಉಜ್ಜನಿ ಪ್ರದೇಶಗಳನ್ನು ನೀಡಿದನೆಂದು ತಿಳಿದುಬರುತ್ತದೆ. ಬೊಮ್ಮಂತರಾಜ ಅಥವಾ ಭೂಮರಾಜನು ಈ ಏಳು ಪ್ರದೇಶಗಳಿಗೆ ತನ್ನ ಏಳು ಮಕ್ಕಳನ್ನು ನೇಮಿಸುತ್ತಾನೆ. ಈತನ ವಂಶಾವಳಿ ಈ ಕೆಳಕಂಡಂತಿದೆ. ಇದನ್ನು ಉತ್ತರ ವಂಶಾವಳಿ ಎನ್ನಲಾಗಿದೆ.
ಕೊಮಾರರಾಮ
(ಮೂಲಪುರುಷ)
|
ಬೊಮ್ಮಂತರಾಜ
(ಭೂಮರಾಜ)
|
	ಹಿರೆಬೊಮ್ಮಂತ ರಾಜ
	ಬಿಸಾಳ ನಾಯಕ
	ರಾಜಪ್ಪ ನಾಯಕ
	ವೀರಪ್ಪ ನಾಯಕ
	ಇಮ್ಮಡಿ ನಾಯಕ
	ಮಲ್ಲಿಕಾರ್ಜುನ ನಾಯಕ
	ಚಿನ್ನಯ್ಯರಾಜು


ಇದನ್ನು ಒಪ್ಪುವುದು, ಬಿಡುವುದು ವಿದ್ವಾಂಸರಿಗೆ ಸೇರಿದ ವಿಷಯ. ಆದರೆ ಇದು ಕೈಫಿಯತ್ತು ಗಳಲ್ಲಿ ದಾಖಲಾಗಿರುವುದರಿಂದ ವಿಷಯ ಪರಿಶೀಲನೆಗೆ ಅಡ್ಡಿಯಿಲ್ಲ. ಇದೇ ರೀತಿ ವಿಜಯನಗರೋತ್ತರ ಕಾಲದ ಅನೇಕ ಪಾಳೆಯಗಾರ ಮನೆತನಗಳು ತಮ್ಮ ಮೂಲವನ್ನು ಕುಮ್ಮಟದ ಅರಸರೊಂದಿಗೆ ಗುರುತಿಸಿಕೊಳ್ಳುತ್ತಾರೆ. ವಿಜಯನಗರ ಮತ್ತು ಉತ್ತರ ಕಾಲದಲ್ಲಿ ರಚನೆಗೊಂಡ ಸಾಂಗತ್ಯಗಳು ಕುಮಾರರಾಮನ ಶೌರ್ಯವನ್ನು ವೈಭವಿಕರಿಸಿದವು. ಇಂತಹ ವೈಭವೀಕರಣದಿಂದ ಸೈನಿಕರಲ್ಲಿ ಸ್ಪೂರ್ತಿಯನ್ನು ಹೆಚ್ಚಿಸುವುದಾಗಿತ್ತು. ಶೌರ್ಯಸಾಹಸಗಳಿಗೆ ಹೆಸರಾದ ಕುಮಾರರಾಮ ಆಗಿನ ಯುದ್ಧನಿರತ ಪಾಳೆಯಗಾರರಿಗೆ ಆದರ್ಶ ವ್ಯಕ್ತಿಯಾಗಿ ಕಂಡನು. ಇದು ಅವನು ತಮ್ಮ ಮೂಲಪುರುಷನೆಂದು ಹೇಳಿಕೊಳ್ಳಲು ಕಾರಣವಾಯಿತು. ಹೀಗೆ ವಿಜಯನಗರ ಮತ್ತು ಉತ್ತರ ಕಾಲದ ಅನೇಕ ಪಾಳೆಯಗಾರರು ತಮ್ಮ ಮೂಲವನ್ನು ಕುಮ್ಮಟದ ಅರಸರೊಂದಿಗೆ ಗುರುತಿಸಿಕೊಳ್ಳುತ್ತಾರೆ.
ಕುಮ್ಮಟದುರ್ಗದ ಅರಸರು: ೨. ಮುಮ್ಮಡಿ ಸಿಂಗೆಯನಾಯಕ
ಮುಮ್ಮಡಿ ಸಿಂಗೆಯನಾಯಕ ಈ ಮನೆತನದ ಮೂಲಪುರುಷ. ಇವನು ಹೊಯ್ಸಳರ ಮೂರನೆ ನರಸಿಂಹ ಮತ್ತು ರಾಮನಾಥನ ಸಮಕಾಲೀನನಾಗಿದ್ದನು. ಹೊಯ್ಸಳ ರಾಜ್ಯದಲ್ಲಿ ರಾಜ್ಯ ಹಂಚಿಕೆಗಾಗಿ ಅಂತಃಕಲಹ ನಡೆಯುತ್ತಿತ್ತು. ಹೊಯ್ಸಳರು ತಮಿಳು ಪ್ರದೇಶದ ರಾಜಕಾರಣಕ್ಕೆ ಹೆಚ್ಚಿನ ಗಮನ ನೀಡಿದ್ದರು. ಹೀಗಾಗಿ ಉತ್ತರದ ಭಾಗಗಳೆಡೆಗೆ ಅಷ್ಟಾಗಿ ಗಮನ ನೀಡಲಿಲ್ಲ. ಅಲ್ಲದೆ ಆಗಾಗ್ಗೆ ದೇವಗಿರಿಯ ಸೇವುಣರ ದಾಳಿಯನ್ನು ಎದುರಿಸ ಬೇಕಾಗಿತ್ತು. ಇಂತಹ ಸಂದರ್ಭದಲ್ಲಿ ಮುಮ್ಮಡಿ ಸಿಂಗೆಯನಾಯಕನು ಹಂಪೆಯ ಪರಿಸರ ದಲ್ಲಿರುವ ಕುಮ್ಮಟವನ್ನು ಮುಖ್ಯ ಕೇಂದ್ರವನ್ನಾಗಿ ಮಾಡಿಕೊಂಡು, ಹೊಯ್ಸಳ ರಾಜ್ಯದ ಉತ್ತರದ ಗಡಿಭಾಗಗಳನ್ನು ವಶಮಾಡಿಕೊಂಡಂತೆ ಕಂಡುಬರುತ್ತದೆ. ಕುಮ್ಮಟದುರ್ಗವು ಗಿರಿದುರ್ಗವಾಗಿದ್ದು, ಇಂದಿನ ಕೊಪ್ಪಳ ಜಿಲ್ಲೆಯ ಗಂಗಾವತಿ ತಾಲ್ಲೂಕಿನ ಗಡಿಭಾಗದಲ್ಲಿರುವ ಮುಕ್ಕುಂಪಿ ಗ್ರಾಮದ ದಕ್ಷಿಣಕ್ಕೆ ಒಂದು ಮೈಲಿ ಅಂತರದಲ್ಲಿದೆ. ಪರ್ವತಮಯವಾದ ಈ ಪ್ರದೇಶ ಪ್ರಾಕೃತಿಕವಾಗಿ ರಕ್ಷಣೆ ಪಡೆದಿದೆ. ಹೊಯ್ಸಳ ಮತ್ತು ಸೇವುಣ ರಾಜ್ಯಗಳ ನಡುವೆಯಿದ್ದ ಕುಮ್ಮಟವು ಸೇವುಣ ರಾಜ್ಯ ವಿಸ್ತರಣೆಗೆ ತಡೆಯಾಗಿತ್ತು. ಇದು ಸೇವುಣರಿಗೆ ಒಂದು ಸಮಸ್ಯೆ ಯಾಗಿತ್ತು. ಹೀಗಾಗಿ ಮುಮ್ಮಡಿ ಸಿಂಗೆಯನು ಹೆಚ್ಚಾಗಿ ಸೇವುಣರ ದಾಳಿಯನ್ನು ಎದುರಿಸ ಬೇಕಾಯಿತು.
ಮೊದಲಿಗೆ, ಮುಮ್ಮಡಿ ಸಿಂಗೆಯನ ರಾಜಧಾನಿ ಯಾವುದು ಎಂಬುದನ್ನು ಕುರಿತಂತೆ ಲಭ್ಯವಿರುವ ಮಾಹಿತಿಗಳನ್ನು ಈ ಮುಂದೆ ಪರಿಶೀಲಿಸಲಾಗುವುದು. ಸಿಂಗೆಯನು ಮೊದಲು ಹನೆಯದೆರೆಯಲ್ಲಿ ನೆಲಸಿ ಆಳ್ವಿಕೆ ನಡೆಸಿದನೆಂದು ಗಂಗಯ್ಯನ ‘ಚೆನ್ನರಾಮನ ಸಾಂಗತ್ಯ’ ತಿಳಿಸುತ್ತದೆ. ಇಂದಿನ ಮೊಳಕಾಲ್ಮೂರು ತಾಲ್ಲೂಕಿನ ಬ್ರಹ್ಮಗಿರಿ ಸಮೀಪದಲ್ಲಿ ಪಾಳುಬಿದ್ದಿರುವ ಹನೆಯ ಗ್ರಾಮವನ್ನು ಹನೆಯದೆರೆ ಎಂದು ಗುರುತಿಸಿದ್ದಾರೆ. ಹನೆಯದೆರೆ ಹೊಯ್ಸಳರ ಕಾಲದಿಂದಲೂ ಪ್ರಸಿದ್ಧವಾಗಿದ್ದು, ನಿಡಗಲ್ಲು ಚೋಳರ ರಾಜಧಾನಿಯಾಗಿತ್ತು. ಸಿ.ಎಸ್. ಪಾಟೀಲರು ತಮ್ಮ ಲೇಖನದಲ್ಲಿ ಹನೆಯವನ್ನು ಕುರಿತು ವಿವರವಾಗಿ ಚರ್ಚಿಸಿದ್ದಾರೆ (Patil 1991:192). ಆದರೆ ಹನೆಯದೆರೆ ಮುಮ್ಮಡಿ ಸಿಂಗೆಯನ ರಾಜಧಾನಿಯಾಗಿತ್ತು ಎಂದು ಹೇಳುವ ಯಾವುದೇ ಶಾಸನಾಧಾರವಿಲ್ಲ. ಆದರೆ ಹನೆಯದೆರೆ ಸಿಂಗೆಯನ ರಾಜ್ಯದಲ್ಲಿತ್ತೆಂದು ಹೇಳಬಹುದು. ಏಕೆಂದರೆ ಹನೆಯದೆರೆ ಸಿಂಗೆಯನ ವಶದಲ್ಲಿದ್ದ ದೊರವಾಡಿಗೆ ಸಮೀಪದಲ್ಲಿತ್ತು. ದೊರವಾಡಿ ಸಿಂಗೆಯನ ರಾಜ್ಯದಲ್ಲಿದ್ದ ಮತ್ತೊಂದು ಮುಖ್ಯ ಸ್ಥಳ. ಇದು ಕುರುಗೋಡು ನಾಡಿನಲ್ಲಿತ್ತು. ದೊರೆವಾಡಿಯನ್ನು ಇಂದಿನ ಸೊಂಡೂರು ತಾಲ್ಲೂಕಿನ ದರೋಜಿ ಎಂದು ಗುರುತಿಸಲಾಗಿದೆ (Patil 1991:193). ಕ್ರಿ.ಶ. ೧೨೮೦ರ ವೇಳೆಗಾಗಲೇ ದೊರವಾಡಿ ಮುಮ್ಮಡಿ ಸಿಂಗೆಯನ ವಶದಲ್ಲಿತ್ತು (EC VII : Channagiri 24). ಇದನ್ನು ದೊರೆವಾಡಿ ಮೇಲಿನ ಕ್ರಿ.ಶ.೧೨೮೦ ಮತ್ತು ೧೨೮೨ರ ಸೇವುಣರ ಆಕ್ರಮಣಗಳು ಪುಷ್ಟಿಕರಿಸುತ್ತವೆ. ಅಲ್ಲದೆ ದೊರೆವಾಡಿಯು ಸಿಂಗೆಯನ ಮುಖ್ಯ ಆಡಳಿತ ಕೇಂದ್ರವಾಗಿತ್ತೆಂದು ಸ್ಪಷ್ಟವಾಗುವುದು. ಈ ಯುದ್ಧಗಳಲ್ಲಿ ಗೆದ್ದ ಸಿಂಗೆಯನು ಮುಂದೆ ಕುಮ್ಮಟದುರ್ಗವನ್ನು ವಶಪಡಿಸಿಕೊಂಡು, ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡಿರಬೇಕು. ಮುಮ್ಮಡಿ ಸಿಂಗೆಯನು ಕುಮ್ಮಟವನ್ನು ರಾಜಧಾನಿಯಾಗಿ ಮಾಡಿಕೊಂಡು ದೊರೆವಾಡಿ ನಾಡನ್ನು ಆಳುತ್ತಿದ್ದನೆಂಬ ಆರ್.ಎಸ್. ಪಂಚಮುಖಿಯವರ ಅಭಿಪ್ರಾಯ ಸಮಂಜಸವಾಗಿದೆ (Patil 1991:193).
ಕುಮ್ಮಟದುರ್ಗ, ಕಲ್ಯಾಣ ಚಾಲುಕ್ಯರ ಕಾಲದ ಶಾಸನಗಳಲ್ಲಿ ಉಲ್ಲೇಖಗೊಂಡಿದೆ. ಹೊಯ್ಸಳ ವಿಷ್ಣುವರ್ಧನ ವಶಪಡಿಸಿಕೊಂಡ ಕೋಟೆಗಳಲ್ಲಿ ಕುಮ್ಮಟದುರ್ಗವು ಸಹ ಒಂದು. ಇಲ್ಲಿರುವ ಜೈನ ಬಸದಿ ಮತ್ತು ಜೈನರ ವೀರಗಲ್ಲುಗಳು, ಕುಮ್ಮಟದುರ್ಗವು ಮೊದಲಿಗೆ ಜೈನಧರ್ಮದ ನೆಲೆಯಾಗಿತ್ತೆಂಬ ಸೂಚನೆ ನೀಡುತ್ತವೆ. ಮುಮ್ಮಡಿ ಸಿಂಗೆಯನು ಕುಮ್ಮಟದುರ್ಗವನ್ನು ಆಕ್ರಮಿಸಿದ ಸಂದರ್ಭದಲ್ಲಿ ಇಲ್ಲಿನ ಜೈನಧರ್ಮ ಅವನತಿಗೊಂಡಿರ ಬಹುದು. ಕುಮಾರರಾಮನ ಸಾಂಗತ್ಯಗಳಲ್ಲೂ ಕುಮ್ಮಟದುರ್ಗವನ್ನು ವಿಧವಿಧವಾಗಿ ವರ್ಣಿಸಲಾಗಿದೆ. ವಿಜಯನಗರಕ್ಕೆ ಭೇಟಿ ನೀಡಿದ್ದ ನ್ಯೂನಿಜನು ಪ್ರಸ್ತಾಪಿಸಿರುವ ‘ಕ್ರಿನ್ಮಟ’ ಕುಮ್ಮಟವೆಂದು ಎಂ.ಎಚ್.ರಾಮಶರ್ಮ ಗುರುತಿಸುತ್ತಾರೆ. ಸಿ.ಎಸ್.ಪಾಟೀಲರು ಕುಮ್ಮಟ ದುರ್ಗವನ್ನು ಕುರಿತು ವಿವರವಾದ ಲೇಖನವನ್ನು ಪ್ರಕಟಿಸಿದ್ದಾರೆ (Patil : 1991: 199-215). ಹೀಗೆ ಕುಮ್ಮಟದುರ್ಗ ಕ್ರಿ.ಶ. ಸುಮಾರು ಹನ್ನೊಂದನೆಯ ಶತಮಾನದಿಂದಲೂ ಪ್ರಾಮುಖ್ಯತೆ ಪಡೆದ ಗಿರಿದುರ್ಗವಾಗಿದೆ. ಪ್ರಾಕೃತಿಕವಾಗಿ ರಕ್ಷಣೆ ಪಡೆದ ಇದು ಸಿಂಗೆಯನ ರಾಜಧಾನಿ ಯಾಗಿದ್ದು, ಮುಂದೆ ಈತನ ಮಗ ಕಂಪಿಲದೇವನ ಕಾಲಕ್ಕೂ ರಾಜಧಾನಿಯಾಗಿ ಮುಂದುವರಿ ಯುತ್ತದೆ.
ಹೊಯ್ಸಳರಿಗೂ ಮತ್ತು ಸೇವುಣರಿಗೂ ಮೊದಲಿನಿಂದಲೂ ಆಗಾಗ್ಗೆ ಕದನಗಳು ನಡೆಯುತ್ತಿದ್ದವು. ಈ ಎರಡೂ ರಾಜ್ಯಗಳ ನಡುವೆ ಇದ್ದ ಮುಮ್ಮಡಿ ಸಿಂಗೆಯನು ಸೇವುಣರ ರಾಜ್ಯ ವಿಸ್ತರಣೆಗೆ ಅಡ್ಡಿಯಾಗಿದ್ದನು. ಸೇವುಣರ ಮುಖ್ಯ ಗುರಿ, ಹೊಯ್ಸಳ ರಾಜ್ಯದ ಮೇಲೆ ದಾಳಿ ಮಾಡಿ ರಾಜ್ಯವಿಸ್ತರಣೆ ಮಾಡುವುದಾಗಿತ್ತು. ಇದಕ್ಕಾಗಿ ಸಿಂಗೆಯನನ್ನು ಬಗ್ಗುಬಡಿಯು ವುದು ಸೇವುಣರಿಗೆ ಅನಿವಾರ್ಯವಾಗಿತ್ತು. ಗಂಗಯ್ಯನ ‘ಚೆನ್ನರಾಮನ ಸಾಂಗತ್ಯ’ದಲ್ಲಿ ದೇವಗಿರಿಯಿಂದ ಬಂದ ಮುಮ್ಮಡಿ ಸಿಂಗೆಯನು ಹನೆಯದೆರೆಯಲ್ಲಿ ನೆಲಸಿದನೆಂದು ಉಲ್ಲೇಖವಿದೆ. ಸಾಂಗತ್ಯದ ಈ ಮಾಹಿತಿಯನ್ನು ನಂಬುವುದಾದರೆ, ದೇವಗಿರಿಯಿಂದ ಬಂದ ಮುಮ್ಮಡಿಸಿಂಗನು ಸೇವುಣರ ವಿರುದ್ಧ ತಿರುಗಿಬಿದ್ದು, ಆಗ ಈತನನ್ನು ಶಿಕ್ಷಿಸಲು ಸೇವುಣರ ದಾಳಿ ನಡೆದಿರಬಹುದೆ? ಆದರೂ ಸೇವುಣರ ದಾಳಿಗೆ ಇದು ಮುಖ್ಯ ಕಾರಣವಲ್ಲ. ಕಾರಣ ಏನೇ ಇದ್ದರೂ ಎರಡು ರಾಜ್ಯಗಳ ಗಡಿಭಾಗದಲ್ಲಿದ್ದ, ಮುಮ್ಮಡಿ ಸಿಂಗೆಯನು ಹೆಚ್ಚಾಗಿ ಸೇವುಣರ ದಾಳಿಯನ್ನು ಎದುರಿಸಬೇಕಾಯಿತು.
ಮುಮ್ಮಡಿ ಸಿಂಗೆಯನ ಹೆಸರನ್ನು ಮೊದಲ ಬಾರಿಗೆ ಹಿರೇಕೋಗಿಲೂರಿನ ಶಾಸನದಲ್ಲಿ ಕಾಣುತ್ತೇವೆ (EC VII : Channagiri 24). ಕ್ರಿ.ಶ. ೧೨೮೦ರಲ್ಲಿ ಸೇವುಣ ರಾಮಚಂದ್ರನ ಮಂತ್ರಿ ಮತ್ತು ರಾಯದಂಡನಾಥ ಚಾವುಂಡರಸನು ದೊರೆವಾಡಿಯಲ್ಲಿದ್ದ ಮುಮ್ಮಡಿ ಸಿಂಗೆಯನ ಮೇಲೆ ದಂಡೆತ್ತಿ ಬರುತ್ತಾನೆ. ಈ ಯುದ್ಧದಲ್ಲಿ ಚಾವುಂಡರಸ ಮಡಿದನು (ಅದೇ). ಸೇವುಣ ಸೈನ್ಯ ಏನನ್ನು ಸಾಧಿಸಲಾರದೆ ಬರಿಗೈಯಲ್ಲಿ ಹಿಂದಿರುಗಿತು. ಈ ಯುದ್ಧದಿಂದ ಸ್ಫೂರ್ತಿಗೊಂಡ ಮುಮ್ಮಡಿ ಸಿಂಗೆಯನು ರಾಜ್ಯವಿಸ್ತರಣೆಯಲ್ಲಿ ತೊಡಗಿದಂತೆ ಕಂಡುಬರುತ್ತದೆ. ಕ್ರಿ.ಶ. ೧೨೮೧ರಲ್ಲಿ ಹೊಯ್ಸಳ ರಾಜ್ಯದ ಬೆಮ್ಮತೂರಕಲ್ಲಿನ (ಚಿತ್ರದುರ್ಗ) ಮೇಲೆ ದಾಳಿ ಮಾಡುತ್ತಾನೆ (EC XI : Hiriyur 86). ಬೆಮ್ಮತೂರುಕಲ್ಲು, ಹೊಯ್ಸಳರ ಪ್ರಾಂತ್ಯಾಡಳಿತದ ಕೇಂದ್ರವಾಗಿತ್ತು. ಇದೇ ವರ್ಷ ಹೊಯ್ಸಳರ ಕಡೆಯ ಸಂಗಯ್ಯನಾಯಕನ ಮೇಲೆ ವೇತಂಡಕಲ್ಲು ಎಂಬಲ್ಲಿ ಯುದ್ಧ ಮಾಡುತ್ತಾನೆ (EC XI : Holalkere 37). ಈ ಯುದ್ಧಗಳ ಫಲಿತಾಂಶ ತಿಳಿಯುವುದಿಲ್ಲ. ಕ್ರಿ.ಶ. ೧೨೮೨-೮೩ರಲ್ಲಿ ಸೇವುಣಸೈನ್ಯ ಕೊಂಕಣ ಮಹಾಮಂಡಲೇಶ್ವರನಾದ ಕನ್ನರದೇವನ ನೇತೃತ್ವದಲ್ಲಿ ದೊರವಾಡಿಯ ಮೇಲೆ ದಾಳಿ ಮಾಡಿತು (MAR 1935:114-117). ಈ ಯುದ್ಧದಲ್ಲಿ ಸೇವುಣರ ಕಡೆಯ ಮಹಾಪ್ರಧಾನ ವನದೇವರಸ ಮಡಿಯುತ್ತಾನೆ. ಇವನು ಚಾವುಂಡರಸನ ದೊಡ್ಡಪ್ಪನ ಮಗ, ಶತ್ರುಗಳ ಬೆನ್ನಟ್ಟಿದ ಮುಮ್ಮಡಿಸಿಂಗ ನಾಗಾವಿಕಳಸಾಪುರದೆಡೆಯಲ್ಲಿ ಚಾವುಂಡರಸನ ಮೈದುನ ಗೋಪರಸನನ್ನು ಕೊಲ್ಲುತ್ತಾನೆ (EC VII : Channagiri, 23). ಇದು ದೇವಗಿರಿಯ ಸೇವುಣರಿಗಾದ ಎರಡನೆಯ ಸೋಲು. ಈ ಯುದ್ಧಗಳು ಮುಮ್ಮಡಿ ಸಿಂಗೆಯನ ಶೌರ್ಯಪ್ರತಾಪಗಳಿಗೆ ಕೈಗನ್ನಡಿಯಂತಿವೆ. ತನ್ನ ಸಾಮರ್ಥ್ಯದ ಅರಿವಿದ್ದ ಮುಮ್ಮಡಿ ಸಿಂಗೆಯನು ಇದೇ ಸಂದರ್ಭದಲ್ಲಿ ತುಂಗಭದ್ರಾ ನದಿ ದಾಟಿ ಕುಮ್ಮಟದುರ್ಗವನ್ನು ಹಿಡಿದು ರಾಜ್ಯಧಾನಿಯನ್ನಾಗಿ ಮಾಡಿಕೊಂಡಂತೆ ಕಂಡುಬರುತ್ತದೆ. ಏಕೆಂದರೆ ಕ್ರಿ.ಶ. ೧೨೮೨ರಲ್ಲಿ ಮೂರನೆ ಬಾರಿಗೆ ಸೇವುಣ ಸೈನ್ಯವು ಕುಮ್ಮಟದ ಮೇಲೆ ದಾಳಿ ಮಾಡುತ್ತದೆ (ARIE1935-36 : E-23). ಈ ಯುದ್ಧದಲ್ಲಿ ಮುಮ್ಮಡಿ ಸಿಂಗೆಯ ಸೋತು ಸೇವುಣರಿಗೆ ಸಾಮಂತನಾಗುತ್ತಾನೆ (Desai 1981: 244). ಇದರಿಂದ ಸೇವುಣರಿಗೆ ಅನುಕೂಲ ವಾಯಿತು. ಏಕೆಂದರೆ ಹೊಯ್ಸಳರ ವಿರುದ್ಧ ಹೋರಾಡಲು ಕುಮ್ಮಟದವರ ಸಹಾಯ ಅನಿವಾರ್ಯವಾಗಿತ್ತು. ಹಾಗಾಗಿ ಸೋತ ಮುಮ್ಮಡಿ ಸಿಂಗೆಯನಾಯಕನನ್ನು ಸಾಮಂತನನ್ನಾಗಿ ಮಾಡಿಕೊಂಡು ಗೌರವದಿಂದ ನಡೆಸಿಕೊಂಡರು. ಬಹುಶಃ ಈ ಗೌರವದ ಸ್ಮರಣೆಯಿಂದಲೆ ಮುಂದೆ ಕಂಪಿಲದೇವನು ಸೇವುಣರ ಪರವಾಗಿ ಹೊಯ್ಸಳರ ವಿರುದ್ಧ ಅನೇಕ ಯುದ್ಧಗಳಲ್ಲಿ ಭಾಗವಹಿಸಿದನೆಂದು ಗ್ರಹಿಸಬಹುದು. ಕ್ರಿ.ಶ. ೧೨೮೨ರ ನಂತರ ಈತನ ಹೆಸರು ನಮಗೆ ದೊರೆಯುವುದಿಲ್ಲ. ಈ ವೇಳೆಗೆ ಇವನ ರಾಜ್ಯ ಚಿತ್ರದುರ್ಗ, ಬಳ್ಳಾರಿ ಮತ್ತು ರಾಯಚೂರು ಜಿಲ್ಲೆಗಳ ಭಾಗಗಳನ್ನು ಒಳಗೊಂಡಿತ್ತು. ಮುಮ್ಮಡಿ ಸಿಂಗನು ತನ್ನ ಸ್ವತಂತ್ರ ಅಸ್ತಿತ್ವಕ್ಕಾಗಿ ಹೊಯ್ಸಳ ಮತ್ತು ಸೇವುಣರ ಬೃಹತ್ ಶಕ್ತಿಯ ವಿರುದ್ಧ ಹೋರಾಡಬೇಕಾಯಿತು. ಆದರೆ ಅಂತಿಮವಾಗಿ ಸೇವುಣರ ಸಾಮಂತನಾಗುತ್ತಾನೆ. ಆದರೂ ಮುಂದೆ ದೆಹಲಿ ಸುಲ್ತಾನರ ದಾಳಿಗಳನ್ನು ಪ್ರಬಲವಾಗಿ ಎದುರಿಸಿ ಹಿಮ್ಮೆಟ್ಟಿಸಿದ ವೀರಮನೆತನದ ಮೂಲಪುರುಷನೆಂಬ ಹೆಗ್ಗಳಿಕೆಗೆ ಪಾತ್ರನಾದನು.
ಮುಮ್ಮಡಿ ಸಿಂಗೆಯ ನಾಯಕನ ಹೆಂಡತಿ ಮಾದನಾಯಕಿತಿ. ಇವರು ತಮಗೆ ಹುಟ್ಟಿದ ಗಂಡುಮಗುವಿಗೆ ಕಂಪಿಲಿಯ ಸೋಮೇಶ್ವರನ ಹೆಸರಿನಲ್ಲಿ ಕಂಪಿಲದೇವನೆಂದು ಹೆಸರಿಡುತ್ತಾರೆ. ಕಂಪಿಲದೇವನಿಗೆ ಖಂಡೆಯರಾಯ ಎಂಬ ಇನ್ನೊಂದು ಹೆಸರಿತ್ತು. ಸ್ವಂತ ಪರಿಶ್ರಮದಿಂದ ರಾಜ್ಯಕಟ್ಟಿದ ಮುಮ್ಮಡಿ ಸಿಂಗೆಯನಾಯಕನು ಕ್ರಿ.ಶ. ೧೨೮೨ರಿಂದ ೧೩೦೦ ನಡುವೆ ತೀರಿಕೊಂಡಿರಬೇಕು. ಮುಮ್ಮಡಿ ಸಿಂಗೆಯನಾಯಕನು ಜೈನಧರ್ಮದ ವಿರೋಧಿಯಾಗಿದ್ದನು. ಲಂಡನ್ನಿನ ವಸ್ತು ಸಂಗ್ರಹಾಲಯದಲ್ಲಿರುವ ಪಾರ್ಶ್ವನಾಥ ಶಿಲ್ಪದ ಪೀಠದಲ್ಲಿರುವ ಕನ್ನಡ ಶಾಸನವು, ಮುಮುಡಿ ಸಿಂಗನ ಬಾಧೆಯಿಂದ ಎರಂಬರಗೆಯ ಜೈನಧರ್ಮ ಕೆಟ್ಟಿತೆಂದು ತಿಳಿಸುತ್ತದೆ (ಪಾಟೀಲ ೧೯೯೮: ೯೪). ಇವನು ಶೈವಪಂಥದಲ್ಲಿ ನಂಬಿಕೆಯುಳ್ಳವನಾಗಿದ್ದನು. ಹಾಗಾಗಿ ಕಂಪಿಲದೇವನು ಹಂಪಿಯ ಹೇಮಕೂಟದಲ್ಲಿ ತನ್ನ ತಂದೆ ಮುಮ್ಮಡಿ ಸಿಂಗೆಯನಾಯಕ, ತಾಯಿ ಮಾದನಾಯಕಿತಿ ಮತ್ತು ಪೆರುಮೆಯನಾಯಕರ ಹೆಸರಿನಲ್ಲಿ ಲಿಂಗಗಳನ್ನು ಪ್ರತಿಷ್ಠಾಪಿಸುತ್ತಾನೆ. ಮುಂದೆ ಅಧಿಕಾರಕ್ಕೆ ಬಂದ ಕಂಪಿಲದೇವನು ತಂದೆಯಿಂದ ಬಂದ ರಾಜ್ಯವನ್ನು ಮತ್ತಷ್ಟು ವಿಸ್ತರಿಸಿ ಸಮರ್ಥವಾಗಿ ಆಳಿದನು.
ಕುಮ್ಮಟದುರ್ಗದ ಅರಸರು: ೩. ಕಂಪಿಲದೇವ
ಕಂಪಿಲದೇವ ತನ್ನ ತಂದೆ ಮುಮ್ಮಡಿ ಸಿಂಗೆಯನಾಯಕನ ಮರಣಾನಂತರ ಕುಮ್ಮಟ ರಾಜ್ಯದ ಅಧಿಕಾರ ವಹಿಸುತ್ತಾನೆ. ತಂದೆಯಂತೆ ಕಂಪಿಲದೇವನು ಸಹ ದೇವಗಿರಿ ಸೇವುಣರ ಸಾಮಂತನಾಗಿ ಮುಂದುವರಿಯುತ್ತಾನೆ. ಈ ಅವಧಿಯಲ್ಲಿ ಹೊಯ್ಸಳರೊಡನೆ ಹೆಚ್ಚಿನ ಯುದ್ಧಗಳನ್ನು ಮಾಡುತ್ತಾನೆ. ಈತ ಕಂಪಿಲಿ ಸೋಮೇಶ್ವರದೇವರ ವರಪ್ರಸಾದದಿಂದ ಹುಟ್ಟಲಾಗಿ ಕಂಪಿಲದೇವನೆಂಬ ಹೆಸರು ಪಡೆದನೆಂದು ಹೇಳಲಾಗಿದೆ. ಕಂಪಿಲದೇವನ ಮತ್ತೊಂದು ಹೆಸರು ಖಂಡೆಯರಾಯ. ಈ ಎರಡೂ ಹೆಸರುಗಳು ಕಂಪಿಲಿ ಸೋಮೇಶ್ವರನಿಗೆ ಸಂಬಂಧಿಸಿವೆ. ಕಲ್ಯಾಣ ಚಾಲುಕ್ಯರ ಕಾಲದಿಂದಲೂ ಕಂಪಿಲಿ ಪ್ರಮುಖ ಪಟ್ಟಣ. ಸೋಮೇಶ್ವರ ಈ ಪಟ್ಟಣದ ಮುಖ್ಯ ದೇವರು. ಇವನನ್ನು ಕಂಪಿಲದೇವನೆಂದು ಸಹ ಕರೆಯಲಾಗುತ್ತದೆ. ಹಾಗೆಯೇ ಕತ್ತಿಯನ್ನು ಹಿಡಿದು ರೌದ್ರಭಾವವನ್ನು ವ್ಯಕ್ತಪಡಿಸುವ ಸೋಮೇಶ್ವರನನ್ನು ಖಂಡೆಯರಾಯ ಎಂದು ಸಹ ಕರೆಯಲಾಗಿದೆ. ಹೀಗಾಗಿ ಮುಮ್ಮಡಿ ಸಿಂಗೆಯನು ತನ್ನ ಮಗನಿಗೆ, ಕಂಪಿಲಿ ಸೋಮೇಶ್ವರದೇವರಿಗೆ ಸಂಬಂಧಿಸಿದ ಕಂಪಿಲದೇವ ಮತ್ತು ಖಂಡೆಯರಾಯ ಎಂಬ ಎರಡೂ ಹೆಸರುಗಳನ್ನು ಇಟ್ಟಿರಬಹುದು. ಕೂಡಲಿಯ ವೀರಗಲ್ಲು ಶಾಸನವೊಂದರಲ್ಲಿ ಬಿರುದಾವಳಿಗಳನ್ನು ಹೇಳುವಾಗ ಮೇಲಿನ ಎರಡೂ ಹೆಸರುಗಳನ್ನು ಉಲ್ಲೇಖಿಸಲಾಗಿದೆ (MAR 1923, No.121). ಹರಿಹರ ಶಾಸನದಲ್ಲಿ ಮುಮ್ಮಡಿ ಸಿಂಗೆಯನಾಯಕನ ಮಗ ಖಂಡೆಯರಾಯ ಎಂದಿದೆ (EC XI, Davanagera 26). ಹೀಗೆ ಕಂಪಿಲದೇವನಿಗೆ ಖಂಡೆಯರಾಯ ಎಂಬ ಇನ್ನೊಂದು ಹೆಸರಿತ್ತೆಂದು ಸ್ಪಷ್ಟವಾಗುತ್ತದೆ.
ಕಂಪಿಲದೇವನನ್ನು ಶಾಸನಗಳಲ್ಲಿ ವೀರ ಕಂಪಿಲದೇವನೆಂದು, ಸಾಂಗತ್ಯಗಳಲ್ಲಿ ಕಂಪಿಲರಾಯನೆಂದು ಕರೆಯಲಾಗಿದೆ. ಆ ಕಾಲದ ಮುಸ್ಲಿಂ ಬರಹಗಾರರು ಕಂಬಿಲದರಾಯ ಎಂದು ಕರೆದಿದ್ದು, ಅದನ್ನು ಕಂಪಿಲದ ರಾಜ ಎಂದು ಇಂಗ್ಲೀಷಿಗೆ ಅನುವಾದ ಮಾಡಿದರು. ಈ ಅನುವಾದವನ್ನು ನಂಬಿ ಕಂಪಿಲಿಯು ಕಂಪಿಲದೇವನ ರಾಜಧಾನಿ ಎಂದು ತಿಳಿಯಲಾಗಿತ್ತು. ಆದರೆ ಕಂಪಿಲಿಯು ರಾಜಧಾನಿಯಾಗಿತ್ತು ಎಂದು ಹೇಳುವ ಯಾವುದೇ ಆಧಾರಗಳಿಲ್ಲ. ಕುಮಾರರಾಮನ ಸಾಂಗತ್ಯಗಳು ಕುಮ್ಮಟದುರ್ಗ ಮತ್ತು ಹೊಸಮಲೆದುರ್ಗಗಳೆರಡು ಕಂಪಿಲರಾಯನ ರಾಜಧಾನಿಗಳಾಗಿದ್ದವೆಂದು ತಿಳಿಸುತ್ತವೆ. ಕಂಪಿಲನ ತಂದೆ ಮುಮ್ಮಡಿ ಸಿಂಗೆಯನ ಕಾಲದಲ್ಲೇ ಕುಮ್ಮಟದುರ್ಗ ರಾಜಧಾನಿಯಾಗಿತ್ತೆಂಬುದನ್ನು ಹಿಂದಿನ ಅಧ್ಯಾಯದಲ್ಲಿ ವಿವರಿಸಲಾಗಿದೆ. ಅಲ್ಲದೆ ಕುಮ್ಮಟದುರ್ಗದಲ್ಲಿ ದೊರೆತ ಎರಡೂ ವೀರಗಲ್ಲು ಶಾಸನಗಳು ಕಂಪಿಲದೇವ ಕುಮ್ಮಟದಿಂದ ರಾಜ್ಯವಾಳುತ್ತಿದ್ದನೆಂದು ಸ್ಪಷ್ಟಪಡಿಸಿವೆ (Patil 1991: 190). ಹಾಗೆಯೆ ಸಾಂಗತ್ಯ ಮತ್ತು ಶಾಸನಗಳಲ್ಲಿನ ಮಾಹಿತಿಗಳನ್ನಾಧರಿಸಿ ಇಂದಿನ ಸೊಂಡೂರು ತಾಲ್ಲೂಕಿನ ರಾಮಘಡವು ಹೊಸಮಲೆದುರ್ಗವೆಂದು, ಇದು ಕಂಪಿಲದೇವನ ಮತ್ತೊಂದು ರಾಜಧಾನಿಯೆಂದು ವಿದ್ವಾಂಸರು ಗುರುತಿಸಿದ್ದಾರೆ (Patil 1991 :192-193). ಹೀಗೆ ಕಂಪಿಲನು ರಕ್ಷಣಾ ದೃಷ್ಟಿಯಿಂದ ಸೊಂಡೂರು ಅರಣ್ಯಪ್ರದೇಶದಲ್ಲಿ ಹೊಸದಾಗಿ ಗಿರಿದುರ್ಗವನ್ನು ನಿರ್ಮಿಸಿ ಅದನ್ನು ಹೊಸಮಲೆದುರ್ಗವೆಂದು ಕರೆದು, ತನ್ನ ಮತ್ತೊಂದು ರಾಜಧಾನಿಯನ್ನಾಗಿ ಮಾಡಿಕೊಂಡಿದ್ದನೆಂದು ಹೇಳಬಹುದು. ಆದರೂ ಕುಮ್ಮಟದುರ್ಗವು ಮುಖ್ಯ ರಾಜಧಾನಿಯಾಗಿತ್ತು. ಹೊಸಮಲೆಯ ರಾಮನಾಥವೊಡೆಯನ (ಕುಮಾರರಾಮ) ನೆನಪಿಗೆ ರಾಮಘಡದಲ್ಲಿ ಕಟ್ಟಿಸಿದ ರಾಮನಾಥ ದೇವಾಲಯದಿಂದಾಗಿ ಹೊಸಮಲೆದುರ್ಗ ನಂತರದ ಕಾಲದಲ್ಲಿ ರಾಮಘಡವೆಂಬ ಹೆಸರನ್ನು ಪಡೆಯಿತು.
ಕಂಪಿಲದೇವನು ಸೇವುಣರ ರಾಮಚಂದ್ರ ಮತ್ತು ಹೊಯ್ಸಳರ ಮೂರನೆಯ ಬಲ್ಲಾಳನ ಸಮಕಾಲೀನನಾಗಿದ್ದ. ಸೇವುಣರ ಸಾಮಂತನಾಗಿದ್ದ ಇವನು, ಹೊಯ್ಸಳರ ವಿರುದ್ಧ ಅನೇಕ ಯುದ್ಧಗಳನ್ನು ಮಾಡುತ್ತಾನೆ. ಕಂಪಿಲದೇವನು ಖಂಡೆಯರಾಯನೆಂಬ ಹೆಸರಿನಿಂದ ಮೊದಲ ಬಾರಿಗೆ ಕ್ರಿ.ಶ. ೧೩೦೦ರ ಹರಿಹರ ಶಾಸನದಲ್ಲಿ ಕಾಣಿಸಿಕೊಳ್ಳುತ್ತಾನೆ. ಕಂಪಿಲದೇವನು, ಹರಿಹರದ ಬ್ರಾಹ್ಮಣರಿಗೆ ಈ ಮೊದಲು ಸೇವುಣದೊರೆ ಕೃಷ್ಣಕಂದರನು ನೀಡಿದ್ದ ಹರಿಹರ ದತ್ತಿಯನ್ನು ನವೀಕರಿಸುತ್ತಾನೆ (EC XI, Davanagere 26). ಇದರಿಂದ ಕಂಪಿಲದೇವನು ಸೇವುಣರಿಗೆ ಸಾಮಂತನಾಗಿದ್ದು, ಕ್ರಿ.ಶ. ೧೩೦೦ರ ವೇಳೆಗೆ ಚಿತ್ರದುರ್ಗ ಜಿಲ್ಲೆಯ ಕೆಲವು ಭಾಗಗಳನ್ನು ಆಳುತ್ತಿದ್ದನೆಂದು ತಿಳಿದುಬರುತ್ತದೆ.
ಕ್ರಿ.ಶ. ೧೩೦೩ರಲ್ಲಿ ಬೆಮ್ಮತ್ತೂರುದುರ್ಗ (ಚಿತ್ರದುರ್ಗ)ದ ಪ್ರಾಂತ್ಯಾಧಿಕಾರಿಯಾಗಿ ಹೊಯ್ಸಳರ ಸೋಮೆಯ ದಂಡನಾಯಕ ಆಡಳಿತ ನಡೆಸುತ್ತಿದ್ದನು. ಇವನು ಹೊಯ್ಸಳ ಮೂರನೆಯ ಬಲ್ಲಾಳನ ಮೈದುನ. ಇದೇ ವರ್ಷ ಕಂಪಿಲದೇವನು ಸೇವುಣರ ಸೈನ್ಯದ ನಾಯಕತ್ವ ವಹಿಸಿ ಹೊಳಲ್ಕೆರೆಯ ಮೇಲೆ ದಾಳಿ ಮಾಡುತ್ತಾನೆ (EC XV, Holenarasipura 83). ಸೋಮೆಯ ದಂಡನಾಯಕನು ಕಂಪಿಲನ ದಾಳಿಯನ್ನು ಎದುರಿಸಿ ಯುದ್ಧ ಮಾಡುತ್ತಾನೆ. ಇದೇ ಘಟನೆಯನ್ನು ಚಿಟ್ಟನಹಳ್ಳಿ ಶಾಸನವು ಪ್ರಸ್ತಾಪಿಸಿದೆ (EC VI, Krishnarajapet 100). ಜೇನುಕಲ್ಲಿನ ಕ್ರಿ.ಶ. ೧೩೦೩ರ ಶಾಸನವು ಸಹ ಈ ಮೇಲಿನ ಯುದ್ಧವನ್ನು ಉಲ್ಲೇಖಿಸುತ್ತದೆ. ಈ ಯುದ್ಧದಲ್ಲಿ ಹೊಯ್ಸಳರ ಕಡೆಯ ಕೆಂದಾರಿ ದೇವರಸನ ಭಾವಮೈದುನನಾದ ಬಸವಪ್ಪನು ಮಡಿಯುತ್ತಾನೆ (EC XI, Holalkere 106). ಕಂಪಿಲದೇವನ ಈ ದಾಳಿಯನ್ನು ಹೆಚ್ಚು ಶಾಸನಗಳು ಉಲ್ಲೇಖಿಸಿವೆ. ಇದರಿಂದಾಗಿ ಇದೊಂದು ಮಹತ್ವದ ಯುದ್ಧವಾಗಿರಬಹುದು. ಈ ಯುದ್ಧದ ಫಲಿತಾಂಶ ತಿಳಿದುಬರುವುದಿಲ್ಲ. ಹುಲ್ಲೂರು ಶ್ರೀನಿವಾಸ ಜೋಯಿಸರು, ಈ ಯುದ್ಧದಲ್ಲಿ ಹೊಯ್ಸಳರು ಸೋತು, ಕಪ್ಪಕಾಣಿಕೆಯನ್ನು ಕೊಡಲು ಒಪ್ಪಿಕೊಂಡಂತೆ ಕಾಣುತ್ತದೆ ಎಂದು ಅಭಿಪ್ರಾಯಪಡುತ್ತಾರೆ. ಆದರೆ ಈ ಅಭಿಪ್ರಾಯಕ್ಕೆ ಸಮಂಜಸವಾದ ಯಾವುದೇ ಆಧಾರವಿಲ್ಲ.
ಸೇವುಣರ ದೊರೆ ರಾಮಚಂದ್ರ ಅಷ್ಟೇನು ಸಮರ್ಥನಲ್ಲ. ಕ್ರಿ.ಶ.೧೨೯೬ರಲ್ಲಿ ಅಲ್ಲಾವುದ್ದೀನ್ ಖಿಲ್ಜಿ ದೇವಗಿರಿಯ ಮೇಲೆ ದಾಳಿ ಮಾಡುತ್ತಾನೆ (Roy1960 : 16). ಆಗ ರಾಮಚಂದ್ರ ಶಾಂತಿ ಒಪ್ಪಂದ ಮಾಡಿಕೊಂಡು ದೆಹಲಿ ಸುಲ್ತಾನನಿಗೆ ಕಪ್ಪಕಾಣಿಕೆಯನ್ನು ಸಲ್ಲಿಸುತ್ತಾನೆ. ಜೊತೆಗೆ ಅತ್ಯಧಿಕ ಸಂಖ್ಯೆಯಲ್ಲಿ ಕುದುರೆ, ಆನೆ ಮತ್ತಿತರ ಕಾಣಿಕೆಗಳನ್ನು ನೀಡುತ್ತಾನೆ. ಹೀಗೆ ಸೇವುಣರು ಚೇತರಿಸಿಕೊಳ್ಳಲಾಗದ ಮಟ್ಟಿಗೆ ದೆಹಲಿ ಸುಲ್ತಾನನ ದಾಳಿಗೆ ಬಲಿಯಾದರು. ಅಲ್ಲದೆ ಹೊಯ್ಸಳರ ಮೇಲಿನ ಯುದ್ಧಗಳಿಂದಾಗಿ ಸೇವುಣರ ಶಕ್ತಿ ಮತ್ತಷ್ಟು ಕುಸಿಯತೊಡಗಿತು. ಹೊಯ್ಸಳರಿಗಾಗಲಿ, ಸೇವುಣರಿಗಾಗಲಿ, ಕುಮ್ಮಟದ ಅರಸರಿಗಾಗಲಿ ಮುಂದೆ ಬರುವ ಮಾರಕಪ್ರಾಯವಾದ ದೆಹಲಿ ದಾಳಿಯ ಕಲ್ಪನೆಯೇ ಇರಲಿಲ್ಲ. ಇದು ದಕ್ಷಿಣ ಭಾರತದ ರಾಜನೀತಿಯ ಬೌದ್ದಿಕ ಅಭಾವವನ್ನು ಸೂಚಿಸುತ್ತದೆ. ದಕ್ಷಿಣ ಭಾರತದ ರಾಜಮನೆತನಗಳ ನಡುವಿನ ವೈಮನಸ್ಸು ದೆಹಲಿ ಸುಲ್ತಾನರ ದಾಳಿಗೆ ಸುಗಮವಾದ ಮಾರ್ಗವನ್ನು ಮಾಡಿಕೊಟ್ಟಿತ್ತು. ಕ್ರಿ.ಶ. ೧೨೯೬ರಲ್ಲಿ ದೆಹಲಿ ಸಿಂಹಾಸನಕ್ಕೆ ಬಂದ ಅಲ್ಲಾವುದ್ದೀನ ಖಿಲ್ಜಿ ದಕ್ಷಿಣಭಾರತವನ್ನು ಅತ್ಯಂತ ಸಂಪದ್ಭರಿತವಾದ ಪ್ರದೇಶವೆಂದು ಪರಿಗಣಿಸಿ ತನ್ನ ದಾಳಿಯ ಮುಖ್ಯ ಕೇಂದ್ರವನ್ನಾಗಿ ಮಾಡಿಕೊಂಡನು. ಕ್ರಿ.ಶ. ೧೩೦೭ರಲ್ಲಿ ತನ್ನ ಸೇನಾನಿ ಮಲಿಕ್ ನಾಯಿಬ್ ಕಾಫರನ ನೇತೃತ್ವದಲ್ಲಿ ದೇವಗಿರಿಯ ಮೇಲೆ ಸೈನ್ಯವನ್ನು ಕಳುಹಿಸುತ್ತಾನೆ (Roy 1960: 31). ಈ ಯುದ್ಧದಲ್ಲಿ ರಾಮಚಂದ್ರನನ್ನು ಬಂಧಿಸಿ ದೆಹಲಿಗೆ ಕರೆದೊಯ್ಯಲಾಯಿತು. ರಾಮಚಂದ್ರನ ಮಗ ಮೂರನೆಯ ಸಿಂಘಣ ಯುದ್ಧ ಭೂಮಿಯಿಂದ ಓಡಿಹೋಗುತ್ತಾನೆ. ದೆಹಲಿಯಲ್ಲಿ ರಾಮಚಂದ್ರನನ್ನು ಗೌರವಿಸಿ ದೇವಗಿರಿಗೆ ಕಳುಹಿಸಿದರು. ರಾಮಚಂದ್ರ ದೆಹಲಿಯ ಸಾಮಂತನಾಗಿ ಮುಂದುವರಿಯುತ್ತಾನೆ. ಕ್ರಿ.ಶ. ೧೩೦೯ರಲ್ಲಿ ಅಲ್ಲಾವುದ್ದೀನನು ದೇವಗಿರಿಯ ರಾಮಚಂದ್ರನ ಸಹಾಯ ಪಡೆದು, ವಾರಂಗಲ್ ಮೇಲಿನ ದಾಳಿಗೆ ಮಲಿಕ್ ನಾಯಿಬ್ ಕಾಫರನ ನೇತೃತ್ವದಲ್ಲಿ ಸೈನ್ಯವನ್ನು ಕಳಿಸುತ್ತಾನೆ. ವಾರಂಗಲ್ಲಿನ ಲೂಟಿಯ ನಂತರ, ಕ್ರಿ.ಶ. ೧೩೧೦ರಲ್ಲಿ ಮಲಿಕ್ ನಾಯಿಬ್ ಕಾಫರನು ದೆಹಲಿಗೆ ಹಿಂತಿರುಗುತ್ತಾನೆ. ಹೀಗೆ ದಕ್ಷಿಣ ಭಾರತದಲ್ಲಿ ದೇವಗಿರಿ ಮತ್ತು ವಾರಂಗಲ್ಲು ರಾಜ್ಯಗಳು ತಮ್ಮ ರಾಜಕೀಯ ವರ್ಚಸ್ಸನ್ನು ಕಳೆದುಕೊಂಡು ದುಸ್ಥಿತಿಯನ್ನು ತಲುಪಿದವು. ಉಳಿದದ್ದು ಹೊಯ್ಸಳರ ದ್ವಾರಸಮುದ್ರ. ಅಲ್ಲಾವುದ್ದೀನನ ದೃಷ್ಟಿ ಈಗ ದ್ವಾರಸಮುದ್ರದ ಮೇಲಿತ್ತು. ಇದಕ್ಕಾಗಿ ಮಲಿಕ್ ನಾಯಿಬ್ ಕಾಫರನ ನೇತೃತ್ವದಲ್ಲಿ ಸೈನ್ಯವನ್ನು ದ್ವಾರಸಮುದ್ರದ ಮೇಲಿನ ದಾಳಿಗೆ ಕಳುಹಿಸುತ್ತಾನೆ. ಈ ಸೈನ್ಯವು ಕ್ರಿ.ಶ. ೧೩೧೧ರಲ್ಲಿ ದೇವಗಿರಿಯನ್ನು ತಲುಪಿತು. ರಾಮಚಂದ್ರನ ಮುಖ್ಯ ಸೇನಾನಿ ಪರಶುರಾಮ ದಳವಾಯಿಯ ಮಾರ್ಗದರ್ಶನ ಮತ್ತು ಸಹಕಾರವನ್ನು ಪಡೆದು ದ್ವಾರಸಮುದ್ರದ ಮೇಲೆ ದಾಳಿಮಾಡಿತು. ಮೂರನೆಯ ಬಲ್ಲಾಳ ಸೋತು ತನ್ನ ಅಪರಿಮಿತ ಸಂಪತ್ತನ್ನು ದಾಳಿಕೊರನಿಗೆ ಒಪ್ಪಿಸಿದನು. ಅಲ್ಲಿಂದ ಬಲ್ಲಾಳನ ಸಹಾಯ ಪಡೆದು ಪಾಂಡ್ಯರ ರಾಜ್ಯದ ಮೇಲೆ ದಾಳಿಮಾಡುತ್ತಾನೆ. ಅಪಾರವಾದ ಸಂಪತ್ತಿನೊಂದಿಗೆ ಮಲಿಕ್ ನಾಯಿಬ್ ಕಪೂರ್ ಕ್ರಿ.ಶ. ೧೩೧೨ರಲ್ಲಿ ದೆಹಲಿಗೆ ಹಿಂತಿರುಗಿದನು (Roy1960 : 35-36). ಇದೇ ವರ್ಷ ದೇವಗಿರಿಯ ರಾಮಚಂದ್ರ ಮೃತನಾಗಲು, ನಂತರ ಅಧಿಕಾರಕ್ಕೆ ಬಂದ ಈತನ ಮಗ ಮೂರನೆಯ ಸಿಂಘಣನು, ದೆಹಲಿ ಸುಲ್ತಾನನಿಗೆ ಕಪ್ಪಕಾಣಿಕೆಯನ್ನು ನಿಲ್ಲಿಸುತ್ತಾನೆ. ಈತನನ್ನು ಶಿಕ್ಷಿಸಲು ಕ್ರಿ.ಶ. ೧೩೧೩ರಲ್ಲಿ ಮಲಿಕ್ ನಾಯಿಬ್ ಕಪೂರ್ ದೇವಗಿರಿಯ ಮೇಲೆ ದಾಳಿಮಾಡಿದನು. ಶಕ್ತಿಮೀರಿ ಹೋರಾಡಿದ ಸಿಂಘಣ ಕೊನೆಗೆ ಬಂಧಿಯಾಗಿ ಸಾವಿಗೀಡಾಗುತ್ತಾನೆ. ದೇವಗಿರಿಯನ್ನು ತನ್ನ ವಶಕ್ಕೆ ತೆಗೆದುಕೊಂಡ ಮಲಿಕ್ ನಾಯಿಬ್ ಕಪೂರ್, ಕುಮ್ಮಟದುರ್ಗದ ಮೇಲಿನ ದಾಳಿಗೆ ಮುಂದಾಗುತ್ತಾನೆ. ಈ ವೇಳೆಗಾಗಲೇ ಕಂಪಿಲದೇವ ಸೇವುಣರೊಂದಿಗಿನ ಸಂಬಂಧಗಳನ್ನು ಕಡಿದುಕೊಂಡು ತನ್ನ ಸಾಮರ್ಥ್ಯವನ್ನು ಹೆಚ್ಚಿಸಿಕೊಂಡಿದ್ದನು. ಮಲಿಕ್ ನಾಯಿಬ್ ಕಪೂರ್ ಕ್ರಿ.ಶ ೧೩೧೫ರಲ್ಲಿ ಕುಮ್ಮಟದುರ್ಗದ ಮೇಲೆ ದಾಳಿಮಾಡಿ ಏನನ್ನು ಸಾಧಿಸಲಾರದೆ ಬರಿಗೈಯಲ್ಲಿ ದೆಹಲಿಗೆ ಹಿಂತಿರುಗುತ್ತಾನೆ.
ಇತ್ತೀಚೆಗೆ ಬೆಳಕಿಗೆ ಬಂದ ಕುಮ್ಮಟದುರ್ಗದ ಎರಡು ವೀರಗಲ್ಲು ಶಾಸನಗಳು ಮಲಿಕ್ ನಾಯಿಬ್ ಕಾಫರನ ದಾಳಿಯನ್ನು ಮತ್ತು ಇತರ ಮಹತ್ವದ ಸಂಗತಿಯನ್ನು ತಿಳಿಸುತ್ತವೆ (Patil 1991: 190). ಕ್ರಿ.ಶ. ೧೩೧೫ರಲ್ಲಿ ಕುಮ್ಮಟದಲ್ಲಿ ರಾಜ್ಯವಾಳುತ್ತಿದ್ದ ವೀರ ಕಂಪಿಲ ದೇವನ ಮೇಲೆ ಸುಲ್ತಾನನ ಸೇನೆಯು ನೇಮಿ ಎಂಬುವನ ಮುಂದಾಳತ್ವದಲ್ಲಿ ದಾಳಿ ಮಾಡಿತೆಂದು, ದಾಳಿಯಲ್ಲಿ ರಾಮನಾಯ್ಕನು ಮಡಿದನೆಂದು ತಿಳಿದುಬರುತ್ತದೆ. ಕಂಪಿಲದೇವನು ಪ್ರತಾಪಚಕ್ರವರ್ತಿ ಎಂಬ ಬಿರುದನ್ನು ಧರಿಸಿ ಕುಮ್ಮಟದುರ್ಗದಿಂದ ರಾಜ್ಯವಾಳುತ್ತಿದ್ದನೆಂದು ಸಹ ಸ್ಪಷ್ಟವಾಗುತ್ತದೆ. ಸುಲ್ತಾನನ ಸೇನಾಪತಿಯನ್ನು ನೇಮಿ ಎಂದು ಕರೆಯಲಾಗಿದೆ. ಇದೇ ಸ್ಥಳದ ಮತ್ತೊಂದು ವೀರಗಲ್ಲು ಶಾಸನ, ಕಂಪಿಲದೇವನು ಸುಲ್ತಾನನ ಸೇನೆಯೊಡನೆ ನಡೆಸಿದ ಹೋರಾಟವನ್ನು ಪ್ರಸ್ತಾಪಿಸಿ, ಸಿಂಗ ಎಂಬುವನು ಮಡಿದ ಬಗ್ಗೆ ಉಲ್ಲೇಖಿಸುತ್ತದೆ. ಈ ವೇಳೆಗೆ ಕಂಪಿಲದೇವನ ಕುಮ್ಮಟ ರಾಜ್ಯವು ರಾಯಚೂರು, ಬಳ್ಳಾರಿ, ಕರ್ನೂಲು, ಅನಂತಪುರ, ಚಿತ್ರದುರ್ಗ, ದಾವಣಗೆರೆ, ಶಿವಮೊಗ್ಗ, ಹಾವೇರಿ, ಗದಗ ಮತ್ತು ಕೊಪ್ಪಳ ಜಿಲ್ಲೆಗಳ ಭಾಗ ಗಳನ್ನೂ ಒಳಗೊಂಡಿತ್ತು.
ದೇವಗಿರಿಯ ಸೇವುಣರು, ದೆಹಲಿ ಸೈನ್ಯಕ್ಕೆ ಸಹಕರಿಸಿ ವಾರಂಗಲ್ಲು ಪತನಕ್ಕೆ ಕಾರಣರಾದರು. ಹಾಗು ದ್ವಾರಸಮುದ್ರದ ಮೇಲಿನ ದಾಳಿಯಲ್ಲೂ ಭಾಗವಹಿಸಿದರು. ಹಾಗೆಯೆ ಹೊಯ್ಸಳರು, ಪಾಂಡ್ಯ ರಾಜ್ಯದ ಮೇಲಿನ ದಾಳಿಯಲ್ಲಿ ಸಹಕರಿಸಿ ಅವರ ಅವನತಿಗೆ ಕಾರಣರಾದರು. ಆದರೆ ಕಂಪಿಲದೇವ ಇಂತಹ ಕೆಲಸ ಮಾಡದೆ, ದೆಹಲಿ ಸೈನ್ಯದ ವಿರುದ್ಧ ಹೋರಾಡುವ ಛಲವನ್ನು ಕೈಗೊಳ್ಳುತ್ತಾನೆ. ಈ ನಡುವೆ ದೆಹಲಿಯಲ್ಲಿ ಅನೇಕ ರಾಜಕೀಯ ಬದಲಾವಣೆಗಳಾದವು. ಅಲ್ಲಾವುದ್ದೀನನ ಮೂರನೆಯ ಮಗ ಮುಬಾರಕ್ ಖಾನನ ಸುಲ್ತಾನನಾಗಿದ್ದ. ತನ್ನ ಸೋದರ ಶಿಹಬುದ್ದೀನ್ ಉಮರ್‌ನನ್ನು ಕೊಂದು, ದೆಹಲಿ ಸಿಂಹಾಸನವನ್ನೇರಿದನು. ಈ ವೇಳೆಗೆ ಗುಜರಾತ್ ಮತ್ತು ದೇವಗಿರಿಯಲ್ಲಿ ದಂಗೆಗಳು ಉಂಟಾದವು. ಕ್ರಿ.ಶ. ೧೩೧೮ರಲ್ಲಿ ಸ್ವತಃ ದೇವಗಿರಿಗೆ ಬಂದು, ದಂಗೆ ಎದ್ದಿದ್ದ ರಾಮಚಂದ್ರನ ಅಳಿಯ ಹರಿಪಾಲ ಮತ್ತು ಮಂತ್ರಿ ರಾಘವನನ್ನು ಎದುರಿಸುತ್ತಾನೆ. ಈ ಘಟನೆಯಲ್ಲಿ ಹರಿಪಾಲ ಸೆರೆಸಿಕ್ಕಿ ಪ್ರಾಣ ಕಳೆದುಕೊಳ್ಳು ತ್ತಾನೆ. ರಾಘವ ಪಲಾಯನ ಮಾಡುತ್ತಾನೆ. ಮುಬಾರಕನು ಗುಲ್ಬರ್ಗಾ, ಸಗರ ಮುಂತಾದೆಡೆ ಗಳಲ್ಲಿ ಸೈನಿಕ ಠಾಣೆಗಳನ್ನು ಸ್ಥಾಪಿಸುತ್ತಾನೆ (Desai 1981). ಇವನು ಕಂಪಿಲನ ವಿರುದ್ಧ ಯುದ್ಧ ಮಾಡಿದಂತೆ ಕಂಡುಬರುವುದಿಲ್ಲ.
ದ್ವಾರಸಮುದ್ರದ ಹೊಯ್ಸಳರಿಗೂ, ಕಂಪಿಲದೇವನಿಗೂ ಆಗಾಗ್ಗೆ ಕದನಗಳು ನಡೆಯು ತ್ತಿದ್ದವು. ಈ ವೇಳೆಗಾಗಲೇ ದ್ವಾರಸಮುದ್ರವು ದೆಹಲಿ ಸೈನ್ಯದ ದಾಳಿಯ ಕಹಿಯನ್ನು ಅನುಭವಿಸಿದರೂ ನೆರೆಹೊರೆಯವರೊಡನೆ ಸೌಹಾರ್ದ ಸಂಬಂಧ ಸ್ಥಾಪನೆಗೆ ಮುಂದಾಗಲಿಲ್ಲ. ಬದಲಾಗಿ ಯುದ್ಧಗಳನ್ನು ಮುಂದುವರಿಸಿದರು. ಬಹುಶಃ ಹೊಯ್ಸಳರು ಮತ್ತು ಕಂಪಿಲದೇವ ಒಂದಾಗಿದ್ದರೆ, ದೆಹಲಿ ಸುಲ್ತಾನರ ದಾಳಿಗಳನ್ನು ಅತ್ಯಂತ ಯಶಸ್ವಿಯಾಗಿ ತಡೆಯಬಹು ದಾಗಿತ್ತು. ಹೊಯ್ಸಳರ ಮೂರನೆಯ ಬಲ್ಲಾಳ ಕ್ರಿ.ಶ. ೧೩೨೦ರಲ್ಲಿ ದೊರವಾಡಿಯ ಮೇಲೆ ಕಂಪಿಲನ ವಿರುದ್ಧ ದಾಳಿ ಮಾಡುತ್ತಾನೆ. ಈ ಯುದ್ಧದಲ್ಲಿ ಬಲ್ಲಾಳನ ಸೇನಾಪತಿ ಕುರಕನಾಯಕ ಮಡಿಯುತ್ತಾನೆ (EC VII, Nagara 19). ದೊರವಾಡಿಯು ಕುಮ್ಮಟ ರಾಜ್ಯದ ಮುಖ್ಯ ಕೋಟೆಗಳಲ್ಲಿ ಒಂದು. ಮುಮ್ಮಡಿ ಸಿಂಗೆಯನ ಕಾಲದಲ್ಲೂ ಇದು ಮುಖ್ಯ ಸ್ಥಳವಾಗಿತ್ತು. ಇದಾದನಂತರ ಪುನಃ ಕ್ರಿ.ಶ. ೧೩೨೩ರಲ್ಲಿ ಮೂರನೆಯ ಬಲ್ಲಾಳನು ಕಂಪಿಲನ ವಿರುದ್ಧ ದಂಡೆತ್ತಿ ಬರುತ್ತಾನೆ (ARSIE 1943-44 : No.75). ಈ ಯುದ್ಧದಲ್ಲಿ ಬಯಿಚಬೋವ ಎಂಬುವನು ಮಡಿಯುತ್ತಾನೆ. ಕ್ರಿ.ಶ. ೧೩೨೫ರಲ್ಲಿ ಕಂಪಿಲದೇವನು ಹೊಯ್ಸಳರ ಸಾಮಂತ ಹುಳಿಯಾರಿನ ನಾಡಪ್ರಭುವನ್ನು ಸೋಲಿಸುತ್ತಾನೆ. ಹಿಂದಿರುಗಿ ಬರುವಾಗ ಮೊಲಲೂರಿನ ಬಳಿ ಹೊಯ್ಸಳರ ದಂಡನಾಯಕ ಹಾಗೂ ಮಂತ್ರಿ ಬೇಬೆಯ ದಂಡನಾಯಕನನ್ನು ಎದುರಿಸುತ್ತಾನೆ. ಈ ಯುದ್ಧದಲ್ಲಿ ನಾಗೆಯನಾಯಕನ ಕಿರಿಯ ಸಹೋದರ ಜಕ್ಕಿಯನಾಯಕ ಮಡಿಯುತ್ತಾನೆ (EC XI, Hiriyur 16). ಈ ಶಾಸನದಲ್ಲಿ ಕಂಪಿಲನನ್ನು ಕಂಬಿಲ ಎಂದು ಕರೆಯಲಾಗಿದೆ. ಕಡಸೂರಿನ ಕ್ರಿ.ಶ. ೧೩೨೫ರ ಶಾಸನವೊಂದು, ಹೊಯ್ಸಳರಿಗೂ ಕುಮ್ಮಟದ ಅರಸರಿಗೂ ನಡೆದ ಹೋರಾಟದಲ್ಲಿ ವ್ಯಕ್ತಿಯೊಬ್ಬನು ಮಡಿದ ಬಗ್ಗೆ ತಿಳಿಸುತ್ತದೆ (EC XII, Tiptur 24). ಕೂಡಲಿಯ ವೀರಗಲ್ಲು ಶಾಸನವು, ಸಿರಗುಪ್ಪೆ ಎಂಬಲ್ಲಿ ಕಂಪಿಲದೇವನಿಗೂ ಮತ್ತು ಮೂರನೆಯ ಬಲ್ಲಾಳನಿಗೂ ನಡೆದ ಕದನವನ್ನು ಪ್ರಸ್ತಾಪಿಸಿದೆ (MAR 1923 : No 121: 119). ಹೀಗೆ ಹೊಯ್ಸಳರು ಮತ್ತು ಕುಮ್ಮಟದ ಅರಸರು ನಿರಂತರವಾಗಿ ಯುದ್ಧವನ್ನು ಕೈಗೊಂಡರೂ, ಇದರಿಂದ ಯಾರಿಗೂ ಯಾವುದೇ ಲಾಭವಾದಂತೆ ಕಂಡುಬರುವುದಿಲ್ಲ. ಈ ವೇಳೆಗಾಗಲೆ ಪತನಗೊಂಡಿದ್ದ ವಾರಂಗಲ್ ಮತ್ತು ದೇವಗಿರಿಯಿಂದ ಬಂದ ಅಧಿಕಾರಿಗಳು ಹೊಯ್ಸಳ ರಾಜ್ಯದಲ್ಲಿ ಮತ್ತು ಕುಮ್ಮಟದ ಅರಸರಲ್ಲಿ ಸೇವೆಗೆ ನಿಂತಂತೆ ಕಂಡುಬರು ತ್ತದೆ (Dikshit 1996 : 6).
ಕಂಪಿಲದೇವನು ಹುಳಿಯಾರಿನ ಮೇಲೆ ಕೈಗೊಂಡ ದಾಳಿಯನ್ನು ನಂಜುಂಡ ಕವಿಯು ತನ್ನ ಸಾಂಗತ್ಯದಲ್ಲಿ ಪ್ರಸ್ತಾಪಿಸಿದ್ದಾನೆ. ಈ ಕುರಿತು ಶಾಸನವೂ ಸಹ ಸೂಚ್ಯವಾಗಿ ತಿಳಿಸುತ್ತದೆ. ಹಾಗೆಯೇ ಕಂಪಿಲನು ವಾರಂಗಲ್ಲಿನ ಕಾಕತೀಯರ ಪ್ರತಾಪರುದ್ರನೊಡನೆ ಯುದ್ಧಮಾಡಿ ಸೋತನೆಂದು ಹೇಳಲಾಗಿದೆ (Rama Rao: 94). ತೆಲುಗು ಕವಿಗಳು ಈ ಘಟನೆಯನ್ನು ಪ್ರಸ್ತಾಪಿಸಿದ್ದಾರೆ. ಕುಮ್ಮಟದ ಉದ್ಯಾನಕ್ಕೆ ದಾಳಿಯಿಟ್ಟ ತೆಲುಗು ದಳಪತಿಗಳು, ಅದನ್ನು ಹಾಳುಮಾಡಿ ಹೋದರು ಎಂಬ ವರ್ಣನೆ ಇದೆ (ಶ್ರೀನಾಥ: ಆ ೧, ಪ ೪೮). ಕನ್ನಡದ ಕವಿಗಳು ರಚಿಸಿದ ಸಾಂಗತ್ಯಗಳು ಸಹ ಕಂಪಿಲನ ವಾರಂಗಲ್ಲಿನ ಯುದ್ಧವನ್ನು ಪ್ರಸ್ತಾಪ ಮಾಡುತ್ತವೆ.
ದೆಹಲಿಯಲ್ಲಿ ಖಿಲ್ಜಿ ಸಂತತಿಯ ಆಡಳಿತ ಕೊನೆಗೊಂಡು, ತುಘಲಕ್ ಸಂತತಿಯ ಆಳ್ವಿಕೆ ಆರಂಭಗೊಂಡಿತು. ಮಹಮದ್ ಬಿನ್ ತುಘಲಕನು ಕ್ರಿ.ಶ. ೧೩೨೫ರಲ್ಲಿ ಸುಲ್ತಾನನಾದಾಗ ವಿರೋಧವೊಂದನ್ನು ಎದುರಿಸಬೇಕಾಯಿತು. ಈ ವಿರೋಧ ಬಂದದ್ದು ಸಗರದ (ಗುಲ್ಬರ್ಗಾ ಜಿಲ್ಲೆ) ರಾಜ್ಯಪಾಲನಾಗಿದ್ದ ಬಹಉದ್ದೀನ್ ಗುರ್ಶಾಸ್ಪನಿಂದ. ಈತ ತುಘಲಕನ ಸೋದರ ಸಂಬಂಧಿ. ದೆಹಲಿ ಸಿಂಹಾಸನಕ್ಕೆ ತಾನು ಸಹ ಹಕ್ಕುದಾರನೆಂದು ದಂಗೆ ಏಳುತ್ತಾನೆ. ಈ ಚಾರಿತ್ರಿಕ ಸಂಗತಿಯನ್ನು ಮುಸ್ಲಿಂ ಬರಹಗಾರರಾದ ಇಬ್ನಬತೂತ ಮತ್ತು ಇಸಾಮಿ ತಮ್ಮ ಬರಹಗಳಲ್ಲಿ ತಿಳಿಸಿದ್ದಾರೆ (Foreign Notices of India: 216-217). ಹಾಗೆಯೆ ಸಾಂಗತ್ಯಗಳಲ್ಲೂ ಈ ಸಂಗತಿ ಮೂಡಿಬಂದಿದೆ. ಸುಲ್ತಾನನ ಸೇನೆಯನ್ನು ಎದುರಿಸಲಾಗದೆ, ದಂಗೆಯೆದ್ದಿದ್ದ ಬಹಉದ್ದೀನ್ ಗುರ್ಶಾಸ್ಪನು ತನ್ನ ಹೆಂಡತಿ ಮಕ್ಕಳ ಸಮೇತ ರಕ್ಷಣೆಗಾಗಿ ಕುಮ್ಮಟಕ್ಕೆ ಬಂದು ಕಂಪಿಲದೇವನಲ್ಲಿ ಆಶ್ರಯ ಪಡೆಯುತ್ತಾನೆ. ಈ ಮೊದಲು ತುಘಲಕನ ಸೇನೆ ಕುಮ್ಮಟದುರ್ಗದ ಮೇಲೆ ಎರಡು ಬಾರಿ ದಾಳಿ ನಡೆಸಿತ್ತು. ಈ ದಾಳಿಗಳು ಕ್ರಮವಾಗಿ ಮಲಿಕ್ ರುಕ್ನುದ್ದೀನ್ ಮತ್ತು ಕುತ್ಬುಲ್ ಮುಲ್ಕ್ ಇವರ ನೇತೃತ್ವದಲ್ಲಿ ನಡೆದು ವಿಫಲಗೊಂಡಿದ್ದವು (Subramanyam 1973: 82-83). ಈ ವಿಫಲತೆಗೆ ಕುಮ್ಮಟದುರ್ಗ ಹೊಂದಿರುವ ಭೌಗೋಳಿಕ ಪರಿಸರವೇ ಕಾರಣ. ಇದರಿಂದಾಗಿ ತುಘಲಕ್ ಮೊದಲೇ ಕುಮ್ಮಟದುರ್ಗದ ಬಗೆಗೆ ಆತೃಪ್ತಿ ಹೊಂದಿದ್ದನು. ಈಗ ಶತ್ರುವಿಗೆ ಆಶ್ರಯ ನೀಡಿದ ಮೇಲಂತೂ ಕಂಪಿಲನ ಮೇಲೆ ಕುಪಿತಗೊಂಡನು. ಕುಮ್ಮಟದ ಮೇಲಿನ ದಾಳಿಗಾಗಿ ಕ್ರಿ.ಶ. ೧೩೨೭ರಲ್ಲಿ ಮಲಿಕ್-ಜಾದ-ಖ್ವಾಜಾ-ಇ-ಜಹಾನ್ ಎಂಬುವನ ನೇತೃತ್ವದಲ್ಲಿ ಭಾರಿ ಸೈನ್ಯವನ್ನು ಕಳುಹಿಸುತ್ತಾನೆ. ಇದು, ಕುಮ್ಮಟದ ಮೇಲೆ ತುಘಲಕ್‌ನ ಸೇನೆಯ ಮೂರನೆಯ ದಾಳಿಯಾಗಿತ್ತು. ಶತ್ರು ಸೈನ್ಯವು ಎಲ್ಲಾ ದಿಕ್ಕಿನಿಂದಲೂ ಕುಮ್ಮಟವನ್ನು ಸುತ್ತುವರೆಯಿತು. ಕಂಪಿಲದೇವ ಕೋಟೆಯನ್ನು ಮುಚ್ಚಿಸುತ್ತಾನೆ. ಆದರೆ ನೀರು ಮತ್ತಿತರ ಅವಶ್ಯಕ ಸಾಮಗ್ರಿಗಳ ಅಭಾವದಿಂದ ಹೆಚ್ಚುಕಾಲ ಕೋಟೆಯನ್ನು ಮುಚ್ಚಲು ಸಾಧ್ಯವಾಗಲಿಲ್ಲ. ದೃಢನಿರ್ಧಾರ ಮಾಡಿದ ಕಂಪಿಲ, ರಾಜಕುಟುಂಬದ ಸ್ತ್ರೀಯರೆಲ್ಲರೂ ಅಗ್ನಿಪ್ರವೇಶ ಮಾಡಲು ತಿಳಿಸಿದನು. ಇವರನ್ನು ಅನುಸರಿಸಿ ಮಂತ್ರಿಗಳ ಮತ್ತು ಗಣ್ಯರ ಸ್ತ್ರೀಯರು ಸಹ ಅಗ್ನಿಪ್ರವೇಶ ಮಾಡಿದರು (Patil, 1991:181). ಈ ನಡುವೆ ಬಹಉದ್ದೀನ್ ಗುರ್ಶಾಸ್ಪ್ ಮತ್ತು ಆತನ ಕುಟುಂಬ ವರ್ಗದವರನ್ನು ರಕ್ಷಣೆಗಾಗಿ ದ್ವಾರಸಮುದ್ರಕ್ಕೆ ಕಳುಹಿಸಿದನು. ಇದರ ಅಪಾಯವನ್ನು ಅರಿತ ಮೂರನೆಯ ಬಲ್ಲಾಳ ಬಹಉದ್ದೀನನನ್ನು ಬಂಧಿಸಿ ಸುಲ್ತಾನನ ಸೈನ್ಯಕ್ಕೆ ಒಪ್ಪಿಸುತ್ತಾನೆ. ಈ ಯುದ್ಧದಲ್ಲಿ ಕಂಪಿಲದೇವ ಮತ್ತು ಈತನ ಮಗ ರಾಮನಾಥ ಹೋರಾಡಿ ಮಡಿದರು. ಮಹಮ್ಮದೀಯರು ಕಂಪಿಲನನ್ನು ಮೂರನೆಯ ಬಾರಿಗೆ ಗೆದ್ದರೆಂದು ಬರನಿ, ಫೆರಿಸ್ತಾ ಮತ್ತು ಇಸಾಮಿ ತಿಳಿಸಿದ್ದಾರೆ (Elliot 1953: 160). ನ್ಯುನಿಜನು ಸಹ ಆನೆಗೊಂದಿ ಕೋಟೆಯಲ್ಲಿ ಕಂಪಿಲನ ಕೊನೆಯಾಯಿತೆಂದು ತಿಳಿಸುತ್ತಾನೆ (Sewell : 1962 : 283 ). ಮುಂದೆ ಕುಮ್ಮಟರಾಜ್ಯ ದೆಹಲಿ ಸುಲ್ತಾನಾಧಿಪತ್ಯಕ್ಕೆ ಸೇರಿತು. ಕಂಪಿಲನ ರಾಜ್ಯವನ್ನು ಕಂಪಿಲಿ ರಾಜ್ಯವೆಂದು ಕರೆಯಲಾಯಿತು. ಇದನ್ನು ಪ್ರತ್ಯೇಕ ಪ್ರಾಂತ್ಯವನ್ನಾಗಿ ರಚಿಸಿ, ಮಲಿಕ್ ಮಹಮದನನ್ನು ರಾಜ್ಯಪಾಲನನ್ನಾಗಿ ನೇಮಿಸಲಾಯಿತು (Majumdar 1960: 61-62). ಕಂಪಿಲದೇವನ ಬಂಧುಗಳನ್ನು ಸೆರೆಹಿಡಿದು ದೆಹಲಿಗೆ ಕರೆದುಕೊಂಡು ಹೋದರು.
ಕುಮ್ಮಟ ರಾಜ್ಯವು ತನ್ನ ಅಲ್ಪಜೀವಿತ ಕಾಲದಲ್ಲಿ ಮಹತ್ವದ ಕೆಲಸಗಳನ್ನು ಸಾಧಿಸಿತು. ಅದು ದೇವಗಿರಿಯ ಸೇವುಣ, ವಾರಂಗಲ್ಲಿನ ಕಾಕತೀಯ ಮತ್ತು ದ್ವಾರಸಮುದ್ರದ ಹೊಯ್ಸಳ ರೊಡನೆ ಅನೇಕ ಯುದ್ಧಗಳನ್ನು ಕೈಗೊಂಡು ತನ್ನ ಶೌರ್ಯಪರಾಕ್ರಮವನ್ನು ಪ್ರದರ್ಶಿಸಿತು. ಎಲ್ಲಕ್ಕಿಂತ ಮುಖ್ಯವಾಗಿ ನಾಲ್ಕುಬಾರಿ ದೆಹಲಿ ಸುಲ್ತಾನರ ದಾಳಿಯನ್ನು ಎದುರಿಸಿದ ಕೀರ್ತಿ ಕುಮ್ಮಟರಾಜ್ಯಕ್ಕೆ ಸಲ್ಲುತ್ತದೆ. ಇದು ದೆಹಲಿ ಸೈನ್ಯಕ್ಕೆ ಒಡ್ಡಿದ ಪ್ರತಿರೋಧವನ್ನು ಬೇರಾವ ಪ್ರಸಿದ್ಧ ರಾಜ್ಯಗಳು ತೋರಿಸಲಾಗಲಿಲ್ಲ. ಕ್ರಿ.ಶ. ೧೨ರಿಂದ ೧೪ನೆಯ ಶತಮಾನದ ಕರ್ನಾಟಕದಲ್ಲಿ ವೀರತ್ವಕ್ಕೆ ವಿಶೇಷವಾದ ಮನ್ನಣೆ ದೊರೆತಿದ್ದಂತೆ ಕಂಡುಬರುತ್ತದೆ. ಇದರ ಪರಿಣಾಮ ಕುಮ್ಮಟದಂತಹ ಸಣ್ಣರಾಜ್ಯ ದೆಹಲಿ ಸೈನ್ಯದೊಡನೆ ಸೆಣಸಲು ಸಾಧ್ಯವಾಯಿತು. ಶೌರ್ಯವನ್ನು ತೋರಿದವರಿಗೆ ದೇವಾಲಯಗಳನ್ನು ನಿರ್ಮಿಸಿ, ಕಾವ್ಯವನ್ನು ರಚಿಸಿ ಹಾಡಲಾಯಿತು. ವಾಸ್ತವವಾಗಿ ಇದು ವೀರತ್ವದ ಆರಾಧನೆ ಮತ್ತು ಪ್ರಶಸ್ತಿಯೇ ಆಗಿತ್ತು.
ಕಂಪಿಲದೇವ, ತನ್ನ ತಂದೆತಾಯಿಗಳ ಬಗೆಗೆ ಅಪಾರವಾದ ಭಕ್ತಿಗೌರವವನ್ನು ಹೊಂದಿದ್ದನು. ತಂದೆ ಮುಮ್ಮಡಿ ಸಿಂಗೆಯನಾಯಕ, ತಾಯಿ ಮಾದನಾಯಕಿತಿ ಮತ್ತು ಪೆರುಮೆಯನಾಯಕ ಎಂಬುವರ ಹೆಸರಿನಲ್ಲಿ ಹಂಪಿಯ ಹೇಮಕೂಟದಲ್ಲಿ ತ್ರಿಕೂಟ ದೇವಾಲಯವನ್ನು ನಿರ್ಮಿಸಿ, ಲಿಂಗಗಳನ್ನು ಪ್ರತಿಷ್ಠಾಪಿಸುತ್ತಾನೆ (ARIE 1934-35, No B 353). ಕಂಪಿಲದೇವನ ರಾಣಿ ಗುಜಲ ಹರಿಹರದೇವಿ. ಮಗ ರಾಮನಾಥ ತನ್ನ ಶೌರ್ಯಪ್ರತಾಪಗಳಿಂದಾಗಿ ಕುಮಾರರಾಮನೆಂಬ ಹೆಸರಿನಿಂದ ಇಂದಿಗೂ ಕರ್ನಾಟಕದಲ್ಲಿ ಮನೆಮಾತಾಗಿದ್ದಾನೆ (ಈ ಕುರಿತು ಮುಂದಿನ ಅಧ್ಯಾಯ ದಲ್ಲಿ ಹೇಳಲಾಗುವುದು). ಕಂಪಿಲನಿಗೆ ಮಾರವ್ವ ಮತ್ತು ಸಿಂಗಮ್ಮ ಎಂಬ ಇಬ್ಬರು ಹೆಣ್ಣು ಮಕ್ಕಳಿದ್ದರೆಂದು ಮತ್ತು ಭಾವಸಂಗಮನೆಂಬ ಅಳಿಯನಿದ್ದನೆಂದು ನಂಜುಂಡನ ಕುಮಾರರಾಮನ ಸಾಂಗತ್ಯದಿಂದ ತಿಳಿದುಬರುತ್ತದೆ. ಮಾರವ್ವ ಭಾವಸಂಗಮನ ಪತ್ನಿಯಾಗಿದ್ದಳು. ಕುಮಾರ ರಾಮನು, ಚೆಂಡಾಟದ ಸಮಯದಲ್ಲಿ ಅಳಿಯ ಪೈಕದವರನ್ನೆಲ್ಲ ಎದುರುಗುಂಪಿಗೆ ಸೇರಿಸಿ ಭಾವಸಂಗಮನನ್ನು ನಾಯಕನನ್ನಾಗಿ ಮಾಡುತ್ತಾನೆ (ವರದರಾಜರಾವ್ ೧೯೬೩: ೮೭). ಒಂದನೆಯ ಬುಕ್ಕರಾಯನ ಎಡತೊರೆಯ ಶಾಸನ, ಹಂಪೆಯ ಪರಿಸರದಲ್ಲಿದ್ದ ಭವಸಂಗಮನನ್ನು ಉಲ್ಲೇಖಿಸುತ್ತದೆ (Dikshit 1996: 5). ಕಂಪಿಲನಿಗೆ ಕಪ್ಪಕಾಣಿಕೆ ಸಲ್ಲಿಸುತ್ತಿದ್ದವರಲ್ಲಿ ಕುರುಗೋಡಿನ ಸಂಗಮನೂ ಒಬ್ಬ ಎಂದು ಕೈಫಿಯತ್ತು ತಿಳಿಸುತ್ತದೆ (ಕಲಬುರ್ಗಿ ೧೯೯೪: ೪೬೬). ಕುರುಗೋಡು ಹಂಪೆಗೆ ಸಮೀಪದಲ್ಲಿದೆ. ಬಹುಶಃ ಇವನೇ ಶಾಸನದ ಭವಸಂಗಮ ನಾಗಿರಬಹುದು. ಹೀಗೆ ಕುಮಾರರಾಮನ ಸಾಂಗತ್ಯದಲ್ಲಿ ಬರುವ ಭಾವಸಂಗಮ, ಶಾಸನದ ಭವಸಂಗಮ ಮತ್ತು ಕೈಫಿಯತ್ತಿನಲ್ಲಿ ಉಲ್ಲೇಖಗೊಂಡಿರುವ ಕುರುಗೋಡು ಸಂಗಮ ಬೇರೆಯಾಗಿರದೆ ಒಬ್ಬನೆ ಆಗಿರಬಹುದು. ಇದರಿಂದ ಸಂಗಮ ಮನೆತನದ ಮೂಲಪುರುಷನಾದ ಸಂಗಮನು ಕುರುಗೋಡಿನವನಾಗಿದ್ದು, ಕಂಪಿಲದೇವನ ಅಳಿಯನೆಂದು ಗುರುತಿಸಬಹುದು. ಇದು ಸ್ಪಷ್ಟವಾದಲ್ಲಿ ವಿಜಯನಗರ ಸಾಮ್ರಾಜ್ಯ ಸ್ಥಾಪಕರಾದ ಹರಿಹರ ಮತ್ತು ಸಹೋದರರು ಸಂಗಮನ ಮಕ್ಕಳಾಗಿರುವುದರಿಂದ ಕಂಪಿಲನ ಮೊಮ್ಮಕ್ಕಳೇ ಆಗುತ್ತಾರೆ. ಸಂಗಮನ ಹಿರಿಯ ಮಗ ಹರಿಹರನಿಗೆ ಅಜ್ಜಿ ಹರಿಹರದೇವಿಯ ಹೆಸರನ್ನು, ನಾಲ್ಕನೆಯ ಮಗ ಮಾರಪ್ಪನಿಗೆ ತಾಯಿ ಮಾರವ್ವಳ ಹೆಸರನ್ನು ಇಟ್ಟಿರಬಹುದು. ಹರಿಹರ ಮತ್ತು ಬುಕ್ಕ ಕಂಪಿಲನಲ್ಲಿ ಭಂಡಾರದ ಸೇವೆಯಲ್ಲಿದ್ದರು ಎಂದು ತಿಳಿದುಬರುವುದು. ಬಹುಶಃ ಸಂಗಮನು ಕ್ರಿ.ಶ. ೧೩೨೭ರ ಯುದ್ಧದಲ್ಲಿ ಮರಣ ಹೊಂದಿರಬಹುದೆ? ಈ ಎಲ್ಲ ಅಭಿಪ್ರಾಯಗಳನ್ನು ಕುರಿತು ಹೆಚ್ಚಿನ ಅಧ್ಯಯನಗಳು ನಡೆಯಬೇಕಾಗಿದೆ.
ಆನೆಗುಂದಿ, ಕುಮ್ಮಟ ರಾಜ್ಯದ ಪ್ರಮುಖ ಪಟ್ಟಣಗಳಲ್ಲಿ ಒಂದಾಗಿತ್ತು. ಕುಮ್ಮಟ ರಾಜ್ಯ ದೆಹಲಿ ಸುಲ್ತಾನನ ವಶವಾದ ನಂತರ ಆನೆಗುಂದಿ ಅದರ ಮುಖ್ಯ ಆಡಳಿತಕೇಂದ್ರ ವಾದಂತೆ ಕಂಡುಬರುತ್ತದೆ. ಸ್ವಲ್ಪ ಕಾಲಾನಂತರ ಸ್ಥಳೀಯರ ಉಪಟಳವನ್ನು ತಾಳಲಾರದೆ ರಾಜ್ಯಪಾಲ ಮಲಿಕ್ ಮಹಮದ್ ಹಿಂದಿರುಗುತ್ತಾನೆ. ಸುಲ್ತಾನ ಇದರ ನಿರ್ವಹಣೆಗೆ ಕಂಪಿಲಿಯ ಇಬ್ಬರು ಅಧಿಕಾರಿಗಳನ್ನು ನಿಯೋಜಿಸಿದನೆಂದು ಇಬ್ನಬತೂತ ತಿಳಿಸುತ್ತಾನೆ. ಬರನಿ ಎಂಬ ಮುಸಲ್ಮಾನ ಇತಿಹಾಸಕಾರ “ಕಂಪಿಲಿರಾಯನ ಬಂಧುವೊಬ್ಬ ಇಸ್ಲಾಂ ಮತ ಸ್ವೀಕರಿಸಿ ದೆಹಲಿ ಸುಲ್ತಾನನಿಗೆ ವಿಧೇಯನಾಗಿರುತ್ತಾನೆ. ಮುಂದೆ ದೆಹಲಿಯ ಸುಲ್ತಾನನು, ಅವನನ್ನು ಕಂಪಿಲಿಗೆ ರಾಯಭಾರಿಯಾಗಿ ಕಳುಹಿಸಿದಾಗ ಮುಸಲ್ಮಾನ ಮತ ತ್ಯಜಿಸಿ, ಸುಲ್ತಾನನ ವಿರುದ್ಧ ಬಂಡೇಳುವನು, ಕಂಪಿಲದೇಶವೆಲ್ಲ ಹಿಂದೂಗಳ ಕೈಯಲ್ಲಿ ಬರುತ್ತದೆ’’ ಎಂದು ಬರೆದಿದ್ದಾನೆ (ವಸುಂಧರಾ ಫಿಲಿಯೋಜಾ ೧೯೮೦: ೯). ಬಹುಶಃ ಈ ಮೇಲಿನ ಹೇಳಿಕೆಗಳನ್ನು ನಂಬುವುದಾದರೆ, ಅವರು ಹರಿಹರ ಮತ್ತು ಸಹೋದರರೆ ಆಗಿರುತ್ತಾರೆ. ಈ ಹೇಳಿಕೆಗೆ ಪೂರಕವಾಗಿ, ಹರಿಹರ ಮತ್ತು ಸಹೋದರರು ಆನೆಗುಂದಿಯಲ್ಲಿ ಆಳ್ವಿಕೆಯನ್ನು ನಡೆಸಿದ ಸಂಗತಿ ವಿಜಯನಗರದ ಚರಿತ್ರೆಯಿಂದ ತಿಳಿದುಬರುತ್ತದೆ. ಹರಿಹರ ಮತ್ತು ಸೋದರರು ಕಂಪಿಲನ ಸಮೀಪದ ಬಂಧುಗಳಾಗಿದ್ದರಿಂದಲೇ, ಅವರಿಗೆ ರಾಜ್ಯನಿರ್ವಹಣೆಯ ಅವಕಾಶ ಸಿಕ್ಕಿದಂತೆ ಕಾಣುತ್ತದೆ. ಈ ವೇಳೆಗೆ ದಕ್ಷಿಣ ಭಾರತದ ಹಲವೆಡೆ ಹಿಂದೂ ಧರ್ಮ ಮತ್ತು ಸಂಸ್ಕೃತಿಯ ರಕ್ಷಣೆಗಾಗಿ ಹೋರಾಟ ಆರಂಭವಾಗಿತ್ತು. ಮುಸ್ಲಿಂ ಆಡಳಿತಗಾರರ ಉಚ್ಚಾಟನೆಗಾಗಿ ಪ್ರಯತ್ನಗಳು ಚುರುಕುಗೊಂಡವು. ಇಂತಹ ಸನ್ನಿವೇಶದಲ್ಲಿ ಹೊಯ್ಸಳರ ಮೂರನೆಯ ಬಲ್ಲಾಳನು ತನ್ನ ರಾಜ್ಯದ ಉತ್ತರ ಗಡಿಯ ಆನೆಗೊಂದಿಯಲ್ಲಿ ಆಳ್ವಿಕೆ ನಡೆಸುತ್ತಿದ್ದ ಸಂಗಮ ವಂಶಸ್ಥರನ್ನು ತನ್ನ ಮಾಂಡಲೀಕರನ್ನಾಗಿ ಮಾಡಿಕೊಂಡು ಅವರಿಗೆ ಹೆಚ್ಚಿನ ಲಕಿಜಿತ್ಸಾಹ ಮತ್ತು ಸಹಕಾರಗಳನ್ನು ನೀಡಿ, ತನ್ನ ರಾಜ್ಯದ ಉತ್ತರ ಭಾಗದ ನಿರ್ವಹಣೆ ಯನ್ನು ಇವರಿಗೆ ವಹಿಸಿದಂತೆ ಕಂಡುಬರುತ್ತದೆ. ಹೀಗೆ ಕುಮ್ಮಟ ರಾಜ್ಯದ ಅವಸಾನವು ಪ್ರಬಲವಾದ ವಿಜಯನಗರ ಸಾಮ್ರಾಜ್ಯದ ಹುಟ್ಟಿಗೆ ಕಾರಣವಾಯಿತು.
ಕುಮ್ಮಟದುರ್ಗದ ಅರಸರು: ೪. ರಾಮನಾಥ
ಕಂಪಿಲದೇವ ಮತ್ತು ಗುಜಲ ಹರಿಹರದೇವಿಯರ ಮಗ ರಾಮನಾಥ. ಮುಮ್ಮಡಿ ಸಿಂಗೆಯನಾಯಕನ ವಂಶದಲ್ಲಿ ಕೊನೆಯವನು. ಜಟಿಂಗ ರಾಮೇಶ್ವರನ ವರಪ್ರಸಾದದಿಂದ ಹುಟ್ಟಿದ ಇವನಿಗೆ ರಾಮನಾಥನೆಂದು ಹೆಸರು ಇಡಲಾಯಿತೆಂಬ ಹೇಳಿಕೆಯಿದೆ. ತನ್ನ ಶೌರ್ಯ ಮತ್ತು ಆದರ್ಶಗುಣಗಳಿಂದಾಗಿ ದೇವತಾಸ್ಥಾನ ಪಡೆದಿದ್ದಾನೆ. ಕರ್ನಾಟಕದಲ್ಲಿ ರಾಮನಾಥ, ಕುಮಾರರಾಮನೆಂಬ ಹೆಸರಿನಲ್ಲಿ ವೀರತ್ವದ ಸಂಕೇತವಾಗಿದ್ದಾನೆ. ಕನ್ನಡದಲ್ಲಿ ಇವನ ಬಗೆಗೆ ವಿಪುಲವಾದ ಸಾಹಿತ್ಯ ಕೃತಿಗಳು ರಚನೆಗೊಂಡಿವೆ. ಕನ್ನಡವೇ ಅಲ್ಲದೆ ತೆಲುಗು ಮತ್ತು ತುಳುಭಾಷೆಯಲ್ಲೂ ಈತನನ್ನು ಕುರಿತಂತೆ ಜನಪದ ಸಾಹಿತ್ಯ ಸೃಷ್ಟಿಯಾಗಿದೆ. ತೆಲುಗಿನಲ್ಲಿ “ಕುಮಾರ ರಾಮುನಿ ಕಥ’’ ಎಂಬ ತಂದನಾನಾ ಪದವಿದೆ. ತುಳುವಿನಲ್ಲಿ ಕೋಮಲ್ ರಾಯನ ಚರಿತ್ರೆ ಎಂಬ ಪಾಡ್ಡನವಿದೆ. ಅಲ್ಲದೆ ಆಧುನಿಕ ಕನ್ನಡದಲ್ಲೂ ಕುಮಾರ ರಾಮನನ್ನು ಕುರಿತಂತೆ ಅತ್ಯಧಿಕ ಸಂಖ್ಯೆಯ ಗ್ರಂಥಗಳು, ಲೇಖನಗಳು ಪ್ರಕಟಗೊಂಡಿವೆ. ಬಸವಣ್ಣಯ್ಯ ಎಂಬುವನು (೧೬ ಮತ್ತು ೧೭ನೆಯ ಶತಮಾನ) ರಚಿಸಿರುವ ‘ನವರತ್ನಮಾಲಿಕೆ’ ಓಲೆ ಕೃತಿಯ ಹದಿಮೂರನೆ ಸಂಧಿಯ ೨೦ರಿಂದ ೬೧ರವರೆಗಿನ ಪದ್ಯಗಳು ಕುಮಾರರಾಮನ ಅಂತ್ಯಕಾಲಕ್ಕೆ ಸಂಬಂಧಿಸಿದಂತೆ ಬೆಳಕು ಚೆಲ್ಲುತ್ತವೆ. ರಾಮನಾಥ ತನ್ನ ತಂದೆಯೊಡಗೂಡಿ ಅನೇಕ ಯುದ್ಧಗಳಲ್ಲಿ ಭಾಗವಹಿಸಿದ್ದನು. ಕ್ರಿ.ಶ. ೧೩೨೭ರ ಕುಮ್ಮಟದ ಯುದ್ಧದಲ್ಲಿ ದೆಹಲಿ ಸೈನ್ಯದ ವಿರುದ್ಧ ಹೋರಾಡಿ ತಂದೆಯೊಡನೆ ಮಡಿಯುತ್ತಾನೆ (Patil1991:196). ಇವನು ಅಪ್ರತಿಮ ಶೂರ ನಾಗಿದ್ದನು. ಈತನ ಮರಣಾನಂತರ, ಈತನನ್ನು ಉಲ್ಲೇಖಿಸುವ ಶಾಸನಗಳನ್ನು ಕಾಣುತ್ತೇವೆ.
ಮೊದಲನೆಯದಾಗಿ ಕ್ರಿ.ಶ. ೧೪೦೭ರ ಸಂಗೂರಿನ (ಹಾವೇರಿ ತಾಲ್ಲೂಕು) ಶಾಸನ ವಿಜಯನಗರದ ಒಂದನೆಯ ದೇವರಾಯನ ಕಾಲದ್ದು (EI XXIII. No.28). ಇದರಲ್ಲಿ, ಕಂಪಿಲರಾಯನ ಬಾಹತ್ತರನಿಯೋಗಾಧಿಪತಿಯಾದ ಬೈಚವೆಗ್ಗಡೆಯ ಮೊಮ್ಮಗ ಹಾಗೂ ಸೇನಾಧಿಪತಿ ಸಂಗಮನ ಮಗ ಮಾದರಸನು ಚಂಗಪುರದಲ್ಲಿ ಕುಮಾರರಾಮನಾಥನ ಪ್ರತಿಮೆಯನ್ನು ಪ್ರತಿಷ್ಠಾಪನೆ ಮಾಡಿದ ಉಲ್ಲೇಖವಿದೆ. ಈ ಶಾಸನದ ಮೇಲ್ಭಾಗದಲ್ಲಿ ಕುದುರೆಯ ಮೇಲೆ ಕುಳಿತ ವೀರನೊಬ್ಬನ ಉಬ್ಬುಶಿಲ್ಪವಿದೆ. ಈ ಶಿಲ್ಪದ ಬಲಗೈಯಲ್ಲಿ ಕತ್ತಿಯನ್ನು ಹಾಗೂ ಸೊಂಟಪಟ್ಟಿಯಲ್ಲಿ ಕಠಾರಿಯೊಂದನ್ನು ಬಿಡಿಸಲಾಗಿದೆ. ಇದು, ಕುಮ್ಮಟದಲ್ಲಿರುವ ಶಿಲ್ಪವೊಂದನ್ನು ಹೋಲುವುದೆಂದು ಸಿ.ಎಸ್.ಪಾಟೀಲರು ಅಭಿಪ್ರಾಯ ಪಡುತ್ತಾರೆ (Patil 1991: 191). ಈ ಶಾಸನದಲ್ಲಿ ಉಲ್ಲೇಖಗೊಂಡಿರುವ ಬೈಚವೆಗ್ಗಡೆ, ಕುಮಾರರಾಮನ ಸಾಂಗತ್ಯದಲ್ಲಿ ಬರುವ ಕಂಪಿಲರಾಯನ ಮಂತ್ರಿ ಬೈಚ ದಂಡನಾಯಕನೆ ಆಗಿದ್ದಾನೆ. ಈ ದೃಷ್ಟಿಯಿಂದ ಇದೊಂದು ಮಹತ್ವದ ಶಾಸನ. ತೀರ್ಥಹಳ್ಳಿ ತಾಲ್ಲೂಕಿನ ಕೊಕ್ಕೊಡು ಶಾಸನದಲ್ಲಿ ಕುಮಾರರಾಮನಾಥನ ಶೌರ್ಯವನ್ನು ಪ್ರಸ್ತಾಪಿಸಿ, ವೀರನೊಬ್ಬನ ಪರಾಕ್ರಮವನ್ನು ವರ್ಣಿಸಲು ಉದಾಹರಿಸಲಾಗಿದೆ. ಸೊಂಡೂರು ತಾಲ್ಲೂಕಿನ ರಾಮಘಡದ ಕ್ರಿ.ಶ. ೧೫೨೮ರ ಶಾಸನವೊಂದು, ಹೊಸಮಲೆದುರ್ಗದಲ್ಲಿ ರಾಮನಾಥ ದೇವರ ದೇವಾಲಯ ನಿರ್ಮಿಸಿದ ಸಂಗತಿಯನ್ನು ಹೇಳುತ್ತದೆ (ARIE 1943-44, No. B 76). ಈ ದೇವಾಲಯವನ್ನು ಗೋಪಾಯಿ, ಅವಳ ಕಿರಿಯ ಸೋದರ ರಾಮನ ಮತ್ತು ಇತರರು ಸೇರಿ, ಯುದ್ಧದಲ್ಲಿ ಮಡಿದ ಹೊಸಮಲೆಯ ರಾಮನಾಥವೊಡೆಯನ ಹೆಸರಿನಲ್ಲಿ ನಿರ್ಮಿಸುತ್ತಾರೆ. ಈ ಶಾಸನ ಮುಮ್ಮಡಿ ಸಿಂಗನನ್ನು ಪ್ರಸ್ತಾಪಿಸಿ, ಈತನ ಮಗ ಖಂಡೆಯರಾಯ ಕಂಪಿಲರಾಯನೆಂದು, ಇವನ ರಾಣಿ ವೀರ ಗುಜಲ ಹರಿಹರದೇವಿಯೆಂದು, ಇವರ ಮಗನೆ ರಾಮನಾಥನೆಂದು ಸ್ಪಷ್ಟವಾಗಿ ತಿಳಿಸುತ್ತದೆ. ಹೀಗೆ ಲಭ್ಯವಿರುವ ಶಾಸನಗಳು, ಅವನ ಶೌರ್ಯಗುಣಗಳ ಪ್ರಶಂಸೆ ಮತ್ತು ಅವನ ಹೆಸರಿನಲ್ಲಿ ದೇವಾಲಯಗಳನ್ನು ನಿರ್ಮಿಸಿ ಪೂಜಿಸಿದ ಬಗ್ಗೆ ತಿಳಿಸುತ್ತವೆ. ರಾಮಘಡದ ಶಾಸನ ಅತ್ಯಂತ ಸ್ಪಷ್ಟವಾಗಿ ಕುಮ್ಮಟದ ಅರಸರ ವಂಶಾವಳಿಯ ಚಿತ್ರವನ್ನು ನೀಡುತ್ತದೆ.
ಕರ್ನಾಟಕವನ್ನಾಳಿದ ಯಾವುದೇ ಮನೆತನದ ದೊರೆ ಕುಮಾರರಾಮನಾಥನಷ್ಟು ಜನಪ್ರಿಯನಾಗಲಿಲ್ಲ ಹಾಗೂ ಪೂಜಿತನಾಗಲಿಲ್ಲ. ಇಂದೂ ಸಹ ಕುಮಾರರಾಮನಿಗೆ ಪೂಜೆ ಪುರಸ್ಕಾರಗಳು ನಡೆಯುತ್ತಿವೆ. ಈತನ ಹೆಸರಿನಲ್ಲಿ ಜಾತ್ರೆಗಳನ್ನು ಮಾಡುತ್ತಿದ್ದಾರೆ. ಕುಮ್ಮಟದ ಅರಸರು ಕರ್ನಾಟಕದ ಇತರ ರಾಜಮನೆತನಗಳಷ್ಟೇ ಸ್ಥಾನಮಾನ ಪಡೆಯುವ ಅರ್ಹತೆ ಹೊಂದಿದ್ದಾರೆ. ಇವರ ಸಾಧನೆ ಸ್ಮರಣೀಯ. ಕರ್ನಾಟಕದ ಚರಿತ್ರೆಯ ಪುಟಗಳಲ್ಲಿ ಕುಮ್ಮಟದ ಅರಸರ ಶೌರ್ಯ, ಪರಾಕ್ರಮ, ತ್ಯಾಗ, ಆದರ್ಶ ಮತ್ತು ಸಾಧನೆಗಳು ಅಚ್ಚಾಗಬೇಕಾಗಿದೆ.
ಕ್ರಿ.ಶ. ೧೩೨೭ರಲ್ಲಿ ದೆಹಲಿಯ ಮಹಮದ್‌ಬಿನ್ ತುಘಲಕ್‌ನ ಸೈನ್ಯ ಕುಮ್ಮಟದ ಮೇಲೆ ದಾಳಿಮಾಡಿತು (Majumdar 1960: 61-62). ಈ ದಾಳಿಯಲ್ಲಿ ಕಂಪಿಲದೇವ ಹಾಗೂ ಅವನ ಮಗನಾದ ರಾಮನಾಥ ಮರಣಹೊಂದಿದರು (Devaraj/Patil, 1991:181-84). ಕುಮ್ಮಟ ರಾಜ್ಯ ದೆಹಲಿ ಸುಲ್ತಾನನ ವಶವಾಯಿತು (Majumdar 1960: 61-62). ಈ ವೇಳೆಗಾಗಲೇ ಮುಸ್ಲಿಮ್ ದಾಳಿಯಿಂದ ಸಂಕಷ್ಟಕ್ಕೊಳಗಾಗಿದ್ದ ಮೂರನೆಯ ಬಲ್ಲಾಳನಿಗೆ ಅಪಾಯದ ಮುನ್ಸೂಚನೆ ಇತ್ತು. ಕುಮ್ಮಟದ ಪತನದ ನಂತರ ಹರಿಹರ ಮತ್ತು ಸಹೋದರರು ಆನೆಗೊಂದಿಯಿಂದ ಈ ಭಾಗದ ಆಡಳಿತವನ್ನು ನಿರ್ವಹಿಸಿದರು. ಇವರು ಸ್ಥಳೀಯರಾಗಿದ್ದು, ಕಂಪಿಲನ ಬಂಧುಗಳಾಗಿದ್ದ ಕಾರಣ ಜನರ ಬೆಂಬಲವನ್ನು ಪಡೆದಿದ್ದರು. ಸ್ಥಳೀಯವಾಗಿ ಜನಪ್ರಿಯರಾಗಿದ್ದ, ಈ ಸಹೋದರರ ಬಗ್ಗೆ ಮೂರನೆಯ ಬಲ್ಲಾಳ ವಿಶೇಷ ಪ್ರೀತಿಯನ್ನು ತೋರಿಸಿದನು. ತನ್ನ ಮಹಾಮಂಡಲೇಶ್ವರರನ್ನಾಗಿ ಮಾಡಿಕೊಂಡನು. ಉತ್ತರದ ಕಡೆಯ ದಾಳಿಗಳನ್ನು ತಡೆಯಲು ಅವರಿಗೆ ಹೆಚ್ಚಿನ ಅಧಿಕಾರಗಳನ್ನು ನೀಡಿ ಲಕಿಜಿತ್ಸಾಹಿಸಿದನು. ಹಂಪೆಯಲ್ಲಿ ತಾನು ನಿರ್ಮಿಸಿದ ಹೊಸಪಟ್ಟಣದಲ್ಲಿ ನೆಲೆಗೊಳ್ಳುವಂತೆ ಮಾಡಿದನು (ಎಚ್ಚೆಸ್ಕೆ ೧೯೮೫: ೭೧). ಕ್ರಿ.ಶ. ೧೩೪೬ರ ವೇಳೆಗೆ ಹೊಯ್ಸಳರ ಆಳ್ವಿಕೆ ಕೊನೆಗೊಂಡು, ಹರಿಹರ ಮತ್ತು ಸಹೋದರರು ಸ್ವತಂತ್ರವಾಗಿ ಆಳ್ವಿಕೆಯನ್ನು ಆರಂಭಿಸಿ ವಿಜಯಗರ ಸಾಮ್ರಾಜ್ಯವನ್ನು ಸ್ಥಾಪಿಸಿದರು ( ಶಿವಣ್ಣ ೧೯೯೭: ೧೫). ಈ ಮೇಲಿನ ವಿವರಗಳಿಂದ ಕುಮ್ಮಟ ಮತ್ತು ವಿಜಯನಗರ ಸ್ಥಾಪಕರ ಸಂಬಂಧಗಳು ವ್ಯಕ್ತವಾಗುತ್ತವೆ. ಕುಮ್ಮಟ ರಾಜ್ಯದ ಸಮಾಧಿಯ ಮೇಲೆ ವಿಜಯನಗರ ರಾಜ್ಯವನ್ನು ಸ್ಥಾಪಿಸಲಾಯಿತು ಎನ್ನುವ ಮಾತು ಅರ್ಥಪೂರ್ಣ ವಾಗಿದೆ (Burton Stein 1993 :19). ಇದೇ ಅರ್ಥದಲ್ಲಿ, ಕಂಪಿಲನ ಮನೆತನದ ಅವಸಾನದಲ್ಲಿಯೇ ಸಾಮ್ರಾಜ್ಯವೊಂದರ ಕಿಡಿ ಹುದುಗಿತ್ತು ಎನ್ನುವ ದೇಶಿ ವಿದ್ವಾಂಸನ ಮಾತನ್ನು ಮೊದಲು ಒಪ್ಪಬೇಕಾಗುತ್ತದೆ (ವರದರಾಜರಾವ್ ೧೯೬೩ : xxix).
ವಿಜಯನಗರವು ಜನಮನದಲ್ಲಿ ಪ್ರೀತಿ ಮತ್ತು ಗೌರವವನ್ನು ಕ್ಷಿಪ್ರವಾಗಿ ಗಳಿಸಿಕೊಳ್ಳಲು ಅನೇಕ ಅಂಶಗಳು ಕಾರಣವಾಗಿವೆ. ಅವುಗಳಲ್ಲಿ ಕುಮ್ಮಟದ ಪತನದ ಬಗೆಗಿದ್ದ ಅನುಕಂಪವೂ ಒಂದು. ಅಂದರೆ ಕಂಪಿಲ ಮತ್ತು ಮಗ ರಾಮನಾಥ ಶೌರ್ಯದಿಂದ ಹೋರಾಡಿ ಪ್ರಾಣತ್ಯಾಗ ಮಾಡಿದರು. ರಾಮನಾಥ ತನ್ನ ಶೌರ್ಯ ಸಾಹಸಗಳಿಗೆ ಹೆಸರಾಗಿದ್ದು, ಸದ್ಗುಣಗಳ ಗಣಿಯಾಗಿದ್ದನು. ಈತನನ್ನು ಕುರಿತಂತೆ ಐತಿಹ್ಯ, ಕಥೆ ಮತ್ತು ಕಾವ್ಯಗಳು ವಿಜಯನಗರ ಕಾಲದಲ್ಲಿ ವ್ಯಾಪಕವಾಗಿ ರಚನೆಗೊಂಡವು. ಕಂಪಿಲನ ಮನೆತನದ ಅವಸಾನದಲ್ಲಿಯೇ ಸಾಮ್ರಾಜ್ಯವೊಂದರ (ವಿಜಯನಗರ) ಕಿಡಿ ಹುದುಗಿತ್ತು ಎನ್ನುವುದನ್ನು ಮನಗಂಡರೆ, ವೀರ ಕಥಾನಕವಾದ ಕುಮಾರ ರಾಮನ ಕಥೆಗೆ ವಿಜಯನಗರದ ಉಚ್ಚ್ರಾಯ ಕಾಲದಲ್ಲಿ ಏಕೆ ಪ್ರಾಶಸ್ತ್ಯ ಬಂತು ಎನ್ನುವುದು ವೇದ್ಯವಾಗುತ್ತದೆ ಎಂದು ವರದರಾಜರಾವ್ ಅಭಿಪ್ರಾಯಪಡುತ್ತಾರೆ (ಅದೇ). ಶಾಸನಗಳು ರಾಮನಾಥ ಎಂದು ಕರೆದರೆ, ಜನಪದರಲ್ಲಿ ಕುಮಾರರಾಮನೆಂದು ಪ್ರಸಿದ್ಧನಾದನು. ಈತನನ್ನು ಕುರಿತ ಕಾವ್ಯಗಳು, ಕುಮಾರರಾಮನ ಸಾಂಗತ್ಯಗಳೆಂದು ಕನ್ನಡ ಸಾಹಿತ್ಯ ಲೋಕದಲ್ಲಿ ಚಿರಪರಿಚಿತವಾಗಿವೆ. ಕರ್ನಾಟಕದ ಯಾವೊಬ್ಬ ಚಾರಿತ್ರಿಕ ವ್ಯಕ್ತಿಯನ್ನು ಕುರಿತಂತೆ ಈ ಸಂಖ್ಯೆಯಲ್ಲಿ ಸಾಂಗತ್ಯ ಕೃತಿಗಳು ರಚನೆಯಾಗಲಿಲ್ಲವೆಂದು ಹೇಳಬಹುದು. ಕುಮಾರರಾಮ ಅಥವಾ ರಾಮನಾಥನ ತ್ಯಾಗ, ಆದರ್ಶ, ಸದ್ಗುಣಗಳು ಎಲ್ಲ ಕಾಲಕ್ಕೂ ಮೌಲಿಕವಾಗಿವೆ. ಕುಮಾರರಾಮನಿಗೆ, ಸಾಹಿತ್ಯರಚನೆಗೂ ಮೊದಲೇ ದೇವಾಲಯಗಳನ್ನು ನಿರ್ಮಿಸಿ, ಅವನ ಶಿಲ್ಪಗಳನ್ನು ಪ್ರತಿಷ್ಠಾಪಿಸಿ ಪೂಜಿಸಲಾಯಿತು. ಈ ರೀತಿ ವಿಜಯನಗರ ಕಾಲದಲ್ಲಿ ಕುಮಾರ ರಾಮನು ಆರಾಧನೆಗೊಳಪಟ್ಟದ್ದು ಹಾಗೂ ಆ ಸಂಬಂಧವಾಗಿ ರಚನೆಗೊಂಡ ಸ್ಮಾರಕಗಳು ಮತ್ತು ಸಾಹಿತ್ಯ ಕೃತಿಗಳ ರಚನೆಯ ಹಿಂದಿರುವ ಸಮಕಾಲೀನ ಉದ್ದೇಶ ಮತ್ತು ಮಹತ್ವವನ್ನು ಅರಿಯುವ ಪ್ರಯತ್ನ ಮಾಡಲಾಗಿದೆ.
ಕ್ರಿ.ಶ. ೧೩೨೭ರಲ್ಲಿ ಕುಮ್ಮಟವು ಪತನವಾದ ನಂತರ, ಮೊದಲ ಬಾರಿಗೆ ಕ್ರಿ.ಶ. ೧೪೦೭ರಲ್ಲಿ ಹಾವೇರಿ ತಾಲ್ಲೂಕಿನ ಸಂಗೂರಿನಲ್ಲಿ ಮಾದರಸ ಎಂಬುವನು ಕುಮಾರರಾಮನಾಥ ದೇವರ ಪ್ರತಿಷ್ಠೆ ಮಾಡಿಸಿದನು. ಈ ಮಾದರಸನು, ಸೇನಾಧಿಪತಿ ಸಂಗಮನ ಮಗ ಹಾಗೂ ಕಂಪಿಲರಾಯನಲ್ಲಿ ಬಾಹತ್ತರ ನಿಯೋಗಾಧಿಪತಿಯಾಗಿದ್ದ ಬೈಚವೆಗ್ಗಡೆಯ ಮೊಮ್ಮಗ ನಾಗಿದ್ದನು. ಅಂದರೆ ಬೈಚವೆಗ್ಗಡೆಯು ಹಿಂದಿನ ಕುಮ್ಮಟ ರಾಜ್ಯದಲ್ಲಿ ಸೇವೆಯಲ್ಲಿದ್ದನು. ಅವನ ಮಗ ಸಂಗಮ ಮತ್ತು ಮೊಮ್ಮಗ ಮಾದರಸರು ವಿಜಯನಗರದ ಸೇವೆಯಲ್ಲಿದ್ದ ರೆಂಬುದು ಗಮನಾರ್ಹ. ಕುಮ್ಮಟ ರಾಜ್ಯದ ಅಧಿಕಾರಿಗಳ ಮಕ್ಕಳು ಮತ್ತು ಮೊಮ್ಮಕ್ಕಳು ವಿಜಯನಗರ ಕಾಲದಲ್ಲಿ ಅಧಿಕಾರಿಗಳಾಗಿ ಮುಂದುವರೆದರೆಂಬುದಕ್ಕೆ ಇದೊಂದು ಉದಾಹರಣೆ. ಕುಮಾರ ರಾಮನಾಥನು ತೀರಿಕೊಂಡ ಎಂಭತ್ತು ವರ್ಷಗಳ ನಂತರ, ಅವನ ಶಿಲ್ಪವನ್ನು ಪ್ರತಿಷ್ಠಾಪಿಸಿದ್ದಾರೆ. ಇದು ಕುಮ್ಮಟ ರಾಜ್ಯದ ಬಗೆಗಿದ್ದ ಗೌರವವನ್ನು ಸೂಚಿಸುತ್ತದೆ. ಈ ಶಾಸನ ಕಲ್ಲಿನಲ್ಲಿರುವ ಕುಮಾರರಾಮ ಅಥವಾ ರಾಮನಾಥನ ಶಿಲ್ಪ ಸುಂದರವಾಗಿದೆ. ರಾಮನಾಥನನ್ನು ಕುರಿತ ಸಂಗತಿಗಳು ಇನ್ನೂ ಹಸಿಹಸಿಯಾಗಿಯೇ ಜನಸಾಮಾನ್ಯರಲ್ಲಿ ಉಳಿದಿದ್ದವು ಎಂಬುದನ್ನು ಈ ಮೇಲಿನ ಧರ್ಮಕಾರ್ಯವು ಪ್ರಸ್ತುತಪಡಿಸುತ್ತದೆ. ಇದನ್ನು ಇಡೀ ಸಮಾಜವು ಮಾನ್ಯಮಾಡಿದೆ. ಈ ಮೂಲಕ ರಾಮನಾಥನು ಬದುಕಿದ್ದಾಗಲೆ ಜನರ ಗೌರವಾದರಗಳಿಗೆ ಪಾತ್ರನಾಗಿದ್ದು, ದೈವಾಂಶ ಸಂಭೂತನೆನಿಸಿದ್ದನು ಎಂದು ತಿಳಿದುಬರುವುದು. ಆದರೂ ಯಾವುದೇ ಸಮಕಾಲೀನ ಶಾಸನ ಇವನನ್ನು ಪ್ರಸ್ತಾಪಿಸುವುದಿಲ್ಲ. ಕುಮ್ಮಟದ ವೀರಗಲ್ಲೊಂದು, ಸುಲ್ತಾನನ ಸೈನ್ಯದೊಡನೆ ಹೋರಾಡಿ ಮಡಿದ ರಾಮ ಎಂಬುವನನ್ನು ಉಲ್ಲೇಖಿಸುತ್ತದೆ. ಇವನೇ ರಾಮನಾಥ ಎಂಬುದರ ಬಗ್ಗೆ ಸ್ಪಷ್ಟವಿಲ್ಲ.
ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲ್ಲೂಕಿನ ಮಾಳಗೊಂಡನಕೊಪ್ಪ (ಬಳ್ಳಿಗಾವೆ ಮತ್ತು ತಾಳಗುಂದದ ನಡುವೆ) ಗ್ರಾಮದ ಪಶ್ಚಿಮಭಾಗದಲ್ಲಿ ಒಂದಂಕಣದ ಕುಮಾರರಾಮನ ದೇವಾಲಯವಿದೆ. ಇಲ್ಲಿ ದೊರೆತ ಹೊಸ ಶಾಸನವು, ಕಂಪಿಲದೇವನ ಕುಮಾರ ರಾಮನಾಥ ವೊಡೆಯರಿಗೆ ತಾಳಗುಂದದ ಒಳಗಣ ಕೊಪ್ಪದ ಕೆಂಚಗೌಡನ ಮಗ ಮಾಳಗೌಡನು ಕೌಲಕಟ್ಟೆಯ ಕೆಳಗಣ ಗದ್ದೆಯನ್ನು ದೇವರ ಸೇವೆಗೆ ಬಿಟ್ಟನು ಎಂದಿದೆ (ಭೋಜರಾಜ ೧೯೯೮: ೩೨). ಶಾಸನದ ಮೇಲ್ಭಾಗದಲ್ಲಿ, ಕುದುರೆಯ ಮೇಲೆ ಕುಳಿತು ಈಟಿ ಹಿಡಿದಿರುವ ರಾಮನಾಥನ ಉಬ್ಬುಶಿಲ್ಪವಿದೆ. ಕುದುರೆಯ ಹಿಂಭಾಗದಲ್ಲಿ ವ್ಯಕ್ತಿಯೊಬ್ಬ ನಿಂತು ರಾಮನಾಥನಿಗೆ ಛತ್ರಿ ಹಿಡಿದಿದ್ದಾನೆ. ಈ ರೀತಿ ಶಾಸನೋಕ್ತ ಶಿಲ್ಪಗಳು ತೀರಾ ವಿರಳ. ಕುಮಾರರಾಮನ ಶಿಲ್ಪಗಳು ಹೆಚ್ಚಾಗಿ ಅರೆಮಲೆನಾಡು ಪ್ರದೇಶಗಳಲ್ಲಿವೆ. ಬಹುಶಃ ಕುಮ್ಮಟವು ಪತನವಾದ ನಂತರ ಅಧಿಕಾರಿಗಳು, ಮತ್ತಿತರರು ಪ್ರಾಣರಕ್ಷಣೆ ಹಾಗೂ ಇನ್ನಿತರ ಕಾರಣಗಳಿಂದ ಅರೆಮಲೆನಾಡು ಪ್ರದೇಶಗಳಿಗೆ ಪಲಾಯನ ಮಾಡಿರಬಹುದು. ಅಂದರೆ ಇಂದಿನ ಹಾವೇರಿ, ಉತ್ತರ ಕನ್ನಡ, ಶಿವಮೊಗ್ಗ ಮತ್ತು ಧಾರವಾಡ ಜಿಲ್ಲೆಯ ಭಾಗಗಳಾಗಿವೆ. ಈ ಭಾಗಗಳಲ್ಲಿ ನೆಲಸಿರುವ ಜನರು ಇಂದಿಗೂ ಕುಮಾರರಾಮನನ್ನು ಆರಾಧಿಸುತ್ತಾರೆ. ಬಹುಶಃ ಕುಮ್ಮಟದಿಂದ ಪಲಾಯನ ಮಾಡಿದ ಜನರು ತಮ್ಮ ಅರಸನಾದ ಕುಮಾರರಾಮನಾಥನನ್ನು ದೈವಾಂಶ ಸಂಭೂತನೆಂದು ನಂಬಿ, ಅವನ ಪ್ರತಿಮೆಗಳನ್ನು ಸ್ಥಾಪಿಸಿ, ಪೂಜಿಸುವುದರ ಮೂಲಕ ತಮ್ಮ ಗತವಲಸೆಯ ಕುರುಹನ್ನು ಉಳಿಸಿಕೊಂಡಿರಬಹುದು.
ತೀರ್ಥಹಳ್ಳಿ ತಾಲ್ಲೂಕಿನ ಕೊಕ್ಕೊಡು ಸ್ಥಳದ ಕ್ರಿ.ಶ. ೧೪೩೨ರ ಶಾಸನೊಕ್ತ ವೀರಗಲ್ಲೊಂದು ವಿಜಯನಗರದ ಎರಡನೆಯ ದೇವರಾಯನ ಕಾಲಕ್ಕೆ ಸೇರಿದೆ. ಇದರಲ್ಲಿ ವೀರನೊಬ್ಬನ ಶೌರ್ಯದ ವರ್ಣನೆಗಾಗಿ ಕುಮಾರ ರಾಮನಾಥನನ್ನು ಉದಾಹರಿಸಲಾಗಿದೆ (ಎ.ಕ viii : ತೀರ್ಥಹಳ್ಳಿ ೨೩). ಇದರಿಂದ, ವಿಜಯನಗರ ಕಾಲದಲ್ಲಿ ಕುಮಾರರಾಮನ ಶೌರ್ಯ ಸಾಹಸಗಳ ವರ್ಣನೆ ಜೀವಂತವಿದ್ದು, ಯುದ್ಧದಲ್ಲಿ ಹೋರಾಡುವ ವೀರರಿಗೆ ಸ್ಫೂರ್ತಿ ಯಾಗಿದ್ದನು ಎಂದು ಈ ಮೇಲಿನ ಶಾಸನದಿಂದ ಗ್ರಹಿಸಬಹುದು. ಇದು ಆ ಕಾಲದ ಸಮಾಜದ ನಂಬಿಕೆಯೂ ಸಹ ಆಗಿತ್ತು.
ಸೊಂಡೂರು ತಾಲ್ಲೂಕಿನ ರಾಮಘಡದ ಕ್ರಿ.ಶ. ೧೫೨೮ರ ಶಾಸನವು, ಮುಮ್ಮಡಿ ಸಿಂಗನ ಮೊಮ್ಮಗನೂ, ಕಂಪಿಲರಾಯ ಮತ್ತು ಹರಿಹರದೇವಿಯರ ಮಗನೂ ಆದ ಹೊಸಮಲೆದುರ್ಗದ ರಾಮನಾಥ ಒಡೆಯ ಹಾಗೂ ಇತರ ವೀರರು ಯುದ್ಧದಲ್ಲಿ ಮಡಿದ ಸ್ಮರಣಾರ್ಥವಾಗಿ, ಗೋಪಾಯಿ, ಅವಳ ತಮ್ಮನಾದ ರಾಮನ ಮತ್ತು ಇತರರು ಸೇರಿ ಹೊಸಮಲೆಯಲ್ಲಿ ರಾಮನಾಥದೇವರ ದೇವಾಲಯವನ್ನು ನಿರ್ಮಿಸಿ, ಪೂಜಾ ಸಾಮಾಗ್ರಿಗಳನ್ನು ನೀಡಿದರೆಂದು ತಿಳಿಸುತ್ತದೆ (ARIE 1943-44: B 76). ಇದರಿಂದ ಪೂರ್ವಕಾಲದಲ್ಲಿ ಆಗಿಹೋದ ವೀರನೊಬ್ಬನ ಶೌರ್ಯಸಾಹಸಗಳಿಗೆ ವಿಜಯನಗರ ಕಾಲದಲ್ಲಿ ದೊರೆತ ಗೌರವ ಪುರಸ್ಕಾರವನ್ನು ಮನಗಾಣಬಹುದು. ಈ ಮೂಲಕ ಆ ಕಾಲದ ಸೈನಿಕರಿಗೆ ಆತ್ಮಸ್ಥೈರ್ಯ ಹೆಚ್ಚುತ್ತಿತ್ತು. ಆದರೂ ಪ್ರಬಲ ಐತಿಹ್ಯವಾಗಿದ್ದ ಕುಮಾರರಾಮನಾಥನಿಗೆ ವಿಜಯನಗರದ ಅರಸರು ಯಾವುದೇ ಗುಡಿಗುಂಡಾರಗಳನ್ನು ಕಟ್ಟದಿರುವುದು ಆಶ್ಚರ್ಯದ ಸಂಗತಿ. ಬಹುಶಃ ಅವರಿಗೆ ತಮ್ಮ ಪೂರ್ವದಲ್ಲಿ ಆಗಿಹೋದ ಸಣ್ಣ ರಾಜ್ಯವೊಂದರ ರಾಜರನ್ನು ಆರಾಧಿಸುವುದರಿಂದ ತಮ್ಮ ಘನತೆಗೆ ಎಲ್ಲಿ ಕುಂದು ಬರಬಹುದೆಂಬ ಮನಸ್ಥಿತಿ ಕಾರಣವಿರಬಹುದು. ಅಲ್ಲದೆ ಸ್ವತಂತ್ರ ರಾಜ್ಯವೊಂದು, ತನ್ನ ಗುರುತಿಗಾಗಿ ತನ್ನನ್ನೇ ಮೂಲಶಕ್ತಿಯಾಗಿ ಕಂಡುಕೊಳ್ಳುವ ಪ್ರಯತ್ನ ಮಾಡುತ್ತದೆಯೆ ಹೊರತು, ಮತ್ತೊಂದು ರಾಜ್ಯಶಕ್ತಿಯಿಂದ ತಾನು ಪ್ರಭಾವಿತನಾದನೆಂದು ಹೇಳಿಕೊಳ್ಳುವುದಿಲ್ಲ. ಹಾಗೂ ಅಂತಹ ಸಾಧ್ಯತೆಗಳು ಕಡಿಮೆ. ವಿಜಯನಗರದ ಅರಸರು ಗತಿಸಿಹೋದ ಕುಮ್ಮಟದ ಅರಸರನ್ನು ಎಲ್ಲಿಯೂ ಸ್ಮರಿಸುವುದಿಲ್ಲ. ಹಾಗು ಅವರಿಗಾಗಿ ಯಾವುದೇ ಸ್ಮಾರಕಗಳನ್ನು ಸಹ ನಿರ್ಮಿಸಲಿಲ್ಲ.
ಕುಮ್ಮಟದುರ್ಗದಲ್ಲಿರುವ ರಾಮಸ್ವಾಮಿ ದೇವಾಲಯದಲ್ಲಿ ಸಾಲಾಗಿ ಇಟ್ಟಿರುವ ಹನ್ನೆರಡು ಕಲ್ಲುಗುಂಡುಗಳಿವೆ. ಇವು ಕುಮಾರರಾಮ ಮತ್ತು ಇತರರ ಶಿರಗಳೆಂದು ಹೇಳುತ್ತಾರೆ. ಇಲ್ಲಿ ವರ್ಷಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ (ಸುರೇಶ್ ೨೦೦೧). ಇಲ್ಲಿ ಬೈಚಪ್ಪ ಮತ್ತು ಕಾಟಪ್ಪ ಅವರುಗಳ ಹೆಸರಿನಲ್ಲೂ ದೇವಾಲಯಗಳಿವೆ. ತುಮಕೂರು ಜಿಲ್ಲೆಯ ಕೊರಟಗೆರೆ ತಾಲ್ಲೂಕಿನ ದೊಡ್ಡಪಾಲನಹಳ್ಳಿಯಲ್ಲಿ ಕುಮಾರರಾಮನ ಗುಡಿ ಇದೆ. ಇಲ್ಲಿಯೂ ಸಹ ಪ್ರತಿವರ್ಷ ಜಾತ್ರೆ ನಡೆಯುತ್ತದೆ (ಲಕ್ಷ್ಮಣ ತೆಲಗಾವಿ ೧೯೯೫: ೧೦೨). ಕುಮ್ಮಟದುರ್ಗದ ಸಮೀಪವಿರುವ ಮಲ್ಲಾಪುರ ಗ್ರಾಮದಲ್ಲಿ ಕುಮಾರರಾಮನ ದೇವಾಲಯವಿದ್ದು, ಕುಮಾರರಾಮ ಮತ್ತು ಹೋಲಿಕೆರಾಮರ ರುಂಡಗಳ ಮರದ ಪ್ರತಿಮೆಗಳಿವೆ. ಸ್ಥಳೀಯರು ಅದನ್ನು ರಾಮನ ಗುಡಿ ಎಂದು ಕರೆಯುತ್ತಾರೆ. ಇದೇ ರೀತಿ ಸಮೀಪದ ಇಂದರಗಿ ಗ್ರಾಮದಲ್ಲೂ ಮರದಿಂದ ಮಾಡಿದ ಆರು ರುಂಡಶಿಲ್ಪಗಳಿವೆ. ಇವು ಕುಮಾರರಾಮ, ಹೋಲಿಕೆರಾಮ, ಬೈಚಪ್ಪ, ಕಾಟಣ್ಣ, ಕಂಪಿಲ, ಸಂಗಮದೇವ ಎಂಬ ಹೆಸರುಗಳಿಂದ ಗುರುತಿಸಲ್ಪಡುತ್ತವೆ. ಹೀಗೆ ಕುಮಾರರಾಮನ ಆರಾಧನಾ ಮೂರ್ತಿಗಳ ಸ್ವರೂಪವನ್ನು ಮುಖ್ಯವಾಗಿ ಮೂರು ರೀತಿಯಲ್ಲಿ ಗುರುತಿಸಲಾಗಿದೆ. ಮೊದಲನೆಯದು ಗುಂಡುಕಲ್ಲಿನ ಆಕಾರದ ಮೂರ್ತಿಗಳು, ಇವು ಕರ್ನಾಟಕದಾದ್ಯಂತ ಅಲ್ಲಲ್ಲಿ ಕಂಡುಬರುತ್ತವೆ. ಅವುಗಳನ್ನು ಜಟಿಂಗಪ್ಪ, ಜಟಂಗಿವೀರ, ಜಟಂಗಿ ಈರ ಎನ್ನಲಾಗುವುದು (ಕುಮಾರ್ ೨೦೦೧: ೮). ಎರಡನೆಯದಾಗಿ ದೇವಾಲಯಗಳು, ಈ ಮೊದಲು ಹೇಳಿದ ಸ್ಥಳಗಳಲ್ಲದೆ, ಶಂಕರಿಕೊಪ್ಪ (ಸೊರಬ), ಬೇಡಕಣಿ (ಸಿದ್ದಾಪುರ), ಮೂಡೂರು, ಮುಲ್ಲಂದ, ಶಿರಕೋಡ (ಹಾನಗಲ್), ಮೂಡ್ಲೂರು (ಹಿರೇಕೆರೂರು) ಮುಂತಾದ ಸ್ಥಳಗಳಲ್ಲಿ ದೇವಾಲಯಗಳಿವೆ.
ಕೊನೆಯದಾಗಿ ವೀರಗಲ್ಲುಗಳು, ಹಿರೇಮಾಗೂರು ಎಂಬಲ್ಲಿರುವ ವೀರಗಲ್ಲನ್ನು ರಾಮ, ಕುಮಾರರಾಮ ಎಂದು ಸ್ಥಳೀಯರು ಪೂಜಿಸುತ್ತಾರೆ (ಅದೇ). ಇದನ್ನು ವಿಶೇಷವಾಗಿ ಗಂಗಾಮತಸ್ಥರು ಪೂಜಿಸುತ್ತಾರೆ. ಹೊಸಪೇಟೆ ತಾಲೂಕಿನ ರಾಮಸಾಗರ ವ್ಯಾಪ್ತಿಯ ತುಂಗಭದ್ರಾ ನದಿಗೆ ಹತ್ತಿರದಲ್ಲಿ ಸುಮಾರು ಮೂರು ಅಡಿ ಎತ್ತರದ ವೀರಗಲ್ಲೊಂದು ಕಂಡು ಬರುತ್ತದೆ. ಈ ವೀರಗಲ್ಲಿನ ಬಲಭಾಗದಲ್ಲಿ ಸುಮಾರು ಎರಡು ಮುಕ್ಕಾಲು ಅಡಿ ಎತ್ತರದ ಪುರುಷನ ಉಬ್ಬುಶಿಲ್ಪವಿದೆ. ಇದರ ಎಡಭಾಗಕ್ಕೆ ಸ್ವಲ್ಪ ಚಿಕ್ಕದಾದ ಸ್ತ್ರೀ ಉಬ್ಬುಶಿಲ್ಪವಿದೆ. ಪುರುಷ ಶಿಲ್ಪವು ಬಲಗೈಯಲ್ಲಿ ಬಾಣವನ್ನು, ಎಡಗೈಯಲ್ಲಿ ಬಿಲ್ಲನ್ನು ಹಿಡಿದಿದೆ. ನಡುವಿನಲ್ಲಿ ಕಠಾರಿಯುಂಟು. ತುರುಬಿನ ಕೇಶಾಲಂಕಾರವಿದೆ. ಗಡ್ಡ ಮತ್ತು ಮೀಸೆಗಳನ್ನು ಒಳಗೊಂಡಿದ್ದು, ನಡುವಿನ ಸುತ್ತ ದೋತಿಯನ್ನು ಬಿಗಿದು ಕಟ್ಟಲಾಗಿದೆ. ಸ್ತ್ರೀ ಶಿಲ್ಪವು ಸಹ ಬಲಗೈಯಲ್ಲಿ ಆಯುಧವನ್ನು ಹಾಗೂ ಎಡಗೈಯಲ್ಲಿ ಹೂವನ್ನು ಹಿಡಿದುಕೊಂಡಂತಿದೆ. ಆಕೆಯ ತುರುಬನ್ನು ಬಲಕ್ಕೆ ಕಟ್ಟಲಾಗಿದೆ. ಈ ಶಿಲ್ಪವಿರುವ ಪರಿಸರವನ್ನು ರಾಜಾಪುರ ಎಂದು ಸ್ಥಳೀಯರು ಗುರುತಿಸುತ್ತಾರೆ. ಈ ಶಿಲ್ಪವನ್ನು ರಾಮಸಾಗರದ ಗಂಗಾಮತಸ್ಥರು ಪೂಜಿಸುತ್ತಾರೆ. ಅವರು ಇದನ್ನು ರಾಮನಾಥ ದೇವರೆನ್ನುತ್ತಾರೆ. ಶಿಲ್ಪವು ಲಕ್ಷಣದ ದೃಷ್ಟಿಯಿಂದ ವಿಜಯನಗರೋತ್ತರ ಕಾಲಕ್ಕೆ ಸೇರುತ್ತದೆ. ಪ್ರಮಾಣಬದ್ಧವಲ್ಲದ ಈ ಶಿಲ್ಪ ಕಮಾನಿನ ಅಲಂಕರಣವನ್ನು ಹೊಂದಿದೆ. ಸ್ತ್ರೀ ಶಿಲ್ಪವನ್ನು ಕುಮಾರರಾಮನ ಹೆಂಡತಿಯೆಂದು ತಿಳಿಸುತ್ತಾರೆ.
ಈ ಮೇಲಿನ ವಿವರಗಳಿಂದ ವಿಜಯನಗರ ಕಾಲದಲ್ಲಿ ಕುಮಾರರಾಮನಿಗಾಗಿ ನಿರ್ಮಾಣಗೊಂಡ ಸ್ಮಾರಕಗಳು ಮತ್ತು ಅವುಗಳ ಹಿಂದಿದ್ದ ಭಕ್ತಿ ಗೌರವಗಳು ವ್ಯಕ್ತವಾಗುತ್ತವೆ. ಇದರ ಮುಂದಿನ ಹೆಜ್ಜೆಯಾಗಿ ಸಾಹಿತ್ಯ ಕೃತಿಗಳು ರಚನೆಗೊಂಡವು. ವಿಜಯನಗರ ಸ್ಥಾಪನೆಗೆ ಮುಂಚೆ ಬದುಕಿ ಬಾಳಿದ ಕುಮಾರರಾಮ ಅಥವಾ ರಾಮನಾಥನ ಆದರ್ಶ ಮತ್ತು ಸಾಹಸಗಳನ್ನು ನಮ್ಮ ಚರಿತ್ರೆಕಾರರು ಗಮನಿಸಲಿಲ್ಲ. ಆದರೂ ಅವನ ಹೆಸರನ್ನು ಹಚ್ಚಹಸಿರಾಗಿ ಉಳಿಸಿದ ಕೀರ್ತಿ ಕನ್ನಡದ ಕವಿಗಳಿಗೆ ಸಲ್ಲುತ್ತದೆ ಎಂದು ಅಭಿಪ್ರಾಯಪಡಲಾಗಿದೆ (ಲಕ್ಷ್ಮಣ್ ತೆಲಗಾವಿ ೧೯೮೭: ೧೫೫). ಆದರೆ ಇತ್ತೀಚಿನ ದಿನಗಳಲ್ಲಿ ಕುಮಾರರಾಮನನ್ನು ಕುರಿತಂತೆ ಶಾಸನಗಳು, ಶಿಲ್ಪಗಳು ಅಲ್ಲಲ್ಲಿ ಶೋಧಗೊಳ್ಳುತ್ತಿವೆ. ಇವು ಸಾಹಿತ್ಯ ಕೃತಿಗಳಲ್ಲಿನ ಕೆಲವು ಘಟನಾವಳಿಗಳನ್ನು ಸಮರ್ಥಿಸಿವೆ. ಹೀಗೆ ಹೆಚ್ಚು ಹೆಚ್ಚು ಆಧಾರಗಳು ದೊರಕುತ್ತಿರುವುದರ ಹಿನ್ನೆಲೆಯಲ್ಲಿ ಚರಿತ್ರೆಕಾರರು ಕುಮಾರರಾಮನನ್ನು ಕುರಿತು ಹೆಚ್ಚಿನ ಅಧ್ಯಯನಗಳಲ್ಲಿ ತೊಡಗಿದ್ದಾರೆ.
ದೆಹಲಿ ಸುಲ್ತಾನನೊಡನೆ ರಾಜಿಮಾಡಿಕೊಳ್ಳದೆ ತನ್ನ ಪ್ರಾಣವನ್ನೇ ಅರ್ಪಿಸಿದ ರಾಮನಾಥನು ತನ್ನ ಶೌರ್ಯ, ಪರಾಕ್ರಮ ಮತ್ತು ಆದರ್ಶಗುಣಗಳಿಂದಾಗಿ ಜನತೆಯ ಪಾಲಿಗೆ ದೈವಾಂಶ ಸಂಭೂತನಾಗಿ ಗೋಚರಿಸಿದ. ಇದು ಅವನ ಆರಾಧನೆಗೆ ದಾರಿ ಮಾಡಿಕೊಟ್ಟಿತು. ಹೀಗೆ ಜನಮನ್ನಣೆಯನ್ನು ಗಳಿಸಿದ ಈ ಜಾತಿವೀರನನ್ನು ಮೆಚ್ಚಿಕೊಂಡ ಕನ್ನಡದ ಕವಿಗಳಾದ ಪಾಂಚಾಳ ಗಂಗ, ನಂಜುಂಡ, ಮಹಾಲಿಂಗಸ್ವಾಮಿ ಮೊದಲಾದವರು ಸಾಹಿತ್ಯ ಕೃತಿಗಳನ್ನು ರಚಿಸಿದರು (ಅದೇ: ೧೫೬). ಇವೆಲ್ಲವೂ ಸಾಂಗತ್ಯರೂಪದಲ್ಲಿದ್ದು, ಸುಲಭವಾದ ಮತ್ತು ಹುರಿದುಂಬಿಸುವ ಶೈಲಿಯಲ್ಲಿ ಬರೆಯಲ್ಪಟ್ಟಿವೆ. ಪಾಂಚಾಳ ಗಂಗನು ಚೆನ್ನರಾಮನ ಸಾಂಗತ್ಯವನ್ನು ಬರೆದನು. ಇದನ್ನು ಹಳೆಯ ಕುಮಾರರಾಮನ ಸಾಂಗತ್ಯ ಎಂಬ ಹೆಸರಿನಿಂದ ಪ್ರಕಟಿಸಲಾಗಿದೆ (ಕಲಬುರ್ಗಿ ೨೦೦೮). ಅನಾಮಧೇಯನ ಹೊಸ ಕುಮಾರರಾಮನ ಕಾವ್ಯವನ್ನು ಕನ್ನಡ ವಿಶ್ವವಿದ್ಯಾಲಯ ಪ್ರಕಟಿಸಿದೆ (ಕಲಬುರ್ಗಿ ೨೦೦೧). ನಂಜುಂಡ ಕವಿ ರಚಿಸಿದ ‘ರಾಮನಾಥಚರಿತೆ’ಯ ಕಾಲ ಕ್ರಿ.ಶ. ೧೫೨೫ ಎನ್ನಲಾಗಿದೆ (ಲಕ್ಷ್ಮಣ್ ತೆಲಗಾವಿ ೧೯೯೭: ೧೫೬). ಹಂಪೆಯ ಚರಪತಿ ಮಹಾಲಿಂಗಸ್ವಾಮಿಯು ಬಾಲರಾಮನ ಸಾಂಗತ್ಯವನ್ನು, ಇನ್ನೊಬ್ಬ ಅನಾಮಧೇಯ ಕೊಮಾರರಾಮಯ್ಯನ ಚರಿತೆಯನ್ನು ಬರೆದಿದ್ದಾರೆ ಇವೆರಡೂ ಪ್ರಕಟವಾಗಿವೆ (ಕಲಬುರ್ಗಿ೨೦೦೭, ೨೦೦೧). ಹೀಗೆ ಕುಮಾರರಾಮನನ್ನು ಕುರಿತು ರಚನೆಗೊಂಡಿರುವ ಸಾಂಗತ್ಯಗಳಲ್ಲಿ ಕಥಾನಿರೂಪಣೆ ಮತ್ತು ವಿವರಣೆಗಳಲ್ಲಿ ಅಂತರಗಳಿವೆ (ವರದರಾಜರಾವ್ ೧೯೬೩: III-IV).
ಕುಮಾರರಾಮನ ಸಾಂಗತ್ಯದಲ್ಲಿ ನೂರಕ್ಕೆ ನೂರು ಚರಿತ್ರೆ ದೊರೆಯದಿದ್ದರೂ, ಕೆಲವು ಸಂಗತಿಗಳಾದರೂ ಸ್ಥೂಲವಾಗಿ ತಿಳಿದುಬರುತ್ತವೆ ಎಂದು ಅಭಿಪ್ರಾಯಪಡಲಾಗಿದೆ (ಅದೇ : XXIX). ಈ ಎಲ್ಲ ಸಾಂಗತ್ಯಗಳಲ್ಲಿ ಕುಮಾರರಾಮನನ್ನು ಬೇಡ ಕುಲದವನೆಂದು ಚಿತ್ರಿಸ ಲಾಗಿದೆ. ಚಿತ್ರದುರ್ಗದ ಪಾಳೆಯಗಾರರ ಪೂರ್ವಿಕರು ಕುಮಾರರಾಮನ ಕುಲಸ್ಥರಾಗಿದ್ದು, ಅಲ್ಲಿ ಸೇವೆ ಸಲ್ಲಿಸುತ್ತಿದ್ದರಂತೆ. ಹಾಗೂ ಗುಡಿಕೋಟೆ, ಹರಪನಹಳ್ಳಿ ಮತ್ತು ತರಿಕೆರೆ ಪಾಳೆಯಗಾರರು ಕುಮಾರರಾಮನ ವಂಶೀಯರು ಎನ್ನಲಾಗಿದೆ (ಅದೇ: ೧೦೩). ಈ ಸಾಂಗತ್ಯ ಗಳಲ್ಲಿ ರಾಮನಾಥ ಚರಿತೆಯು ವಿಜಯನಗರ ಕಾಲದಲ್ಲಿ ಬರೆದಿದ್ದು, ಇದು ಹೆಚ್ಚು ಚಾರಿತ್ರಿಕ ಅಂಶಗಳನ್ನು ಒಳಗೊಂಡಿದೆ. ವಿಜಯನಗರ ಮತ್ತು ಉತ್ತರ ಕಾಲದಲ್ಲಿ ಬೇಡ ಸೈನಿಕ ಪಡೆಯನ್ನು ಬೆಳೆಸಲು ಹಾಗೂ ಹುರಿದುಂಬಿಸಲು ಕುಮಾರರಾಮನನ್ನು ಕಥಾನಾಯಕನನ್ನಾಗಿ ಚಿತ್ರಿಸುವ ಪ್ರಯತ್ನ ನಡೆದಂತೆ ಕಂಡುಬರುತ್ತದೆ. ಏಕೆಂದರೆ ಈ ಮೊದಲೆ ತಿಳಿಸಿದಂತೆ ಸಾಂಗತ್ಯಗಳು ಹುರಿದುಂಬಿಸುವ ಶೈಲಿಯಲ್ಲಿ ಬರೆಯಲ್ಪಟ್ಟಿವೆ (ಲಕ್ಷ್ಣಣ್ ತೆಲಗಾವಿ ೧೯೯೫: ೯೬). ಈ ಸಾಹಿತ್ಯ ಕೃತಿಗಳ ರಚನೆಯ ಸಂದರ್ಭದಲ್ಲಿ ವಿಜಯನಗರವು ಬಹಮನಿ ರಾಜ್ಯಗಳೊಂದಿಗೆ ನಿರಂತರವಾಗಿ ಯುದ್ಧಗಳಲ್ಲಿ ತೊಡಗಿತ್ತು. ವಿಜಯನಗರ ಸೈನ್ಯದಲ್ಲಿ ಅಸಂಖ್ಯಾತ ಬೇಡ ಪಾಳೆಯಪಟ್ಟುಗಳು ಸೇರಿದ್ದವು. ಬಹುಶಃ ಅವರಲ್ಲಿ ಯುದ್ಧೋತ್ಸಾಹವನ್ನು ತುಂಬಲು, ಈ ಹಿಂದೆ ಮುಸ್ಲಿಮ್ ಸೈನ್ಯದೊಂದಿಗೆ ವೀರಾವೇಶದಿಂದ ಹೋರಾಡಿ ಪ್ರಾಣತ್ಯಾಗ ಮಾಡಿ, ದೈವಾಂಶ ಸಂಭೂತನೆನಿಸಿಕೊಂಡ ಕುಮಾರರಾಮನನ್ನು ಕುರಿತಂತೆ ಕಾವ್ಯ ರಚನೆಯನ್ನು ಮಾಡಿರಬಹುದು. ಇದು ಪುಣ್ಯಕಥೆ ಎನ್ನುವುದರ ಮೂಲಕ ಜನಸಾಮಾನ್ಯರಲ್ಲಿ ಹೆಚ್ಚು ಪ್ರಚಾರವಾಯಿತು. ಬಾಲಕುಮಾರರಾಮನ ಸಾಂಗತ್ಯದಲ್ಲಿ, ತಾಯಿ ಹರಿಯಲದೇವಿಯು ತನ್ನ ಮಗನ ಮುಖವನ್ನು ನೋಡಿ ಕುಲಕ್ಕೆಲ್ಲ ದೇವರಾಗೆಂದು ಪೂಜಿಸಿದಳು. ಕಂಪಿಲರಾಯನು, ರಾಮನೆಂಬ ಹೆಸರಿನಿಂದ ಬೇಡರ ಕುಲದಿಂದ ಪೂಜಿಸಿಕೊಳ್ಳೆಂದೂ, ಬೇಡರು ನಿನ್ನ ಜಾತ್ರೆ ನಡೆಸಲಿ ಎಂದೂ ನುಡಿದನು ಎಂದಿದೆ. ಇದರಿಂದಾಗಿ ಕುಮಾರರಾಮನು ಬೇಡ ಕುಲದವನೆಂದು ಹೇಳಲಾಗುತ್ತಿದೆ.
ಆದರೆ ಕುರುಬರು, ಬೇಡರು, ಬೆಸ್ತರು, ದೀವರು, ಉಪ್ಪಾರರು ಮೊದಲಾದ ಶ್ರಮಿಕ ಜನರ ನಡುವೆ ಕುಮಾರರಾಮನ ಆರಾಧನೆ ಇಂದಿಗೂ ಜೀವಂತವಾಗಿದೆ (ಹಿರೇಮಠ ೨೦೦೦: ೧೭). ಜಾತ್ರೆಗೆ ಬರುವ ಕುರುಬರು, ಬೇಡರು, ಬೆಸ್ತರು, ಉಪ್ಪಾರರು ಈಡಿಗರು ಮೊದಲಾದ ಶ್ರಮಿಕಜನ ಕುಲಗಳಿಗೆ ಇಲ್ಲಿರುವ ರಾಮಸ್ವಾಮಿಯೇ ಮನೆದೇವರು ಹಾಗೂ ಕುಲ ದೇವರಾಗಿದ್ದಾನೆ (ಅದೇ: ೨೦). ಕುಮ್ಮಟದ ಸಮೀಪದಲ್ಲಿರುವ ಬೂದಗುಂಪ ಗ್ರಾಮದ ಕೆಲವರು, ಕುಮ್ಮಟದ ರಾಮಸ್ವಾಮಿ ಕುರುಬರ ದೇವರಾಗಿದ್ದು, ಕುರುಬರೇ ಹೆಚ್ಚಾಗಿ ನಡೆದುಕೊಳ್ಳುತ್ತಾರೆ ಎಂದು ತಿಳಿಸುತ್ತಾರೆ. ಸಮೀಪದ ಇಂದರಗಿಯ ನಾಯಕರು, ರಾಮಸ್ವಾಮಿಯು, ನಾಯಕ ಕುಲದವನು ಎನ್ನುತ್ತಾರೆ (ಅದೇ : ೨೧). ಜಾತ್ರೆಯ ಸಂದರ್ಭದಲ್ಲಿ ದೇವರಿಗೆ ಮೇಕೆಯನ್ನು ಕಡಿಯುವವರು ಕುರುಬ ಜನಾಂಗದವರು. ಮಲೆನಾಡಿನ ದೀವರು (ಈಡಿಗರು) ಕುಮಾರರಾಮನನ್ನು ಆರಾಧಿಸುತ್ತಾರೆ. ಇವರು ಬೇಟೆ ಮತ್ತು ಇತರ ವೃತ್ತಿಗಳನ್ನು ಮಾಡುತ್ತಾರೆ. ಹೀಗೆ ಅನೇಕ ಜನಜಾತಿಗಳು ಕುಮಾರರಾಮನನ್ನು ನಂಬಿ ಆಚರಣೆಯಲ್ಲಿ ತೊಡಗಿವೆ. ಹೀಗಾಗಿ ಕೆಲವರು ಇವನ ಜಾತಿಯ ಬಗ್ಗೆ ಸಂದೇಹ ತಾಳಿದ್ದಾರೆ.
ಒಟ್ಟಿನಲ್ಲಿ ಕುಮಾರರಾಮನನ್ನು ಕುರಿತು ರಚನೆಗೊಂಡ ಪುರಾತತ್ವ ಸ್ಮಾರಕಗಳು ಮತ್ತು ಸಾಹಿತ್ಯ ಕೃತಿಗಳು ಮಧ್ಯಕಾಲೀನ ಕರ್ನಾಟಕದ ಯುದ್ಧ ರಾಜಕಾರಣದಲ್ಲಿ ಪ್ರಭಾವ ಬೀರಿವೆ. ಈ ನಿಟ್ಟಿನಲ್ಲಿ ಇನ್ನೂ ಹೆಚ್ಚಿನ ಅಧ್ಯಯನಗಳು ನಡೆಯಬೇಕಾಗಿದೆ.
ಕುಮ್ಮಟದುರ್ಗದ ಅರಸರು: ೫. ಕುಮ್ಮಟದುರ್ಗದ ಪ್ರಾಚ್ಯಾವಶೇಷಗಳು
ಕಲ್ಯಾಣಚಾಲುಕ್ಯರ ಕಾಲದಿಂದಲೂ ಶಾಸನಗಳಲ್ಲಿ ಕಾಣಿಸಿಕೊಳ್ಳುವ ಕುಮ್ಮಟದುರ್ಗ ಇಂದು ಭಗ್ನಾವಶೇಷಗಳ ತೊಟ್ಟಿಲಾಗಿ ಉಳಿದಿದೆ. ಎಂ.ಎಚ್. ರಾಮಶರ್ಮ ಎಂಬುವರು ಮೊಟ್ಟಮೊದಲ ಬಾರಿಗೆ ಕುಮ್ಮಟದುರ್ಗದಲ್ಲಿ ಕ್ಷೇತ್ರಕಾರ್ಯ ಕೈಗೊಂಡು, ಆ ಕುರಿತಂತೆ ಸಂಶೋಧನಾತ್ಮಕ ಲೇಖನಗಳನ್ನು ಪ್ರಕಟಿಸುವುದರ ಮೂಲಕ ಕುಮ್ಮಟದುರ್ಗವನ್ನು ಬೆಳಕಿಗೆ ತಂದು ಪರಿಚಯಿಸಿದರು. ಬಹು ಉಪಯುಕ್ತವಾದ ಈ ಲೇಖನಗಳು ಮುಂದಿನ ಸಂಶೋಧನೆ ಗಳಿಗೆ ಆಕರ ಸಾಮಗ್ರಿಗಳಾಗಿವೆ. ಜಿ.ವರದರಾಜರಾವ್ ಮತ್ತಿತರರು ಸಹ ಇಲ್ಲಿ ಕ್ಷೇತ್ರಕಾರ್ಯ ನಡೆಸಿ ಹೊಸ ಹೊಸ ಸಂಗತಿಗಳನ್ನು ಬೆಳಕಿಗೆ ತಂದಿದ್ದಾರೆ. ಇತ್ತೀಚೆಗೆ ರಾಜ್ಯ ಪುರಾತತ್ವ ಇಲಾಖೆಯ ಡಾ.ಸಿ.ಎಸ್.ಪಾಟೀಲರು ಕ್ರಮಬದ್ಧವಾದ ಕ್ಷೇತ್ರಕಾರ್ಯ ಕೈಗೊಂಡು, ಕುಮ್ಮಟ ದುರ್ಗದ ಪ್ರಾಚ್ಯಾವಶೇಷಗಳನ್ನು ಮತ್ತು ಅದರ ಚರಿತ್ರೆಗೆ ಸಂಬಂಧಿಸಿದ ಆಕರ ಮೂಲಗಳನ್ನು ಒಳಗೊಂಡ ಸಮಗ್ರ ಲೇಖನಗಳನ್ನು ಪ್ರಕಟಿಸಿದ್ದಾರೆ (Patil 1991: 179-198; 199-216). ಡಾ. ಕಲಬುರ್ಗಿಯವರು ಅಪ್ರಕಟಿತ ರೂಪದಲ್ಲಿ ಉಳಿದಿದ್ದ ಕುಮಾರರಾಮನನ್ನು ಕುರಿತ ನಾಲ್ಕು ಸಾಂಗತ್ಯ ಕಾವ್ಯಗಳನ್ನು ಇತ್ತೀಚೆಗೆ ಪ್ರಕಟಿಸಿದ್ದಾರೆ. ಈ ಲೇಖನ, ಕಾವ್ಯಗಳು ಕುಮ್ಮಟ ದುರ್ಗದ ಚರಿತ್ರೆಯ ಸಂಶೋಧಕರಿಗೆ ಮಾರ್ಗದರ್ಶನ ನೀಡುತ್ತವೆ.
ಕಂಪಿಲದೇವನು ಕುಮ್ಮಟದುರ್ಗ ಮತ್ತು ಹೊಸಮಲೆದುರ್ಗಗಳೆರಡನ್ನು ರಾಜಧಾನಿ ಗಳನ್ನಾಗಿ ಮಾಡಿಕೊಂಡಿದ್ದನು. ಕುಮ್ಮಟದುರ್ಗವನ್ನು ಮುಖ್ಯವಾಗಿ ಯುದ್ಧಗಳಿಗಾಗಿ ಬಳಸಿಕೊಳ್ಳುತಿದ್ದನೆಂದು ಕಂಡುಬರುತ್ತದೆ. ಏಕೆಂದರೆ ಕುಮ್ಮಟದುರ್ಗ ಪರ್ವತಮಯವಾದ ಪರಿಸರದಿಂದ ಕೂಡಿದ್ದು, ಶತ್ರುಗಳ ಚಲನೆಗೆ ಅಡ್ಡಿಆತಂಕಗಳನ್ನು ಉಂಟುಮಾಡುತ್ತಿತ್ತು. ಇದರಿಂದಲೇ ನಾಲ್ಕುಬಾರಿ ದೆಹಲಿ ಸೈನ್ಯದ ದಾಳಿಗಳನ್ನು ಎದುರಿಸಲು ಸಾಧ್ಯವಾಯಿತು. ಬೇರೆಲ್ಲಾ ಯುದ್ಧತಂತ್ರಗಳಿಗೆ ಹೇಳಿಮಾಡಿಸಿದ ನೆಲೆಯಾಗಿದೆ.
ಸಮುದ್ರಮಟ್ಟದಿಂದ ಸುಮಾರು ೬೯೬ ಮೀ. ಎತ್ತರವಿರುವ ಕುಮಾರರಾಮನ ಗುಡ್ಡ ಅಥವಾ ರಾಮಸ್ವಾಮಿಗುಡ್ಡ ಕುಮ್ಮಟದುರ್ಗದ ಹೃದಯಭಾಗ. ಈ ಗುಡ್ಡದ ಅತ್ಯಂತ ಪ್ರಾಚೀನ ಅವಶೇಷವೆಂದರೆ, ರಾಮದೇವಾಲಯದಿಂದ ನೀರಿನ ಕೊಳದೆಡೆಗೆ ಸಾಗುವ ಮಾರ್ಗದ ಕೆಲವು ಮೀಟರ್‌ಗಳ ಅಂತರದಲ್ಲಿ ಬಲಭಾಗಕ್ಕೆ ಸಮತಟ್ಟಾದ ಹಾಗೂ ವಿಶಾಲವಾದ ಬಂಡೆಯಿದೆ. ಇದರ ಮೇಲೆ, ಪೂರ್ವಾಭಿಮುಖವಾಗಿದ್ದ ಸಣ್ಣ ಕೊಠಡಿಯೊಂದರ ಗೋಡೆಯ ತಳಭಾಗದ ಅವಶೇಷ ಕಂಡುಬರುತ್ತದೆ. ಇದರ ಪೂರ್ವಕ್ಕೆ ಸುಮಾರು ೫ ಮೀ. ಅಂತರದಲ್ಲಿ, ಹಾಸುಬಂಡೆಯ ಮೇಲೆ ಕೊರೆದಿರುವ ಎರಡು ತೆರನಾದ ರೇಖಾಚಿತ್ರಗಳಿವೆ. ಇವು ತಾಂತ್ರಿಕ ಆರಾಧನೆಯ ಕುರುಹುಗಳಿರಬೇಕು. ಇವುಗಳ ಕಾಲಮಾನದ ಬಗ್ಗೆ ಸ್ಪಷ್ಟವಿಲ್ಲ. ನಂತರದ ಪ್ರಾಚೀನ ರಚನೆ ಹಾಳುಬಿದ್ದ ಜೈನಬಸದಿ. ಇದು ಕಲ್ಯಾಣ ಚಾಲುಕ್ಯರ ಕಾಲದ ರಚನೆ. ಕುಮಾರರಾಮನು ಇಲ್ಲಿದ್ದ ಜೈನರನ್ನು ಓಡಿಸಿ, ಈ ಸ್ಥಳವನ್ನು ವಶಮಾಡಿಕೊಂಡು ಕೋಟೆ ಕಟ್ಟಿಸಿದನೆಂದು ಹೇಳಲಾಗುತ್ತದೆ. ಇಲ್ಲಿ ಜೈನರಿಗೆ ಸಂಬಂಧಿಸಿದ ಕೆಲವು ವೀರಗಲ್ಲುಗಳನ್ನು ಕಾಣಬಹುದು. ಬಹುಶಃ ಇವು, ಇಲ್ಲಿ ನೆಲೆಸಿದ್ದ ಜೈನರಿಗೂ ಮತ್ತು ಮುಮ್ಮಡಿ ಸಿಂಗೆಯನಾಯಕನಿಗೂ ನಡೆದ ಘರ್ಷಣೆಯಲ್ಲಿ ಸಾವನ್ನಪ್ಪಿದ ಜೈನರ ವೀರಗಲ್ಲುಗಳಾಗಿರಬಹುದು. ಲಂಡನ್ನಿನ ವಿಕ್ಟೋರಿಯಾ ಆಂಡ್ ಆಲ್ಬರ್ಟ್ ಮ್ಯೂಸಿಯಂನಲ್ಲಿರುವ ಪಾರ್ಶ್ವನಾಥ ಶಿಲ್ಪದ ಪೀಠದಲ್ಲಿರುವ ಕನ್ನಡ ಶಾಸನವು, ಮುಮುಡಿ ಸಿಂಗನು ಎರಂಬರೆಗೆಯ (ಯಲಬುರ್ಗಾ) ಜೈನಧರ್ಮವನ್ನು ಕೆಡಿಸಿದನೆಂದಿದೆ (ಪಾಟೀಲ ೧೯೯೮: ೯೪). ಅಂದರೆ ಮುಮ್ಮಡಿ ಸಿಂಗನು ಜೈನಧರ್ಮದ ವಿರೋಧಿಯಾಗಿದ್ದನೆಂದು ತಿಳಿದುಬರುತ್ತದೆ. ಅಹಿಂಸೆಯನ್ನು ಬೋಧಿಸುವ ಜೈನಧರ್ಮವು, ಯುದ್ಧ ಮತ್ತು ಆಕ್ರಮಣದಲ್ಲಿ ತೊಡಗಿದ್ದ ಮುಮ್ಮಡಿ ಸಿಂಗೆಯನಾಯಕನಿಗೆ ಹಿಡಿಸಿಲ್ಲದಿರಬಹುದು. ಜೊತೆಗೆ ಇವನು ಶೈವಪರಂಪರೆಯಲ್ಲಿ ನಂಬಿಕೆಯುಳ್ಳವನಾಗಿದ್ದನು. ಇವನ ಹೆಸರಿನಲ್ಲಿ ಮಗ ಕಂಪಿಲದೇವನು ಹಂಪಿಯಲ್ಲಿ ತ್ರಿಕೂಟ ದೇವಾಲಯವನ್ನು ಕಟ್ಟಿಸಿರುವುದು ಗಮನಾರ್ಹ.
ರಾಮಸ್ವಾಮಿ ಗುಡ್ಡದಲ್ಲಿ ಸುಸ್ಥಿತಿಯಲ್ಲಿರುವ ದೇವಾಲಯವೆಂದರೆ ರಾಮಸ್ವಾಮಿ ದೇವಾಲಯ. ಪಶ್ಚಿಮಾಭಿಮುಖವಾಗಿರುವ ಇದು ಗರ್ಭಗೃಹ ಮತ್ತು ಸಭಾಮಂಟಪವನ್ನು ಹೊಂದಿದೆ. ಸಭಾಮಂಟಪಕ್ಕೆ ಮೂರು ದ್ವಾರಗಳಿವೆ. ಗರ್ಭಗೃಹದಲ್ಲಿ ಗುಂಡುಕಲ್ಲೊಂದು ಇದ್ದು. ಅದನ್ನು ರಾಮಸ್ವಾಮಿ ಎಂದು ಪೂಜಿಸುತ್ತಾರೆ. ಸಭಾಮಂಟಪದಲ್ಲಿ ನಾಲ್ಕು ಕಂಬಗಳಿದ್ದು, ಅವುಗಳ ನಾಲ್ಕೂ ಮುಖದಲ್ಲಿ ಆನೆ ಸವಾರ, ಕುದುರೆ ಸವಾರ, ನೃತ್ಯಗಾತಿ, ಬೇಟೆಗಾರ, ಶಂಖ, ಚಕ್ರ, ನಾಮ, ಚಂದ್ರ, ಮೀನು ಮುಂತಾದ ಉಬ್ಬುರಚನೆಗಳಿವೆ. ದೇವಾಲಯದ ನಿರ್ಮಾಣ ಕಾಲವನ್ನು ಕ್ರಿ.ಶ. ೧೫-೧೬ನೆಯ ಶತಮಾನಕ್ಕೆ ನಿರ್ದೇಶಿಸಲಾಗಿದೆ (Patil 199: 210). ಈ ದೇವಾಲಯವನ್ನು ಸಹ ಕುಮಾರರಾಮನ ಹೆಸರಿನಲ್ಲಿ ನಿರ್ಮಿಸಿ ರಬಹುದು. ಮಾದಿಗ ಹಂಪಯ್ಯನ ಗುಡ್ಡದ ಈಶಾನ್ಯ ದಿಕ್ಕಿಗೆ ಕೆಳಭಾಗದಲ್ಲಿರುವ ಈಶ್ವರ ದೇವಾಲಯ, ಮೂಲತಃ ಮಲ್ಲಿಕಾರ್ಜುನ ದೇವಾಲಯವಾಗಿದೆ. ಇಲ್ಲಿ ಇನ್ನಿತರ ಹಾಳುಬಿದ್ದ ದೇವಾಲಯಗಳಿವೆ. ಅವುಗಳೆಂದರೆ ವಕ್ರಾಣಿಕೆರೆಯ, ದಕ್ಷಿಣಕ್ಕಿರುವ ಹಾಳುಬಿದ್ದ ದೇವಾಲಯ, ಬೊಲ್ಲನಕೆರೆಯ ವಾಯವ್ಯಕ್ಕಿರುವ ಹಾಳುಬಿದ್ದ ದೇವಾಲಯ, ಚಿಂತಾಲಕಲ್ ಸಮೀಪದಲ್ಲಿರುವ ಬೈಚಪ್ಪ ದೇವಾಲಯ, ಆನೆಪಾಗದ ಹತ್ತಿರವಿರುವ ಕಾಟಪ್ಪನಗುಡಿ, ರಾಮದೊಣೆ ಕೊಳದ ಹತ್ತಿರವಿರುವ ಆಂಜನೇಯ ದೇವಾಲಯ ಮತ್ತು ರಾಮಸ್ವಾಮಿಗುಡ್ಡದ ದಕ್ಷಿಣಕ್ಕೆ ಹೊರಕೋಟೆಯ ಹೊರಭಾಗದಲ್ಲಿರುವ ದೇವಾಲಯಗಳು.
ಕುಮ್ಮಟದುರ್ಗದಲ್ಲಿ ಅನೇಕ ದೇವಾಲಯಗಳು ಹಾಳಾಗಿರುವ ಹಿನ್ನೆಲೆಯಲ್ಲಿ ಬಿಡಿಶಿಲ್ಪ ಗಳು ಹೆಚ್ಚಾಗಿ ಕಂಡುಬರುತ್ತಿಲ್ಲ. ಆದರೂ ಕೆಲವು ಬಿಡಿಶಿಲ್ಪಗಳು ಅಲ್ಲಲ್ಲಿ ಕಂಡುಬರುತ್ತವೆ. ಅವುಗಳಲ್ಲಿ ಅತ್ಯಂತ ಮುಂಚಿನದು ದೇವಿಶಿಲ್ಪ. ಸ್ಥಳೀಯರು ಯಲ್ಲಮ್ಮ ಎಂದು ಕರೆಯುತ್ತಾರೆ. ಇದರ ಕಾಲ ಕ್ರಿ.ಸು. ೧೧-೧೨ನೆಯ ಶತಮಾನವಿರಬಹುದು. ಇದು ರಾಮಸ್ವಾಮಿ ಗುಡ್ಡಕ್ಕೆ ವಾಯವ್ಯ ದಲ್ಲಿರುವ ಬೇವಿನಮರದ ಕೆಳಗಿದೆ. ಇದೆ ಪರಿಸರದಲ್ಲಿ ಸೂರ್ಯ ಮತ್ತು ಲಿಂಗಶಿಲ್ಪಗಳನ್ನು ಕಾಣಬಹುದು. ಈ ಗುಡ್ಡದ ದಕ್ಷಿಣದ ಕಣಿವೆಯಲ್ಲಿರುವ ಭೈರವ ಹಾಗೂ ಇತ್ತೀಚೆಗೆ ಕುಮ್ಮಟದುರ್ಗದ ಸಮೀಪ ದೊರೆತ ಕಾಳಿ ವಿಗ್ರಹ ಮುಖ್ಯವಾಗಿದ್ದು, ಕ್ರಿ.ಶ. ೧೩-೧೪ ನೆಯ ಶತಮಾನಕ್ಕೆ ಸೇರುತ್ತವೆ. ಇಲ್ಲಿ ದೊರೆತಿರುವ ವೀರಗಲ್ಲುಗಳ ಸಂಖ್ಯೆ ೧೮. ಇಷ್ಟೊಂದು ಸಂಖ್ಯೆಯ ವೀರಗಲ್ಲು ಗಳನ್ನು ಗಮನಿಸಿದಾಗ ಇಲ್ಲಿ ನಡೆದಿರಬಹುದಾದ ಯುದ್ಧದ ಚಿತ್ರವನ್ನು ಕಲ್ಪಿಸಿಕೊಳ್ಳಬಹುದು. ಇವುಗಳಲ್ಲಿ ಕೆಲವು ಶಾಸನವನ್ನು ಹೊಂದಿದ್ದು, ಕುಮ್ಮಟದ ಅರಸರ ಚರಿತ್ರೆ ರಚನೆಗೆ ಪೂರಕ ಮಾಹಿತಿಗಳನ್ನು ನೀಡುತ್ತವೆ.
ಕುಮ್ಮಟದುರ್ಗದ ಕೋಟೆಯು, ನೆಲ ಮತ್ತು ಗುಡ್ಡಗಳನ್ನು ಹಾಯ್ದು ಪ್ರಾಕೃತಿಕವಾದ ಬಂಡೆಗಲ್ಲುಗಳನ್ನು ಒಳಗೊಂಡು ನಿರ್ಮಾಣವಾಗಿದೆ. ಕೋಟೆಯ ಹಲವು ಸಾಲುಗಳು ಕುಮಾರರಾಮನಗುಡ್ಡ ಮತ್ತು ಮಾದಿಗ ಹಂಪಯ್ಯನ ಗುಡ್ಡಗಳನ್ನು ಸುತ್ತುವರೆದಿವೆ. ಈ ಪರಿಸರದಲ್ಲಿರುವ ಇತರ ಗುಡ್ಡಗಳೆಂದರೆ ಗುಲಗಂಜಿಗುಡ್ಡ, ಕಾಟಪ್ಪನ ಗುಡ್ಡ, ಬೊಲ್ಲನ ಗುಡ್ಡ ಮತ್ತು ಹನುಮಂತದೇವರ ಗುಡ್ಡ. ಕುಮಾರರಾಮನ ಗುಡ್ಡದ ನೆತ್ತಿಯಲ್ಲಿ ಆಯತಾಕಾರದ ಕೋಟೆಯಿದ್ದು, ಇದನ್ನು ನಂತರದ ಕಾಲದಲ್ಲಿ ನಿರ್ಮಿಸಲಾಗಿದೆ. ರಕ್ಷಣಾ ವ್ಯವಸ್ಥೆಯಲ್ಲಿ ಬರುವ ಮತ್ತೊಂದು ಆಯತಾಕಾರದ ಕಟ್ಟಡವೊಂದು ಅರಮನೆ ಅಧಿಷ್ಠಾನದ ಬಳಿ ಇದೆ. ಕಲ್ಲು, ಮಣ್ಣು ಮತ್ತು ಗಾರೆಯಿಂದ ನಿರ್ಮಿತವಾದ ಈ ಕಟ್ಟಡ ಯಾವುದೇ ಬಾಗಿಲನ್ನು ಹೊಂದಿಲ್ಲ. ಇದರ ಹೊರಭಾಗವನ್ನು ಗಾರೆಯಿಂದ ಮುಚ್ಚಲಾಗಿದೆ. ಈ ಕಟ್ಟಡದ ರಚನೆಯಲ್ಲಿ ದೇವಾಲಯದ ಅವಶೇಷಗಳನ್ನು ಬಳಸಲಾಗಿದೆ. ಇದು ಸಹ ನಂತರದ ಕಾಲದ ರಚನೆ.
ಇಲ್ಲಿ ಅರಮನೆಯ ಎರಡು ಅಧಿಷ್ಠಾನಗಳಿದ್ದು, ರಚನೆಯಲ್ಲಿ ವಿಜಯನಗರ ಕಾಲದ ಅರಮನೆಯ ಅಧಿಷ್ಠಾನಗಳನ್ನು ಹೋಲುತ್ತವೆ. ರಾಮಸ್ವಾಮಿ ದೇವಾಲಯದ ನೈರುತ್ಯಕ್ಕಿರುವ ಆನೆಪಾಗ ಅಥವಾ ಆನೆಲಾಯವು ದೊಡ್ಡದಾದ ಆಯತಾಕಾರದ ರಚನೆ. ದೊಡ್ಡಕಲ್ಲುಗಳಿಂದ ನೀಳವಾದ ಗೋಡೆಯನ್ನು ರಚಿಸಲಾಗಿದೆ. ಪಶ್ಚಿಮಕ್ಕೆ ಬಾಗಿಲು ಹೊಂದಿರುವ ಇದು ಚಾವಣಿ ಯನ್ನಾಗಲಿ ಅಥವಾ ವಿಂಗಡಣೆಯ ಗೋಡೆಗಳನ್ನಾಗಲಿ ಹೊಂದಿಲ್ಲ. ಮಾದಿಗನ ಹಂಪಯ್ಯನ ಗುಡ್ಡದಲ್ಲಿ ಬುರುಜೊಂದನ್ನು ನಿರ್ಮಿಸಲಾಗಿದೆ. ಕುಮ್ಮಟದುರ್ಗದ ರಕ್ಷಣಾ ವ್ಯವಸ್ಥೆಯಲ್ಲಿ ಕುದುರೆಕಲ್ಲುಗಳ ಪಾತ್ರ ಮುಖ್ಯವಾಗಿದೆ. ಎರಡು ಗುಡ್ಡಗಳ ನಡುವಿನ ಸಮತಟ್ಟಾದ ಪ್ರದೇಶದಲ್ಲಿ ದೊಡ್ಡ ದೊಡ್ಡ ಕಲ್ಲುಗಳನ್ನು ಗೂಟಗಳಂತೆ ಅನೇಕ ಸಾಲುಗಳಲ್ಲಿ ನೆಡಲಾಗಿದೆ. ಇದು ಶತ್ರುಗಳ ಚಲನೆಗೆ ತಡೆಯುಂಟುಮಾಡುತ್ತಿತ್ತು. ಈ ಸಂದರ್ಭವನ್ನು ಬಳಸಿಕೊಂಡು ಆಕ್ರಮಣಮಾಡಲಾಗುತ್ತಿತ್ತು. ಈ ರಕ್ಷಣಾ ವ್ಯವಸ್ಥೆಯು ಕುಮ್ಮಟದ ಅರಸರ ಅಮೂಲ್ಯ ಕೊಡುಗೆಯಾಗಿದೆ. ಇಂತಹ ಕಲ್ಲುಗಳನ್ನು ಸ್ಥಳೀಯರು ಕುದುರೆಕಲ್ಲುಗಳೆಂದು ಕರೆಯುತ್ತಾರೆ. ಏಕೆಂದರೆ ಇದು ಮುಖ್ಯವಾಗಿ ಕುದುರೆಗಳ ಚಲನೆಯನ್ನು ನಿಯಂತ್ರಿಸುತ್ತಿದ್ದಂತೆ ಕಂಡುಬರುತ್ತದೆ. ಅದರಿಂದಾಗಿ ಇವುಗಳನ್ನು ಕುದುರೆಕಲ್ಲುಗಳೆಂದು ಕರೆದಿರಬಹುದು. ಕುಮ್ಮಟ ದುರ್ಗದ ನೈರುತ್ಯ ಮತ್ತು ದಕ್ಷಿಣಭಾಗಗಳಲ್ಲಿ ಕುದುರೆಕಲ್ಲುಗಳ ಸಮೂಹ ರಚನೆಯನ್ನು ಕಾಣಬಹುದು.
ಕೊನೆಯದಾಗಿ ಕುಮ್ಮಟದುರ್ಗಕ್ಕಿದ್ದ ನೀರಿನ ಆಸರೆಗಳೆಂದರೆ ಬೊಲ್ಲನಕೆರೆ, ವಕ್ರಾಣಿಕೆರೆ, ಮಾದಿಗಹಂಪಯ್ಯನ ಗುಡ್ಡದ ಮೇಲಿನ ಸಣ್ಣ ಕೆರೆ ಮತ್ತು ಕುಮಾರರಾಮನ ಗುಡ್ಡದಲ್ಲಿರುವ ಪ್ರಕೃತಿ ನಿರ್ಮಿತ ಆರು ಕೊಳಗಳನ್ನು ಹೆಸರಿಸಬಹುದು. ಇವು ಮಳೆನೀರಿನಿಂದ ಮಾತ್ರ ತುಂಬಬೇಕು. ಇಂದಿಗೂ ರಾಮನ ದೋಣಿ ಎನ್ನುವ ಕೊಳದ ನೀರನ್ನು ಜಾತ್ರೆ ವೇಳೆ ಕುಡಿಯಲು ಬಳಸಲಾಗುತ್ತದೆ. ರಾಮನಗುಡ್ಡದ ಪಶ್ಚಿಮಕ್ಕೆ ಕೋಟೆ ಹೊರಭಾಗದಲ್ಲಿ ಕಿರುಮೆಟ್ಟಿಲಿರುವ ಹಾಲುಬಾವಿಯು, ಹಿಂದೆ ಕುಮ್ಮಟದ ಜನರ ನೀರಿನ ಅಗತ್ಯವನ್ನು ಪೂರೈಸುತ್ತಿತ್ತೆಂದು ಅಭಿಪ್ರಾಯವಿದೆ. ಆದರೂ ಕುಮ್ಮಟದುರ್ಗದ ಅವನತಿಗೆ ನೀರಿನ ಅಭಾವವೂ ಒಂದು ಪ್ರಮುಖ ಕಾರಣವೆಂದು ಹೇಳಬಹುದು. ಹೀಗೆ ಕುಮ್ಮಟದುರ್ಗ ತನ್ನ ಗರ್ಭದಲ್ಲಿ ಅಸಂಖ್ಯಾತ ಚಾರಿತ್ರಿಕ ಕುರುಹುಗಳನ್ನು ತುಂಬಿಕೊಂಡಿದೆ. ಇಷ್ಟೊಂದು ಅವಶೇಷಗಳು ಕಂಪಿಲರಾಯನ ಮತ್ತೊಂದು ರಾಜಧಾನಿ ಹೊಸಮಲೆದುರ್ಗವೆಂದು ಗುರುತಿಸಿರುವ ರಾಮಘಡದಲ್ಲಿ ಕಂಡುಬರುವುದಿಲ್ಲ. ಇದರಿಂದಾಗಿ ಕುಮ್ಮಟದುರ್ಗ ಮುಖ್ಯ ರಾಜಧಾನಿಯಾಗಿತ್ತೆಂದು ಸ್ಪಷ್ಟವಾಗುತ್ತದೆ. ಆದ್ದರಿಂದ ಇದನ್ನು ಆಳಿದ ಮುಮ್ಮಡಿ ಸಿಂಗೆಯ ನಾಯಕ ಮತ್ತು ಕಂಪಿಲದೇವನನ್ನು ಪ್ರಸ್ತುತ ಅಧ್ಯಯನದಲ್ಲಿ ಕುಮ್ಮಟದ ಅರಸರೆಂದು ಕರೆಯಲಾಗಿದೆ.
ರಾಜಧಾನಿ ಪಟ್ಟಣಗಳು
ಮುಮ್ಮಡಿ ಸಿಂಗೆಯನಾಯಕ ಮತ್ತು ಕಂಪಿಲದೇವನ ರಾಜಧಾನಿಗಳನ್ನು ಹಿಂದಿನ ಅಧ್ಯಾಯಗಳಲ್ಲಿ ಸಾಂದರ್ಭಿಕವಾಗಿ ಹೇಳಲಾಗಿದೆ. ಈ ಕುರಿತಂತೆ ಡಾ.ಸಿ.ಎಸ್. ಪಾಟೀಲರು ತಮ್ಮ ಲೇಖನದಲ್ಲಿ ವಿವರವಾಗಿ ಚರ್ಚಿಸಿದ್ದಾರೆ (Patil 1991: 192-195). ಹನೆಯ, ದೊರವದಿ, ಹೊಸಮಲೆದುರ್ಗ ಮತ್ತು ಕುಮ್ಮಟ ರಾಜಧಾನಿಗಳಾಗಿದ್ದವೆಂದು ಸಾಹಿತ್ಯ ಮತ್ತು ಶಾಸನಾಧಾರಗಳಿಂದ ತಿಳಿದುಬರುವುದು. ಮೊದಲನೆಯದಾಗಿ, ಮೊಳಕಾಲ್ಮೂರು ತಾಲ್ಲೂಕಿನ ಬ್ರಹ್ಮಗಿರಿ ಹತ್ತಿರ ಹಾಳು ಬಿದ್ದಿರುವ ಹನೆಯ ಗ್ರಾಮ. ಇದನ್ನು ಪ್ರಾಚೀನ ಹನೆಯ ಪಟ್ಟಣ ವೆಂದು ಗುರುತಿಸಲಾಗಿದೆ. ಹನೆಯವು ೧೩ನೆಯ ಶತಮಾನದಲ್ಲಿ ಪ್ರಮುಖ ಕೋಟೆಯಾಗಿತ್ತು. ಹೊಯ್ಸಳರ ಎರಡನೆಯ ಬಲ್ಲಾಳ ಕ್ರಿ.ಶ. ೧೨೧೫ರಲ್ಲಿ ಇದನ್ನು ವಶಪಡಿಸಿಕೊಂಡು ವಿಜಯಗಿರಿ ಎಂಬ ಹೆಸರಿನಲ್ಲಿ ಪಟ್ಟಣವನ್ನು ನಿರ್ಮಿಸಿದನೆಂದು ಶಾಸನವೊಂದು ತಿಳಿಸುತ್ತದೆ (EC XI: Molakalmur 12). ಚೋಳ ಬಮ್ಮದೇವನ ಮಂತ್ರಿ ಬೈಚ ಎಂಬುವನು ಇದನ್ನು ನಿರ್ಮಿಸಿದನೆಂದು ಮತ್ತೊಂದು ಶಾಸನ ತಿಳಿಸುವುದು (EC XI : Molakalmur 30). ಹನೆಯವು ಚೋಳ ಇರುಂಗೋಳನ ಮಗನಾದ ತ್ರಿಪುರಾಂತದೇವನ ರಾಜಧಾನಿಯಾಗಿತ್ತು (EC XI : Sira 34).
ಗಂಗನ ಚೆನ್ನರಾಮನ ಸಾಂಗತ್ಯದಿಂದ, ದೇವಗಿರಿಯಿಂದ ಬಂದ ಮುಮ್ಮಡಿ ಸಿಂಗೆಯ ನಾಯಕನು ಹನೆಯದೆರೆಯಲ್ಲಿ ನೆಲಸಿದನೆಂದು, ನಂತರ ರಾಯದುರ್ಗದ ಮಲ್ಲನನ್ನು ಭೇಟಿ ಮಾಡಿ ದಳವಾಯಿ ಆದನೆಂದು ತಿಳಿದುಬರುವುದು. ಕುಮಾರರಾಮನಿಗೆ ಜಟಿಂಗರಾಮೇಶ್ವರನ ಹೆಸರಿಟ್ಟಿರುವುದು ಹಾಗೂ ಹನೆಯವು ರಾಯದುರ್ಗಕ್ಕೆ ಸಮೀಪವಾಗಿರುವುದರಿಂದ ಮೇಲಿನ ಸಾಂಗತ್ಯದ ಹೇಳಿಕೆಯನ್ನಾಧರಿಸಿ ಹನೆಯವು ಮುಮ್ಮಡಿ ಸಿಂಗನ ಮೊದಲ ರಾಜಧಾನಿ ಯಾಗಿತ್ತೆಂದು ತಿಳಿಯಲಾಗಿದೆ (Patil 1991: 192-195). ವಿಜಯನಗರ ಕಾಲದಲ್ಲಿ ಇದು ಪ್ರಾಂತೀಯ ವಿಭಾಗವಾಗಿದ್ದು, ಹನೆಯನಾಡು ಎಂದು ಕರೆಯಲಾಗಿದೆ (EC XI : Molakalmur 31 & 32). ಹೀಗೆ ಹನೆಯವು ತನ್ನದೇ ಆದ ಚರಿತ್ರೆಯನ್ನು ಹೊಂದಿದ್ದು, ಅಲ್ಲಿ ಸುಮಾರು ೧೩ನೆಯ ಶತಮಾನಕ್ಕೆ ಸೇರುವ ದೇವಾಲಯ ಮತ್ತು ಕೋಟೆಯ ಅವಶೇಷಗಳು ಕಂಡುಬರುತ್ತವೆ.
ಎರಡನೆಯದಾಗಿ, ಸೊಂಡೂರು ತಾಲ್ಲೂಕಿನ ಇಂದಿನ ದರೋಜಿ. ಇದನ್ನು ದೊರವದಿ ಎಂದು ಗುರುತಿಸಲಾಗಿದೆ (ಹು. ಶ್ರೀನಿವಾಸಜೋಯಿಸ ೧೯೪೩: ೩೭-೪೦). ಕ್ರಿ.ಶ. ೧೧೯೯ರಲ್ಲಿ ಹೊಯ್ಸಳರ ಎರಡನೆಯ ಬಲ್ಲಾಳನು ದೊರವದಿಯನ್ನು ವಶಪಡಿಸಿಕೊಂಡ ಬಗ್ಗೆ ಉಲ್ಲೇಖವಿದೆ (EC V : Channarayapattana 179). ಇದು ಕುರುಗೋಡು ನಾಡಿನಲ್ಲಿತ್ತು (EC VII : Channagiri 24). ಈ ಶಾಸನಗಳು, ದೊರವದಿಯು ಕ್ರಿ.ಶ. ೧೨ನೆಯ ಶತಮಾನದಲ್ಲೆ ಪ್ರಾಮುಖ್ಯತೆ ಪಡೆದ ಸ್ಥಳವಾಗಿತ್ತೆಂಬುದನ್ನು ಸೂಚಿಸುತ್ತವೆ. ಮುಮ್ಮಡಿ ಸಿಂಗೆಯನಾಯಕನ ವಿರುದ್ಧ ದೇವಗಿರಿ ಸೇವುಣರು ದೊರವದಿಯ ಮೇಲೆ ದಂಡೆತ್ತಿ ಬರುತ್ತಾರೆ (ಅದೇ). ನಂತರ ಹೊಯ್ಸಳರು ಕಂಪಿಲದೇವನ ವಿರುದ್ಧ ದೊರವದಿಯ ಮೇಲೆ ದಾಳಿ ಮಾಡುತ್ತಾರೆ (EC VII: Nagara 19). ಹೀಗೆ ಸೇವುಣರ ಮತ್ತು ಹೊಯ್ಸಳರ ದಾಳಿಯ ಕೇಂದ್ರವಾಗಿದ್ದ ದೊರವದಿಯು ಸಹ ಮುಮ್ಮಡಿ ಸಿಂಗೆಯನ ರಾಜಧಾನಿಯಾಗಿದ್ದಿರಬಹುದು. ಆದರೆ ಕಂಪಿಲದೇವನ ಕಾಲಕ್ಕೆ ಇದು ಪ್ರಮುಖ ಕೋಟೆಯಾಗಿತ್ತೆಂಬುದರಲ್ಲಿ ಸಂದೇಹವಿಲ್ಲ. ವಿಜಯನಗರ ಕಾಲದಲ್ಲಿ ದೊರವದಿ ವೆಂಠೆಯು ಹಸ್ತಿನಾವತಿ ವಳಿತದಲ್ಲಿ ಉಪವಿಭಾಗವಾಗಿತ್ತು. ದರೋಜಿಯಲ್ಲಿ ಸುಮಾರು ೧೩-೧೪ನೆಯ ಶತಮಾನಕ್ಕೆ ಸೇರುವ ದೇವಾಲಯಗಳು, ಶಿಲ್ಪಗಳು ಮತ್ತು ಶಾಸನಗಳನ್ನು ಕಾಣಬಹುದು.
ಮೂರನೆಯದಾಗಿ, ಕಂಪಿಲರಾಯನು ಕೋಟೆಯೊಂದನ್ನು ನಿರ್ಮಿಸಿ, ಹೊಸಮಲೆ ದುರ್ಗವೆಂದು ಕರೆದು ರಾಜಧಾನಿಯನ್ನಾಗಿ ಮಾಡಿಕೊಂಡನೆಂದು ಗಂಗನ ಚೆನ್ನರಾಮನ ಸಾಂಗತ್ಯದಲ್ಲಿ ಹೇಳಲಾಗಿದೆ. ಆನೆಗುಂದಿಯೆ ಹೊಸಮಲೆದುರ್ಗವೆಂದು ಎನ್. ವೆಂಕಟರಮಣಯ್ಯನವರ ಅಭಿಪ್ರಾಯ. ನಂಜುಂಡನ ಕುಮಾರರಾಮ ಚರಿತೆಯಲ್ಲಿ ಹಂಪೆಯ ದಕ್ಷಿಣಕ್ಕಿರುವ ಅರಣ್ಯವನ್ನು ಹೊಸಮಲೆ ಎಂದು ಕರೆದಿದೆ. ಇದು ಸೊಂಡೂರು ಪ್ರದೇಶದಿಂದ ಸುತ್ತುವರೆದಿದ್ದು, ಈ ಪ್ರದೇಶವನ್ನು ಈಗಲೂ ಹೊಸಮಲೆ ಎಂದು ಕರೆಯುತ್ತಾರೆ. ಹಾಗು ಇಲ್ಲಿ ಕೋಟೆ ಅವಶೇಷಗಳನ್ನು ಕಾಣಬಹುದೆಂದು ಹುಲ್ಲೂರು ಶ್ರೀನಿವಾಸ ಜೋಯಿಸರು ತಿಳಿಸುತ್ತಾರೆ (ಶರಣ ಸಾಹಿತ್ಯ ಸಂ VI, ೧೯೪೩-೪೪ : ೩೨೮). ಹೀಗೆ ಹೊಸಮಲೆದುರ್ಗವನ್ನು ಗುರುತಿಸುವ ಸಂಬಂಧ ವಿವಿಧ ಅಭಿಪ್ರಾಯಗಳಿವೆ.
ಮೇಲಿನ ಕೆಲವು ಹೇಳಿಕೆಗಳು ಮತ್ತು ಶಾಸನಾಧಾರಗಳು, ಇಂದಿನ ರಾಮಘಡವೇ (ಸೊಂಡೂರು ತಾಲ್ಲೂಕು) ಹೊಸಮಲೆದುರ್ಗ ಎಂಬುದನ್ನು ಸ್ಪಷ್ಟಪಡಿಸಿವೆ. ಕಬ್ಬಿಣದ ಅದಿರನ್ನು ಒಳಗೊಂಡ ರಾಮಘಡ ಪ್ರದೇಶವು ಸೊಂಡೂರು ತಾಲ್ಲೂಕಿನಲ್ಲಿದೆ. ರಾಮಘಡದ ಶಾಸನವೊಂದು ಹೊಯ್ಸಳರ ಬಲ್ಲಾಳನಿಗೂ ಮತ್ತು ಕಂಪಿಲದೇವನಿಗೂ ನಡೆದ ಯುದ್ಧವನ್ನು ಉಲ್ಲೇಖಿಸುತ್ತದೆ (ARIE 1943-44 : No. B 75). ಇಲ್ಲಿನ ಮತ್ತೊಂದು ಶಾಸನದಲ್ಲಿ (ಅದೇ, ನಂ. B ೭೬) ಹೊಸಮಲೆಯ ರಾಮನಾಥವೊಡೆಯನ ನೆನಪಿಗಾಗಿ ಹೊಸಮಲೆ ದುರ್ಗದಲ್ಲಿ ರಾಮನಾಥ ದೇವಾಲಯವನ್ನು ನಿರ್ಮಿಸಿದ ಉಲ್ಲೇಖವುಂಟು. ರಾಮಘಡದಲ್ಲಿರುವ ಈ ದೇವಾಲಯವು ಈಗ ಜೀರ್ಣೋದ್ಧಾರಗೊಂಡಿದೆ. ಹೀಗೆ ೧೩-೧೫ನೆಯ ಶತಮಾನಕ್ಕೆ ಸೇರುವ ಕೋಟೆ, ಶಿಲ್ಪಗಳು ಮತ್ತು ಶಾಸನಗಳು ಇಲ್ಲಿ ಕಂಡುಬರುವುದರಿಂದ ರಾಮಘಡವೆ ಕಂಪಿಲನು ನಿರ್ಮಿಸಿದ ಹೊಸಮಲೆದುರ್ಗವೆಂಬುದು ಸ್ಪಷ್ಟವಾಗುತ್ತದೆ. ಈ ಹಿನ್ನೆಲೆಯಲ್ಲಿ ಹೊಸಮಲೆದುರ್ಗವನ್ನು ಕಂಪಿಲನ ರಾಜಧಾನಿಯಾಗಿತ್ತೆಂದು ಅಭಿಪ್ರಾಯಪಡಲಾಗಿದೆ. ಬಹುಶಃ ಕಂಪಿಲದೇವನು ಅರಣ್ಯದಿಂದ ಕೂಡಿದ ಹೊಸಮಲೆಯಲ್ಲಿ ರಕ್ಷಣೆಯ ದೃಷ್ಟಿಯಿಂದ ಹಾಗೂ ಈ ಬೆಟ್ಟಗುಡ್ಡಗಳಲ್ಲಿದ್ದ ಖನಿಜ ಸಂಪನ್ಮೂಲದ ಉಸ್ತುವಾರಿಗಾಗಿ ಇಲ್ಲಿ ಗಿರಿದುರ್ಗವನ್ನು ನಿರ್ಮಿಸಿರಬೇಕು. ಕಾರಣಗಳು ಏನೇ ಇದ್ದರೂ ಕಂಪಿಲನು ತನ್ನ ರಕ್ಷಣೆಯ ದೃಷ್ಟಿಯಿಂದ ಹೊಸಮಲೆಯಲ್ಲಿ (ಇಂದಿನ ರಾಮಘಡ) ಗಿರಿದುರ್ಗ ವನ್ನು ನಿರ್ಮಿಸಿದ ಬಗ್ಗೆ ಅನುಮಾನ ವಿಲ್ಲ.
ವಿಜಯನಗರ ಕಾಲದ ಶಾಸನವೊಂದು, ಹೊಸಮಲೆಯ ರಾಮನಾಥ ಒಡೆಯನ ನೆನಪಿನಲ್ಲಿ ರಾಮನಾಥ ದೇವಾಲಯವನ್ನು ನಿರ್ಮಿಸಿರುವುದಾಗಿ ತಿಳಿಸಿದ್ದರೂ, ಇದು ಕಂಪಿಲ ಅಥವಾ ರಾಮನಾಥನ ರಾಜಧಾನಿಯಾಗಿತ್ತೆಂದು ನಿರ್ಣಯಿಸುವುದು ಕಷ್ಟ. ಹೊಸಮಲೆದುರ್ಗವು ಗೆರಿಲ್ಲಾ ತಂತ್ರದ ಯುದ್ಧಕ್ಕಾಗಿ ನಿರ್ಮಾಣಗೊಂಡ ಕೋಟೆ ಎಂದು ಹೇಳಬಹುದು. ಇಂತಹ ನೆಲೆಗಳು ಕಂಪಿಲನಿಗೆ ಅನಿವಾರ್ಯವಾಗಿದ್ದವು. ವಿಜಯನಗರದ ಅಚ್ಯುತರಾಯನ ಶಾಸನವೊಂದು ಹೊರಮಲೆಯ ನಾಡಿನ ಚೋರಮನೂರು ಸೀಮೆಯನ್ನು ಉಲ್ಲೇಖಿಸುತ್ತದೆ. ಈ ಶಾಸನದಲ್ಲಿ ಹೊಸಮಲೆ ಬದಲಿಗೆ ಹೊರಮಲೆ ಎಂದಿದೆ. ಬಹುಶಃ ಈ ಬೆಟ್ಟಸಾಲು ಆ ಭಾಗದಲ್ಲಿ ಹೊರಸಾಲಿನಂತೆ ಕಂಡುಬರುವುದರಿಂದ ವಿಜಯನಗರ ಕಾಲದಲ್ಲಿ ಹೊರಮಲೆ ಎಂದಿರಬೇಕು. ಚೋರಮನೂರು ಇಂದಿನ ಚೋರನೂರಾಗಿದ್ದು, ರಾಮಘಡದ ಆಗ್ನೇಯಕ್ಕಿದೆ.
ಕೊನೆಯದಾಗಿ, ಕುಮ್ಮಟ ದುರ್ಗವು ಸುಮಾರು ೧೧-೧೨ನೆಯ ಶತಮಾನಗಳಲ್ಲೇ ಬಲವಾದ ಮತ್ತು ಮಹತ್ವದ ಕೋಟೆಯಾಗಿತ್ತು[ARIE 1957-58 : No. B 342; EC IV : Nagamangala 70; EC II : Shravanabelagola 335 (130); MAR 1937 : No. 26]. ಲಕ್ಷ್ಮೇಶ್ವರದ ಶಾಸನವೊಂದು, ಮುಮ್ಮಡಿ ಸಿಂಗೆಯನು ಕುಮ್ಮಟದ ಕೋಟೆಯನ್ನು ವಶಪಡಿಸಿಕೊಂಡನೆಂದು ತಿಳಿಸುತ್ತದೆ (ARIE 1935-36 : No. E 23; SI.I. XX : No. 222). ಹೀಗಾಗಿ ಕುಮ್ಮಟದಲ್ಲಿ ಮೊದಲೇ ಕೋಟೆ ಇದ್ದು, ಅದರ ಭೌಗೋಳಿಕ ಮಹತ್ವ ವನ್ನರಿತು ಸಿಂಗೆಯನಾಯಕ ವಶಪಡಿಸಿಕೊಂಡಿರುವುದು ಸ್ಪಷ್ಟವಾಗುತ್ತದೆ. ಕುಮಾರರಾಮನ ಸಾಂಗತ್ಯಗಳಲ್ಲಿ ಕುಮ್ಮಟದ ಪ್ರಸ್ತಾಪವಿದೆ. ಇದನ್ನು ಕುಮಾರರಾಮ ನಿರ್ಮಿಸಿದನೆಂದು ಕೆಲವು ಸಾಹಿತ್ಯಾಧಾರಗಳು ತಿಳಿಸುತ್ತವೆ.
ಇತ್ತೀಚೆಗೆ ಕುಮ್ಮಟದಲ್ಲಿ ಎರಡು ವೀರಗಲ್ಲು ಶಾಸನಗಳು ದೊರೆತಿವೆ. ಒಂದು ಶಾಸನವು, ಕ್ರಿ.ಶ.೧೩೦೬ರಲ್ಲಿ ಕಂಪಿಲದೇವನು ಕುಮ್ಮಟದಿಂದ ಆಳುತ್ತಿದ್ದನೆಂದು ತಿಳಿಸುತ್ತದೆ. ಮುಸ್ಲಿಂ ಸೇನೆಯು ಕುಮ್ಮಟದ ಮೇಲೆ ದಾಳಿ ಮಾಡಿದ ಉಲ್ಲೇಖವುಂಟು. ಮತ್ತೊಂದು ಶಾಸನದಲ್ಲೂ ಸಹ ಕಂಪಿಲದೇವನು ಸುಲ್ತಾನನ ಸೈನ್ಯದೊಡನೆ ಯುದ್ಧ ಮಾಡಿದ ವಿವರವಿದೆ. ಇದರಿಂದ ಕುಮ್ಮಟವೇ ಕಂಪಿಲನ ರಾಜಧಾನಿಯಾಗಿತ್ತೆಂಬುದು ಸುಸ್ಪಷ್ಟ. ಕುಮಾರರಾಮ ಚರಿತೆಯು, ಹೊಸಮಲೆದುರ್ಗದಲ್ಲಿದ್ದ ಕಂಪಿಲನು ದೆಹಲಿ ಸೈನ್ಯದೊಂದಿಗೆ ಯುದ್ಧ ಮಾಡಲು ಕುಮ್ಮಟ ದುರ್ಗಕ್ಕೆ ಬಂದನೆಂದು ತಿಳಿಸುತ್ತದೆ. ಹಾಗೂ ವಿಜಯನಗರ ಕಾಲದ ಶಾಸನವೊಂದು, ಹೊಸಮಲೆದುರ್ಗದ ರಾಮನಾಥವೊಡೆಯ ಎಂದು ಕರೆದಿರುವುದರಿಂದ ಬಹುಶಃ ಕಂಪಿಲ ಮತ್ತು ರಾಮನಾಥರು ಹೊಸಮಲೆದುರ್ಗದಲ್ಲಿ ಆಗಾಗ ತಂಗುತ್ತಿದ್ದಂತೆ ಕಾಣುತ್ತದೆ. ದೆಹಲಿ ಸುಲ್ತಾನನ ನಾಲ್ಕು ದಾಳಿಗಳಲ್ಲಿ ಕುಮ್ಮಟವೇ ಕೇಂದ್ರವಾಗಿರುವುದರಿಂದ, ಕುಮ್ಮಟದುರ್ಗವೇ ಕಂಪಿಲದೇವನ ಅಧಿಕೃತ ರಾಜಧಾನಿಯಾಗಿತ್ತೆಂಬುದರಲ್ಲಿ ಸಂದೇಹವಿಲ್ಲ.
ಈ ಮೇಲೆ ಹೇಳಿದ ಸ್ಥಳಗಳಲ್ಲದೆ, ಕುಮ್ಮಟ ರಾಜ್ಯದಲ್ಲಿ ಕೆಲವು ಪ್ರಮುಖ ಪಟ್ಟಣ ಗಳಿದ್ದವು. ಅವುಗಳಲ್ಲಿ ಕಂಪ್ಲಿ ಮತ್ತು ಆನೆಗೊಂದಿ ಮುಖ್ಯವಾಗಿವೆ. ಕೆಲವು ವಿದ್ವಾಂಸರು, ಇವುಗಳು ಸಹ ಕಂಪಿಲನ ರಾಜಧಾನಿಗಳಾಗಿದ್ದವೆಂದು ವಾದಿಸುತ್ತಾರೆ. ಆದರೆ ಸಮಕಾಲೀನ ಯಾವುದೇ ದಾಖಲೆಗಳು ಈ ಅಭಿಪ್ರಾಯಗಳನ್ನು ಬೆಂಬಲಿಸುವುದಿಲ್ಲ.
ಕುಮ್ಮಟದುರ್ಗದ ಅರಸರು: ಆಕರ ಸೂಚಿ
ಕನ್ನಡ
ಅಭಿಶಂಕರ್, ಕೆ. ೧೯೯೦: ‘‘ಕಂಪಿಲಿ/ಕುಮ್ಮಟ : ಚಿಕ್ಕರಾಜ್ಯದ ದೊಡ್ಡ ಮಾರ್ಮಿಕ ಪಾತ್ರ’’ ಇತಿಹಾಸದರ್ಶನ, ಸಂ. ೫, ಕರ್ನಾಟಕ ಇತಿಹಾಸ ಅಕಾಡೆಮಿ, ಬೆಂಗಳೂರು.

ಕಲಬುರ್ಗಿ ಎಂ.ಎಂ. (ಸಂ) ೨೦೦೭: ಬಾಲರಾಮನ ಸಾಂಗತ್ಯ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.

ಕೃಷ್ಣರಾವ್, ಎಂ.ವಿ. ಮತ್ತು ಕೇಶವ ಭಟ್ಟ ಎಂ. ೧೯೭೦: ಕರ್ನಾಟಕ ಇತಿಹಾಸದರ್ಶನ, ಕರ್ನಾಟಕ ಸಹಕಾರಿ ಪ್ರಕಾಶನ ಮಂದಿರ ನಿಯಮಿತ, ಬೆಂಗಳೂರು.
ತುಬಾಕಿ ನಿಲೋಗಲ್, ಬಿ.ಆರ್. ೧೯೯೩: ‘‘ಕುಮಾರರಾಮನ ಕುಮ್ಮಟದುರ್ಗ ಒಂದು ಪರಿಚಯ’’ ತಿರುಳ್ಗನ್ನಡ, ಗವಿಸಿದ್ಧ ಮತ್ತು ಇತರರು (ಸಂ) ಅಖಿಲ ಭಾರತ ೬೨ನೆಯ ಕನ್ನಡ ಸಾಹಿತ್ಯ ಸಮ್ಮೇಳನ, ಕೊಪ್ಪಳ.
ಪಾಂಡುರಂಗರಾವ್ ದೇಸಾಯಿ : ಹಂಪೆ, ಬೆಂಗಳೂರು, ಐ.ಬಿ.ಎಚ್. ಪ್ರಕಾಶನ.

ಭೋಜರಾಜ ಪಾಟೀಲ, ೧೯೯೮: ‘‘ಕುಮಾರರಾಮನನ್ನು ಕುರಿತ ಐತಿಹಾಸಿಕ ಮಹತ್ವದ ಒಂದು ಹೊಸ ಶಾಸನ’’, ಇತಿಹಾಸ ದರ್ಶನ, ಕರ್ನಾಟಕ ಇತಿಹಾಸ ಅಕಾಡೆಮಿ, ಬೆಂಗಳೂರು.
ಮಹದೇವ ಸಿ. ೨೦೦೧: ಕರ್ನಾಟಕ ಪುರಾತತ್ವ ಶೋಧ, ಶ್ರೀಲಕ್ಷ್ಮಿ ಪ್ರಕಾಶನ, ಶ್ರೀರಂಗಪಟ್ಟಣ.
ಮಹದೇವ ಸಿ. ಮತ್ತು ಇತರರು ೨೦೦೩: ಹೊಸಪೇಟೆ ತಾಲ್ಲೂಕು ದರ್ಶನ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ ವಿದ್ಯಾರಣ್ಯ.

